
Útdráttur 

Þessi ritgerð byggir á eigindlegri rannsókn á prestinum sem særðum heilara í sálgæslu 

og andlegri leiðsögn. Gögn rannsóknar byggja á viðtölum við sex presta er allir hafa 

lagt áherslu á sálgæslu í sínu starfi. Markmið rannsóknarinnar er að öðlast skilning á 

upplifun og reynslu prestanna í starfi ásamt því að skoða hugtakið særður heilari.  

Hver einstaklingur á sína eigin lífssögu og lang flestir hafa þurft að fást við eigið 

tilfinningalíf. Þegar erfiðar tilfinningar koma upp þá er gott að geta hallað sér að 

einhverjum. Við slíkar aðstæður leitar sumt fólk til presta. Einstaklingur í hlutverki 

prestsins er manneskja sem einnig fæst við sínar tilfinningar, bæði gömul áföll og þær 

sársaukafullu tilfinningar sem upp koma hverju sinni. Þessi ritgerð varpar ljósi á leiðir 

prestanna til þess að líta eftir eigin sárum á sama tíma og þeir þurfa að vera búnir til 

þess að hlúa að sárum annarra. 

Von mín er sú að þessi ritgerð verði framlag til nýrrar þekkingar sem getur 

gagnast prestum í starfi innan kirkjunnar og í þeirra persónulega lífi. Niðurstöður 

rannsóknarinnar sýna meðal annars að það, hvernig prestinum tekst til við úrvinnslu 

tilfinninga sinna, getur haft mikil áhrif á árangur samtala hans við skjólstæðinga sína og 

hvort presturinn þreytist í starfi sínu og upplifi kulnun. Einnig vonast ég til þess að 

handleiðsluteymi kirkjunnar geti nýtt sér niðurstöðurnar til að hlúa enn betur að 

dýrmætum þjónum kirkjunnar. Sú framtíðarsýn kom sterkt fram hjá flestum 

þátttakendum rannsóknarinnar. 

Rannsóknarspurningar ritgerðarinnar eru eftirfarandi:  

Hvað einkennir upplifun og reynslu prestsins af því að vera særður heilari og 

hvernig gagnast hún honum við að sinna sálgæslu og andlegri leiðsögn? 

Hvaða merkingu leggur presturinn í sjálfan sig sem brotið tákn og hvernig fer 

hann að því að finna jafnvægi á milli þess að vera bæði tákn og manneskja? 

 



4 

Abstract 

This thesis is based on a qualitative study on the priest as a wounded healer in pastoral 

care and in spiritual leadership. The source material of the study comes from interviews 

with six priests who have a strong emphasis on pastoral care in their work. The main 

focus of the study is to gain an understanding of the priests experience and anecdotal as 

a human being and to look into the concept of a wounded healer.  

 Each individual has their own life story and most have had to deal with their 

emotional life. When painful emotions arise most humans find it good to be able to lean 

on someone. In those circumstances people tend to seek pastoral care.  

 Every person in the role of a priest is also a human being dealing with their 

emotional life, both old and new painful feelings. The purpose of this thesis is to shed 

light on how the priests manage to look after their own wounds but at the same time be 

prepared to heal the wounds of others. 

My hope is that this thesis will contribute to a new understanding for priests both 

in their professional and personal life. The results show among other things that how 

priests manage to process emotions can influence the performance of their conversation, 

with their clients and whether the priests are weary in their work and experience 

burnout. Also, I hope that the guidance team of the church can use the results to foster 

even more precious servants of the church. This vision was strong with most of the 

study participants.  

The research questions of the thesis are as follows:  

What is the priests experience and anecdotal of being a wounded healer and how 

does it benefit them in their pastoral care and spiritual guidance? 

What is the priests own meaning of himself as a broken symbol and how does he 

find a balance between being both human being and a symbol?  

Inngangur 

„Húsið er svo kalt og þau eru alveg hætt að tala saman.“ Ég heyrði orðin eins og í 

fjarska og áttaði mig á því að ég hafði látið hugann reika. Skjólstæðingur minn, 

unglingsstúlka, var að tala um foreldra sína. Ég var fljót að ná því hvað fólst í orðum 

hennar en mér þótti afar leitt að ég hafði dottið inn í eigin þanka og þar með ekki heyrt 

allt sem hún var að segja. Í þetta sinn var ég í ágætu formi, það lá ekkert sérstakt á huga 

mér og þrátt fyrir að hugurinn hafi tekið yfir í örfáar sekúndur þá fór viðtalið vel. Ég gat 

ekki annað en spurt sjálfa mig hvernig viðtalið hefði farið ef ég hefði verið illa fyrir 

kölluð eða í vanlíðan. „Hefði það ástand mitt bitnað á skjólstæðingi mínum?“  

Bakgrunnur minn sem starfandi ráðgjafi hefur kennt mér að allar manneskjur 

eiga sína lífssögu sem inniheldur þeirra eigin tilfinningar, hamingjustundir og áföll. 

Sumar þeirra hafa valið sér starfsvettvang þar sem fengist er við tilfinningalíf annarra. 

Prestar sinna til dæmis sálgæslu, sjá um giftingar, skírnir, kistulagningar og jarðarfarir 

ásamt því að sinna annarri andlegri leiðsögn. Allt snertir þetta innra líf og tilfinningar 

mannsins. Presturinn þarf því að finna jafnvægi á milli þess að vera annars vegar 

manneskja og hins vegar fagaðili sem starfar við að hjálpa fólki.  

Áhugi minn á prestinum sem manneskju í starfi sínu, sem innifelur oft að vera til 

staðar fyrir fólk á erfiðustu tímum lífs þess, kviknaði í kjölfar rannsóknar sem ég gerði á 

ólíkum birtingarformum meðvirkni og trúarþroska. Þar var eitt meginþemað hinn „særði 

heilari“ (e. wounded healer) en hugtakið á við um öll þau sem þurfa að líta eftir eigin 

sárum, á sama tíma og þau þurfa að vera búin til þess að hlúa að sárum annarra.
1
 Mín 

eigin þjáning og reynsla, ásamt framtíðarsýn minni um eigin prestskap, hefur haft áhrif 

á þennan áhuga minn.  

Í ritgerðinni beini ég sjónum mínum að prestinum í sálgæslu og við andlega 

leiðsögn en þá á ég ekki við andlega fylgd (e. spiritual direction) heldur hina almennu 

lífs- og trúarleiðsögn sem presturinn, í hlutverki sínu sem andlegur leiðtogi, sinnir. Ég 

greini frá niðurstöðum rannsóknar þar sem tekin voru viðtöl við sex presta, þrjá 

                                                           
1
 Nouwen, Henri J. M., The Wounded Healer: Ministry in Contemporary Society. In our own 

woundedness, we can become a source of life for others, New York: Doubleday, 1979, bls. 82. 

karlmenn og þrjár konur, sem allir eiga það sameiginlegt að hafa sinnt prestsstarfi í 

meira en 10 ár og hafa lagt áherslu á að sinna sálgæsluhliðinni sérstaklega. Við 

gagnasöfnun var einnig framkvæmd þátttökuathugun þar sem rannsakandi mætti í kirkju 

á höfuðborgarsvæðinu og fylgdist með því sem þar fór fram.  

Markmið rannsóknarinnar var að fá innsýn í upplifun og reynslu prestsins og 

öðlast skilning á því hvernig presturinn styður við fólk sem þarfnast sálgæslu ásamt því 

að fást við eigið tilfinningalíf. Tilgangurinn var að ná fram þekkingu á því hvernig 

presturinn notar persónulega reynslu sína við sálgæslu og andlega leiðsögn, hvernig 

hann skilur hlutverk sitt og hvernig hann nálgast skjólstæðinga sína. Einnig var 

markmiðið að öðlast þekkingu á því hvaða merkingu presturinn leggur í sjálfan sig sem 

brotið tákn og hvaða leiðir hann notar til þess að styrkja sig.  

Þegar viðtöl rannsóknarinnar voru greind komu upp nokkur þemu en allir 

viðmælendur mínir voru sammála um það að úrvinnsla eigin tilfinninga skipti miklu 

máli fyrir særðan prest í starfi sínu. Niðurstöður rannsóknarinnar gætu haft gildi fyrir 

handleiðsluteymi kirkjunnar, þær gætu nýst starfsfólki kirkjunnar við að hlúa vel að 

sínum þjónum ásamt því að auka við þekkingu á tilfinningalegum aðstæðum íslenskra 

presta sem verður vonandi til þess að nýtast prestum í starfi. 

Rannsóknarspurningar sem hér verður leitað svara við eru eftirfarandi:  

Hvað einkennir upplifun og reynslu prestsins af því að vera særður heilari og 

hvernig gagnast hún honum við að sinna sálgæslu og andlegri leiðsögn? 

Hvaða merkingu leggur presturinn í sjálfan sig sem brotið tákn og hvernig fer 

hann að því að finna jafnvægi á milli þess að vera bæði tákn og manneskja?  

Hérlendis hafa ekki verið gerðar rannsóknir um prestinn sem særðan heilara og 

er hugtakið gjarnan tengt læknum fremur en prestum, samanber máltækið „læknir, 

lækna sjálfan þig“. Það hafa verið skrifaðar greinar og ritgerðir, bæði hér á Íslandi og 

erlendis, um kulnun og líðan presta í starfi, um sálgæslu og um það hvernig presturinn 

getur hlúð að sjálfum sér. Við gerð ritgerðarinnar var stuðst við kenningar Henri 

Nouwen, (1932-1996) sem skrifaði bókina The Wounded Healer (1979), þar sem hann 

tengdi hugtakið „særður heilari“ við prestinn og sálgæsluhlutverk hans og Gordon W. 

Lathrop, sem skrifaði bókina The Pastor: A Spirituality (2006), sem fjallar um prestinn 

sem brotið tákn (e. broken symbol) en það hugtak vísar til prestsins sem manneskju. 

Ritgerðinni er skipt upp í fjóra meginkafla. Í fyrsta kafla verður byrjað á því að 

skoða fræðilegan bakgrunn rannsóknarinnar þar sem fjallað er um lykilhugtökin út frá 

fræðilegu sjónarhorni. Í öðrum kafla verður fjallað um aðferðafræði rannsóknarinnar og 

í köflum þrjú til fjögur verða þátttakendur rannsóknarinnar kynntir og greint frá 

niðurstöðum hennar. Hér á eftir verður fjallað um kenningarnar, hinn fræðilega 

bakgrunn. 

1. Kenningar 

Eftirfarandi er fræðileg umfjöllun sem skiptist í fimm hluta. Fyrsti hluti fjallar um 

hugtakið „særður heilari“ og verður hugtakið skoðað í samhengi við prestinn. Áherslan 

verður á prestinn í sálgæslu og við andlega leiðsögn. Í öðrum hluta verður hugtakið 

„brotið tákn“ skoðað en þar eru þættir sem hafa áhrif á sjálfsmynd prestsins teknir fyrir. 

Í þriðja hlutanum verða starfi prestsins gerð skil með aðaláherslu á sálgæslu. Fjórði 

hlutinn fjallar um bjargráð (e. coping). Þar verður farið yfir hvaða leiðir presturinn hefur 

til þess að samræma (e. identify) sjálfan sig hlutverki sínu án þess að ganga á sjálfan sig. 

Fimmti og síðasti hlutinn er settur fram til að skýra hugtakið „trúarleg kjölfesta“, en það 

hugtak kom sterkt fram í rannsókninni og virtist mjög þýðingamikið fyrir alla 

þátttakendur rannsóknarinnar.   

1.1. Særður heilari 

Þegar hugtakið „særður heilari“ er skoðað virðist það í flestum tilfellum vera notað í 

tengslum við lækna, geðlækna og sálfræðinga. Hugtakið virðist ekki tengt prestinum 

með beinum hætti nema hjá kaþólska prestinum Henri Nouwen og þeim fræðimönnum 

sem hafa skrifað um notkun hans á hugtakinu. Það hafa verið skrifaðar greinar og 

ritgerðir um prestinn sem særðan heilara með óbeinum hætti án þess að tengja hugtakið 

við prestinn. Slík skrif má sjá í fyrirbærum eins og sálgæslu presta og kulnun í starfi, 

einnig þegar skrifað er um líðan presta í starfi og um það hvernig presturinn getur hlúð 

að sjálfum sér. Í þessari ritgerð verður megináherslan á það hvernig Nouwen hefur 

heimfært hugtakið upp á prestsþjónustuna. 

1.1.1. Uppruni hugtaksins 

Hugtakið á uppruna sinn í tveimur forngrískum goðsögum. Um er að ræða tvær sögur 

sem fjalla báðar um mismunandi afdrif sonar gríska guðsins Apolló. Apolló og Kórónis, 

jarðnesk barnsmóðir hans, áttu soninn Asklepíus. Í annarri sögunni tók móðir hans hann 

með sér strax eftir fæðingu upp á fjallið Titthion en fjallið var frægt fyrir lækningamátt 

sinn. Þegar þau voru á fjallinu kom rödd af himni sem sagði að Asklepíus myndi verða 

fær um að lækna fólk og reisa það upp frá dauðum. Samkvæmt þessari goðsögn tókst 

Asklepíusi að sameina í sér sköpunarkraft föður síns og skynsamlega leið lyfja og 

lækninga. 

Hin sagan inniheldur frásögn af því hvernig framhjáhald Kórónis, á meðan hún 

var barnshafandi, olli því að í reiði sinni bað Apolló systur sína Artemis um að drepa 

barnsmóður hans. Apolló fylltist svo af eftirsjá til sonar síns í móðurkviði og bjargaði 

hann Asklepíusi frá dauða með því að framkvæma keisaraskurð á deyjandi barnsmóður 

sinni. Barnið var svo fært til kentársins Kírons sem varð fóstri Asklepíusar.  

Kíron sem var frægur fyrir lækningamátt sinn þjáðist vegna sárs sem greri ekki. 

Hann var guði líkur en gat ekki læknað sjálfan sig og hann var kentári sem leitaðist við 

að leiðbeina og lækna en kentárar voru þekktir fyrir eyðileggjandi mátt sinn. Þessar 

þversagnir höfðu mikil áhrif á Asklepíus. Asklepíus þróaði með sér getu til lækninga. Þá 

getu erfði hann sumpart frá föður sínum og svo lærði hann af hæfni fóstra síns í 

lækningum.
2
 

Svissneski sálfræðingurinn Carl Gustav Jung (1875-1961) er talinn hafa verið 

fyrstur til að útskýra hugtakið „særður heilari“ með myndlíkingu árið 1951
3
 þegar hann 

benti á erkitýpuna Kíron. Þar með varð Kíron ímynd hins mikla heilara sem gat læknað 

alla nema sjálfan sig.
4
  

Geðlæknirinn og sálgreinirinn C. Jess Groesbeck (1934-2009) segir goðsöguna 

um Asklepíus endurspeglast á okkar dögum í sambandinu á milli læknis og 

skjólstæðings sem hefðbundið horf gagnúðar (e. transference).
5
 Hann bendir á að 

undirliggjandi þema goðsögunnar er læknirinn sem þekkir og er meðvitaður um eigið 

sár sem aldrei grær. Sú vitneskja snertir mikilvæga fleti líkt og mikilvægi þess að 

læknirinn þekki og sé meðvitaður um eigin sár og að læknirinn átti sig á tilgangi þess að 

hann deili sársauka sínum aftur og aftur með þeim sem hann leitast við að lækna. Þetta 

viðhorf er hvatning til læknisins um að rýna í það hvort skilningur hans á sjálfum sér 

                                                           
2
 Nolte, S. P. & Dreyer, Y., „The Paradox of Being a Wounded Healer: Henri J. M. Nouwens 

Contribution to Pastoral Theology“, HTS Teologiese Studies/Theological Studies 66(2), 11. nóvember. 

2010, sótt 12. desember 2014 af http://www.hts.org.za/index.php/HTS/article/view/861/1049  
3
 Jung, C. G., „Fundamental Questions of Psychotherapy“, The Collected Works of C. G. Jung, ritstj. Sir 

Herbert Read, Michael Fordham og Gerhard Adler, Princeton NJ: Princeton University Press, 1966, bls. 

111-125, hér bls. 116. 
4
 Benziman, Galia, Kannai, Ruth og Ahmad, Ayesha, The Wounded Healer as Cultural Archetype, 

CLCWeb, 2012, bls. 2-3. Purdue, vol. 14. Purdue University Press, sótt 9. desember 2014 af 

http://docs.lib.purdue.edu/clcweb/vol14/iss1/11 
5
 Gagnúð er þýðing á enska orðinu transference og á að lýsa afstöðutengslum sálsjúklings við lækni, líkt 

og við vandamenn í bernsku.  Þessi skilgreining nær þó ekki þeim sálfræðilegu áhrifum sem þarna eiga 

sér stað, því miður. Þar sem ekkert annað betra orð hefur fundist verður orðið gagnúð notað áfram um 

þessi sérstöku tengsl og yfirfærsluna sem á sér stað í samtalinu og samfylgdinni. 

http://www.hts.org.za/index.php/HTS/article/view/861/1049

hafi eitthvað með þekkingu á og hluttekningu gagnvart sárum skjólstæðingsins að gera 

eða hvort sá skilningur auðveldi bæði greininguna og meðferðina.
6
 

Groesbeck tekur einnig fram að það sé mikilvægt að átta sig á samvinnu ytri 

heilara og innri heilara særðar manneskju, þá á hann við samspilið á milli læknisins og 

sjúklingsins. Lækningin á sér stað við gagnúðina sem myndast á milli þeirra. 

Sjúklingurinn þarf að hans mati að vekja upp í sér sinn eigin heilunarmátt, sinn innri 

heilara,
7
 samanber það að fólk hefur læknast við það eitt að trúa á mátt lyfja sem hafa í 

raun verið lyfleysa.
8
 Þetta getur einungis átt sér stað ef komið er í veg fyrir frávarp frá 

persónu læknisins og það byggir á því hversu meðvitaður læknirinn er um eigin sár.
9
 

Arthur W. Frank, prófessor í félagsfræði við háskólann í Calgary í Kanada, 

metur frásagnir fólks mikils og segir að þau sem þjást geti grætt aðra með því einu að 

segja sögu sína. Þjáning þeirra verður grunnur sögunnar og með því skapast samhygð á 

milli sögumanna og hlustenda.
10

 

Ofangreind sjónarhorn leiða til umfjöllunar um það hvernig Nouwen tengdi 

merkingu hugtaksins „særður heilari“ við prestinn og prestsþjónustuna.  

1.1.2. Henri Nouwen 

Henri J. M. Nouwen fæddist inn í guðrækna fjölskyldu í Hollandi. Hann ólst upp á 

kaþólsku heimili og var mjög ungur farinn að leika hlutverk prests. Leið hans lá í 

framhaldsnám í guðfræði og sálfræði en hann nam bæði í Hollandi og Bandaríkjunum 

þar sem hann hlaut líka þjálfun í sálgæslu. Nouwen var veigamikill höfundur um 

andlegt líf og trú. Það er óhætt að segja að hann hafi verið einn af áhrifamestu 

höfundum og kennurum á 20. öldinni. 

 Útgefnar bækur Nouwen eru um 40 talsins og fjalla allar um líf í ljósi trúar. Þrjár 

þeirra eru settar fram sem nokkurs konar dagbækur. Genesee Diary fjallar um sjö 

mánaða dvöl hans í Genesee klaustri í uppsveitum New York, en þar kafar hann einnig 

ofan í eigið óöryggi og sjálfsefa. Hann segir á mjög einlægan hátt frá því hvernig hann 

                                                           
6
 Groesbeck, C. Jess, „The Archetypal Image Of The Wounded Healer“ Readcube, 27. október. 2006, bls. 

125, sótt 15. desember 2014 af http://www.readcube.com/articles/10.1111%2Fj.1465-

5922.1975.00122.x?r3_referer=wol&tracking_action=preview_click&show_checkout=1   
7
 Sama rit, bls. 125. 

8
 Túlkun höfundar ritgerðarinnar. 

9
 Groesbeck, C. Jess, „The Archetypal Image Of The Wounded Healer“, bls. 125. 

10
 Frank, Arthur W., The Wounded storyteller: Body, Illness and Ethics, London: The University of 

Chicago, 1995, bls. xii.  

http://www.readcube.com/articles/10.1111%2Fj.1465-5922.1975.00122.x?r3_referer=wol&tracking_action=preview_click&show_checkout=1
http://www.readcube.com/articles/10.1111%2Fj.1465-5922.1975.00122.x?r3_referer=wol&tracking_action=preview_click&show_checkout=1

hefur ekki fundið sig jafnfætis öðru fólki, að hann sé stöðugt að bera sig saman við aðra 

og finnist lítið til sín koma.
11

 Gracias lýsir ferðum hans í Suður-Ameríku, nærveru 

Guðs á meðal þeirra fátæku, tengslum trúar og réttlætis ásamt átökum hans við að 

sættast við þá leið sem Guð hefur kallað hann til.
12

 Í The Road to Daybreak segir hann 

frá ferðalagi sínu frá Harvard-háskóla til Daybreak í Kanada. Hann talar um að það hafi 

verið honum erfið ákvörðun að yfirgefa Harvard en vegna eigin höfnunarkenndar 

gagnvart nemum sínum, samstarfsfólki og jafnvel gagnvart Guði, gat hann ekki annað. 

Þessar neikvæðu tilfinningar, um að tilheyra ekki, ásamt ríkri þörf fyrir viðurkenningu 

og staðfestingu annarra las hann sem merki þess að hann væri ekki að fylgja handleiðslu 

Guðs. Í bókinni setur hann fólk með fötlun fram sem hina fátæku og gefur lesendum 

sínum hlutdeild í vegferð sinni til staðar sem væri nærri hjarta Guðs, eða þeirrar 

köllunar sem hann loks fann sig í, á meðal fatlaðra.
13

 

 Sex árum eftir andlát Nouwen kom út bók Michael Ford, framleiðanda hjá BBC, 

Wounded Prophet: A Portrait of Henri J.M. Nouwen, þar sem dregin er upp mynd af 

Nouwen af hans nánasta fólki, vinum, samstarfsfólki og fjölskyldumeðlimum. Þar 

kemur fram að Nouwen, sem var gefandi og umhyggjusamur maður, þjáðist af kvíða, 

óöryggi og einmanakennd.
14

 Það er því sanngjörn ályktun að telja hann hafa tengst efni 

sínu vel þegar hann skrifaði fjórðu bók sína, The Wounded Healer, sem fjallað verður 

sérstaklega um hér á eftir. 

1.1.3. Hugtakið særður heilari tengt við prestinn 

Nouwen hefur með skrifum sínum leitað leiða til þess að mæta þeim prestum sem efast 

um eigin þýðingu og áhrif. Hann segir prestinn kallaðan til þess að bera kennsl á 

þjáningu samtímans, finna hana í eigin hjarta og nýta þá upplifun sem útgangspunkt 

þjónustunnar. Nouwen telur að ef þjónustan kemur frá hjarta, sem hefur skynjað 

þjáninguna sem um ræðir, þá skili hún sér í heilli og áreiðanlegri framsetningu sem 

hjálpi fólki að meðtaka hana.
15

  

 Hugtakið hinn særði heilari getur hljómað furðulega í eyrum sumra, jafnvel gæti 

einhverjum þótt það óheilbrigt enda hægt að fá á tilfinninguna að sársaukinn sé 

                                                           
11

 Nouwen, Henri, J. M., The Genesee Diary:Report from a Trappist Monastery, New York: Doubleday, 

1981. 
12

 Nouwen, Henri, J. M., Gracias: A Latin American Journal, New York: Harper & Row, 1993. 
13

 Nouwen, Henri, J. M., The Road to Daybreak: A Spiritual Journey, New York: Doubleday, 1990. 
14

 Ford, Michael, Wounded Prophet: A Portrait of Henri J. M. Nouwen, New York: Doubleday, 2002. 
15

 Nouwen, Henri J. M., The Wounded Healer, bls. xv-xvi. 

upphafinn og settur fram með rómantískum hætti. Það er Nouwen mikils virði að 

hugmyndin um prestinn sem hinn særða heilara stangist ekki á við heilbrigði og 

sjálfsþekkingu enda segir hann hugmyndina dýpka og útvíkka hvort tveggja (88). 

Framsetning Nouwen á prestinum sem særðum heilara kallar á vandlega íhugun 

enda vakna upp spurningar um það hvernig sár og þjáning prestsins getur orðið að gagni 

fyrir aðra. Þegar presturinn setur sitt særða sjálf fram til þjónustu fyrir aðra þarf að 

skoða samhengið á milli þess faglega og þess persónulega í lífi prestsins (87-88).  

 Til þess lýsa fyrir lesendum sínum hvernig hann heimfærir hugtakið hinn særða 

heilara upp á prestsþjónustuna notast hann við gamla þjóðsögu úr Sanhedrin í Talmud: 

Jósúa rabbíni sonur Leví kom til Elía spámanns þar sem hann stóð við 

innganginn á helli Simerons rabbína. Hann spurði Elía, „Hvenær kemur 

Messías?“ Elía svaraði, „Farðu og spyrðu hann sjálfur.“ „Hvar er hann?“ spurði 

Jósúa, „Hann situr á meðal hinna fátæku sem eru þaktir sárum. Allir hinir taka 

bindin af öllum sárum sínum í einu og binda svo um þau aftur. En hann tekur 

aðeins af einu sári í einu og býr svo aftur um það, segjandi við sjálfan sig, 

„Kannski þarf einhver á mér að halda og þá þarf ég að vera til reiðu þannig að ég 

tefjist ekki þegar kallið kemur.“
16

  

Myndlíking Nouwens felst í því að líkt og sá Messías sem birtist í sögunni þarf 

presturinn að binda vandlega um eigin sár, eitt í einu, bæði í eftirvæntingu og með tilliti 

til þeirrar stundar þegar einhver þarf á honum að halda. Þá þarf presturinn ekki að taka 

óþarfa tíma til undirbúnings heldur er tilbúinn til hjálpar þegar kallið kemur. Með því 

getur presturinn sýnt fram á lausn fyrir aðra (82-83).  

Nouwen bendir á að Jesús hafi gefið þessari sögu nýja merkingu með því að gera 

sinn brotna líkama að leið til lausnar og nýs lífs. Hann segir prestinn kallaðan til að vera 

særðan heilara þar sem presturinn breiðir út fagnaðarerindið um frelsi manneskjunnar 

fyrir Jesú Krist og þarf því ekki aðeins að líta eftir eigin sárum á sama tíma og hún eða 

hann þarf að vera búin/n til þess að græða sár annarra heldur þarf hann/hún að sækja 

uppsprettu lækningarmáttarins í eigin sár. Samkvæmt Nouwen er presturinn þannig 

bæði særður þjónn og heilandi þjónn (82-83). 

Sem manneskja í nútímasamfélagi finnur presturinn fyrir auknum einmanaleika 

sem er afleiðing afhelgunar og breyttrar merkingar á hlutverki hans. Nouwen heldur því 

fram að einmanaleiki sé eitt stærsta sár mannkyns vegna aukins hraða, vaxandi 
                                                           
16

 Nouwen, Henri J. M., The Wounded Healer, bls. 81-82. 

samkeppni og metings sem hefur gegnsýrt þjóðfélögin og skapað þannig aukna 

meðvitund um einangrun einstaklingsins. Þessi meðvitund hefur valdið kvíða hjá 

mörgum og stuðlað að ákafri leit að einingu og samfélagi. Manneskjan leitar með 

ýmsum hætti að leið til frelsunar undan einangruninni og einhverju sem gæti gefið henni 

þá tilfinningu að hún tilheyri. Þessa leit má til dæmis sjá í þeim fjölda stofnana sem 

bjóða upp á hópastarf af ýmsu tagi, námskeið, ráðstefnur, sálrænar meðferðir og annað 

það sem gefur fólki möguleika á að deila sameiginlegum vandamálum sínum. Allt eru 

þetta leiðir sem bera með sér merki sársaukafullra tilrauna fólks til að brjótast í gegnum 

múr einmanaleikans (83-84).  

Einmanaleiki prestsins er sérlega sársaukafullur að mati Nouwen. Útskýrir hann 

þá sýn sína með því að segja prestinn deila þessari sammannlegu upplifun einangrunar 

ásamt því að finnast að faglegri aðkomu embættisins að lífi annarra fari hnignandi í 

samtímanum. Þar með finnst prestinum hann vera settur til hliðar þrátt fyrir að taka þátt 

í lykilatburðum lífsins eins og fæðingu, dauða, sameiningu, aðskilnaði og skrefum barna 

inn í fullorðinslífið (85 -86). 

Það er þetta sár, einmanaleikinn, sem presturinn þarf að binda um með natni og 

af athygli því djúpur skilningur á eigin sársauka gerir það mögulegt að umbreyta 

þjáningunni yfir í styrk og bjóða þannig upp á græðslu á sáru ástandi þeirra sem ekki 

þekkja eða skilja eigin sár (87).  

Ólíkt læknum, sem geta þrátt fyrir vandræði í einkalífinu verið hæfir og sinnt 

sínum skjólstæðingum, geta prestar ekki boðið fram góða þjónustu án þess að horfast 

stöðugt í augu við sjálfa sig og gangast við sér og sinni reynslu. Samkvæmt Nouwen er 

það fúsleikinn til þess að setja eigin þjáningu í samhengi við mennskuna, það að sjá 

eigin sár sem sammannlega reynslu, sem gefur sárum prestsins þann kraft að vera 

uppspretta lækningar (88). 

Gerben Heitink, hollenskur prófessor emeritus í praktískri guðfræði, fjallar 

meðal annars um sjálfsmynd presta í bók sinni Pastoraat als hulpverlening. Þar heldur 

hann því fram að það þurfi að gera greinarmun á sjálfsmynd presta sem einstaklinga og 

svo á faglegri sjálfsmynd þeirra. Að hans mati er hvergi eins flókið að aðgreina 

persónulegt líf frá fagstarfi eins og hjá prestum. Hann segir náin tengsl, á milli innra lífs 

prestanna og þeirra daglegu þjónustu, gera það að verkum að bæði tilfinningar og sár 

presta gegni mikilvægu hlutverki í starfi þeirra. Spennan á milli þjónustu þeirra sem 

innifelur guðfræðilegar áherslur þeirra og mennsku þeirra getur skekkt sjálfsmyndina 

sem er þá ein tegund sára prestsins.
17

  

Skökk sjálfsmynd presta getur leitt til innri átaka og haft áhrif á það hvernig þeir 

sjá og upplifa sjálfa sig, sem getur svo haft neikvæð áhrif á þá persónulega sem og 

þjónustu þeirra. Við slíka reynslu geta prestar upplifað gremju, óvissu og reiði sem 

veldur svo enn frekari innri átökum. Tilfinningaleg áhrif slíks ástands er tap á orku og 

eldmóði en það getur svo orsakað minni afköst og persónuleg vandamál. Þannig geta 

einföld mál eins og að ræða ekki á opinskáan hátt efasemdir sínar um kenningar 

kirkjunnar orðið að snjóbolta sem stækkar og stækkar. Þegar prestar finna sér heldur 

ekki vettvang til þess að ræða tilfinningalega reynslu sína langtímum saman getur það 

valdið þunglyndi og öðrum heilsufarsvandamálum.
18

 

Presturinn í hlutverki sínu og embættisverkum getur ekki verið annað en 

manneskja með öllu því sem mennskunni fylgir, þar með talinni eigin reynslu og 

tilfinningum. Hér á eftir verður fjallað um prestinn sem brotið tákn eins og Gordon 

Lathrop setur það fram. 

1.2. Brotið tákn 

Gordon W. Lathrop er prófessor í helgisiðum, emeritus við lúterska guðfræðideild í 

Bandaríkjunum. Hann skrifaði um prestinn sem brotið tákn í bók sinni The Pastor 

(2006). Lathrop leggur mikla áherslu á tákn og segir orð, sögur, sakramenti, líkneski, 

góðverk og önnur tákn ein helstu verkfæri prestsins. Kristið samfélag og helgisiðirnir 

eru leið manneskjunnar til að samsama (e. identify) sig hinum krossfesta Jesú. Táknin 

opna leið til þátttöku, með því að vekja von og hreyfa við innra lífi og hugsun um trú. 

Allt eru þetta brotin tákn, hlutir eða athafnir sem fæstir reikna með að hafi djúpa 

merkingu en vekja engu að síður von og trú.
19

  

Lathrop heldur áfram og segir prestinn lifa á meðal tákna, sinna þeim og setja 

þau fram í þeirri von að merking þeirra tali inn í líf fólks. Vegna þessa telur Lathrop 

ekki undarlegt að presturinn taki á sig einkenni umhverfis síns og verði þar með sjálfur 

tákn fyrir marga, sóknina og samfélagið (1). Fólki hættir til að líta á prestinn sem 

 Heitink, Gerben, Pastoraat als hulpverlening: Inleiding in de pastorale theologie en psychologie, 

Kampen: Kok, 1977, bls. 16. 
18

 Nolte, S. P. & Dreyer, Y., „The Paradox of Being a Wounded Healer“. 
19

 Lathrop, Gordon W., The Pastor: A Spirituality, Minneapolis: Fortress Press, 2006, bls. 1-5. 

sérlega trúaðan einstakling, heilagan og góðan, en undir embættishlutverkinu er 

manneskja. Hlutverk prestsins er því táknrænt, ekki bókstaflegt heldur brotið, því engin 

manneskja getur verið óaðfinnanleg (7-8), þrátt fyrir að vera fullkomin sköpun. 

Söfnuður leitar til prests vegna trúarlega athafna, í ráðgjöf eða neyð. Nærvera 

prests í slíkum aðstæðum gerir hann að tákni. Hann er tákn fyrir hið 

leyndardómsfulla og yfirskilvitlega, tákn tengingar við guðdóminn.
20

  

Eitt fyrsta verk Lathrop, eftir að hann var vígður, var að fara á spítala til 

sóknarbarns, í kirkjunni þar sem hann var nýbyrjaður að þjóna, til manns sem hafði 

fengið hjartaáfall. Kona mannsins var hjá honum og höfðu hvorug séð nýja prestinn. 

Þetta var fyrsta sjúkrahúsheimsókn Lathrop og viðurkennir hann að þetta hafi verið 

erfitt og að hann hafi verið verulega stressaður. Þegar hann gekk inn í herbergið til 

hjónanna, leit frúin upp og sagði: „Guði sé lof að þú ert kominn séra, oh, hvað ég er 

þakklát.“ Konan þekkti Lathrop ekki en bauð hann samt svona innilega velkominn í 

sínar viðkvæmu og sáru aðstæður. Hún treysti umsvifalaust á að prestinum, hlutverkinu, 

fylgdi fagnaðarerindið, orð Guðs og náðargjafirnar sem þau hjón þörfnuðust svo á 

þessari stundu.
21

  

Það hefði verið auðvelt að misnota þessar aðstæður en hjónin voru ekki að leita 

eftir skoðun eða hæfileikum Lathrop, þau þurftu ekki fræðimann eða stjórnanda. Þau 

höfðu þörf fyrir fagnaðarerindið um hinn upprisna Krist sem gefur líf og huggun í 

sorginni, þau þörfnuðust valdsins og kraftsins í fagnaðarerindinu. Þrátt fyrir það voru 

þau líka að bjóða einstaklinginn Lathrop velkominn, sama hvaða veikleika eða 

styrkleika hann hafði. Það var ljóst á þessari stundu, þar sem Lathrop fór í gegnum 

heimsóknina stressaður og hikandi, að Guð gat nýtt eiginleika hans til þess að sinna 

embættinu og þjónusta fólkið (27-28). 

Það er krefjandi að lifa sem brotið tákn, túlka texta og sögur Biblíunnar, beina 

safnaðarmeðlimum í átt til hins guðlega og sýna þeim að þeir eigi aðild að voninni. 

Lathrop líkir prestum við töfralækna sem voru þekktir fyrir kröftugar sýningar og 

brellubrögð en jafnframt tengingu við hina dauðu eða við forfeðurna. Myndlíkingin er 

að prestar hafa verið settir fram sem leið fyrir fólk til þess að taka þátt í hinu mystíska 

(leyndardómsfulla). Sumir telja jafnvel að prestar tali við Guð fyrir hönd safnaðarins og 

gætu haft þekkingu og getu til þess að tala af visku andans til safnaðarfólks.
22

 

Brotið tákn er myndlíking sem Lathrop notar til þess að útskýra samspilið á milli 

embættishlutverks og persónu prestsins en einnig til að leggja áherslu á að presturinn 

þarf stöðugt að benda til Guðs með eigin trúarsannfæringu og gegnsæi. Presturinn getur 

ekki borið alla á sínum herðum, leyst þá bundnu, opnað hjarta fólks og huga heldur 

getur presturinn sem góður hirðir borið umhyggju fyrir fólki sínu, fært því 

fagnaðarerindið um frelsun mannkyns og vísað á kærleika Guðs, lækningarmátt hans og 

náð (10-11).  

Persóna presta og starfshlutverk presta er ekki það sama en tengist á 

margvíslegan hátt. Samkvæmt rannsókn, sem gerð var á starfsánægju presta innan 

þýsku kirkjunnar, upplifa prestar þessi óljósu skil, á milli persónu sinnar og 

starfshlutverka, sem álag sem þeir eru ekki til í að gangast undir. Þeir meta það ráðrúm 

sem þeir hafa til að vera skapandi í starfinu og sjálfræðið sem starfið veitir þeim en 

jafnframt þrá þeir afgerandi greinarmun á milli einkalífs síns og starfsins. Enda þrá 

prestar eins og aðrir að eiga sinn frítíma þar sem þeir geta sinnt áhugamálum sínum, alið 

upp börn sín og stundað aukastörf ef því er að skipta.
23

  

Isolde Karle, þýskur prófessor í praktískri guðfræði, telur víst að sjálfræði 

prestsins muni skerðast ef fagið er alveg aftengt persónunni sem sinnir faginu. Það valdi 

því að traust á persónu prestsins víki fyrir stöðlum og reglum. Þannig sé þessi sterka 

tenging persónu og starfshlutverks prestsins grunnurinn að sjálfræði hans sem svo er 

grundvallað í valdinu sem fylgir orði Guðs. Samkvæmt Karle getur presturinn ekki leyft 

sér að horfa á hlutverk sitt eins og hverja aðra vinnu heldur þarf presturinn að vera 

sannfærður um eigin ábyrgð sem faglegur, andlegur leiðtogi sem er helgaður þeim sem 

til hans leita. Á þann hátt skapa fagleg viðhorf hans traust til prestsins, traust gagnvart 

því að presturinn misnoti ekki frelsi sitt eða forréttindi heldur nýti þau til góðs fyrir 

einstaklinga, fyrir sóknina og fyrir kirkjuna. Það er því óraunhæft að álykta sem svo að 

presturinn geti sinnt starfi sínu án þess að það endurspegli persónu hans eða hennar (9). 

Eins og komið var inn á þá skiptir traust miklu máli og líferni prestsins leikur þar 

stórt hlutverk. Samkvæmt könnun, sem var gerð af evangelísk-lútersku kirkjunni í 

Þýskalandi (EKD), á meðal þeirra sem sækja kirkju, sögðu meira en 70% 

sóknarbarnanna að þau ætluðust til þess að presturinn væri fyrirmynd. Á meðan 

prestarnir sjálfir vilja horfa á þjónustu sína sem starfssvið sitt þá vilja sóknarbörnin líta 

til prestanna sem fyrirmynda, bæði í embætti þeirra og einkalífi. Trúverðugleiki 

prestanna fer meðal annars eftir fúsleika þeirra til að viðhalda heilindum umfram fagið, 

sem sé einnig í þeirra persónulega lífi. Það er mismunandi hvað veldur því að presturinn 

er ekki talinn heill eða trúverðugur, í okkar samtíð til dæmis, skerðir skilnaður presta, í 

sjálfu sér, ekki trúverðugleika þeirra en það að prestur slái til barna sinna gerir það. 

Sambönd samkynhneigðra presta eru enn á viðkvæmu svæði hvað þetta varðar. Karle 

telur að það sé aðeins tímaspursmál þar til kynhneigð verður sett til hliðar og 

aðaláherslan verði á gæði sambandsins þegar litið er til kristilegs trúverðugleika. Hún 

álítur þessar miklu kröfur sóknarbarna aðallega felast í þrá eftir sýnilegum, kristilegum, 

lífsstíl prestanna, að líf prestanna sé til eftirbreytni (10-11). 

 Presturinn sem manneskja getur búið yfir góðum eiginleikum, til dæmis því að 

vera mjög gefandi og umhyggjusöm manneskja, einlæg, vitur, viðkunnanleg, 

tiginmannleg og vinaleg. Væntanlega hafa þessir eiginleikar gert það að verkum að 

einmitt þessi persóna var talin hæf til prestskapar. Þessir eiginleikar mega alls ekki 

verða eina áherslan í lýsingu á prestinum sjálfum. Samkvæmt Lathrop færir sú 

framsetning, að þau sem eru prestar geti aðeins verið góð, guðhrædd og ráðvönd, 

söfnuðinn að hinni fornu trúvillu Dónatista að gildi sakramentisins sé háð þeim sem 

framkvæmir þjónustuna.
24

  

Táknrænt hlutverk prestsins getur verið styrkt með persónulegum eiginleikum 

manneskjunnar sem allir eru gjöf Guðs til einstaklingsins og benda þar með ekki á 

prestinn sjálfan heldur til Guðs. Ábyrgðarfullir prestar læra að meta eigin visku 

jafnhliða því að vera meðvitaðir um eigin heimskupör. Vitrir prestar standa iðulega 

frammi fyrir eigin takmörkunum, eigin vanmætti og eigin brestum. Þeir geta komið 

fram fyrir söfnuðinn sem brotið tákn með því að meta bæði styrkleika sína og veikleika 

(13, 132). Slíkt mat og framsetning krefst bæði sterkrar sjálfsmyndar og hugrekkis. 

Það er margt sem getur haft áhrif á sjálfsmynd manneskjunnar og sjálfsmynd 

einstaklingsins sem fagaðila. Sjálfsmynd prestsins skiptir miklu máli miðað við 

kenningar Lathrop sem undirstaða þess hversu vel einstaklingnum tekst að þroskast í 

starfi sínu. Faglegt sjálfstraust byggir á fagþekkingu og skýrri sjálfsmynd. Það er því við 

hæfi að skoða faglega þáttinn. 

1.3. Fagstétt presta 

Isolde Karle segir fagmennsku tengda við háa staðla faglegrar þekkingar og skilvirkni. 

Það gæti einnig merkt eitthvað sem gengur áfallalaust fyrir sig, framkvæmt af stakri ró 

með ákveðnu fjarlægu viðhorfi. Hún segir félagsfræðilega sýn á fagmennsku byggja á 

formgerðarflokkun og skipulagi á atvinnutengdum hópum sem í heild sinni er hægt að 

vísa til sem fagstéttar. Helstu flokkarnir eru prestar, læknar og lögfræðingar en kennarar 

geta einnig verið taldir með. Fagstéttir þurfa kerfisbundna þekkingu á því efni sem þær 

starfa að og sjá þær um aðgengi og innleiðslu inn í virk kerfi fagsins, til dæmis lagaleg, 

læknisfræðileg, trúarleg og þau sem snúa að menntun. Sem fagaðilar stýrir þetta fólk 

stöðlum faglegrar þjálfunar og þróar með sér fagleg viðhorf og hugmyndafræði.
25

  

Hún segir eitt megineinkenni fagstétta það að þær geri ekki sterkan greinarmun á 

persónunni annars vegar og starfinu hins vegar, á rými einkalífsins eða atvinnulífsins. 

Ástæða þessara óvenjulegu tengsla er sú staðreynd að árangur starfsins er háður 

trúverðugleika og áreiðanleika starfsfólksins. Læknir þarf til dæmis að virðast 

trúverðugur og áreiðanlegur til þess að fólk treysti honum, þrátt fyrir læknisfræðilega 

þekkingu hans. Þessi viðmið geti verið ólík á milli lækna og presta en samt lík þar sem 

þau krefjast þess að einstaklingarnir lifi lífi sem stangast ekki á við kröfur um 

trúverðugleika, áreiðanleika og heilindi sem gerðar eru til starfsins (6-8). 

Þessir eiginleikar, sem sé áreiðanleiki, trúverðugleiki og heiðarleiki, segir Karle 

gegna mikilvægu hlutverki fyrir fagstéttir vegna þess að þær eru að fást við 

tilvistarvandamál. Þessi vandamál varða mannlega sjálfsmynd með beinum hætti enda 

hafa þau í för með sér mikla áhættu og eru alltaf mjög persónuleg fyrir einstaklinginn. 

Það er hvorki hægt að kaupa eða útbúa heilsu, lög, trú eða sjálfsmynd. Ef fólk fær á 

tilfinninguna, að læknir mæli með ákveðinni meðferð til þess eins að hagnast á henni 

sjálfur, þá missir það traust til læknisins. Á hinn bóginn getur enginn læknir alhæft að 

einhver meðferð virki, sérstaklega ekki gagnvart alvarlegum sjúkdómum. Fagmennskan 

getur tryggt ákveðið ferli en ekki endanlega útkomu. Það eru hinar tæknilegu 

takmarkanir faggreinanna (8).  

Fagaðilar geta kynnt sitt efni en ekki ábyrgst að áheyrendur meðtaki það sem 

sagt er. Viðtakan er háð trausti. Karle tekur dæmi, um athöfn í kirkju, til þess að lýsa 

inntaki þessara orða. Hún segir að athöfnin nái ekki til áhorfenda nema þeir upplifi það 

að athöfnin hafi merkingu fyrir prestinn og að presturinn reyni að boða þá merkingu í 

öllu sínu lífi. Það þarf ekki að fela í sér það að presturinn búi yfir öllum svörum eða sé 

fyrirmynd hinna mestu dyggða heldur að hann eða hún sé heil og sönn persóna sem 

leitast við að lifa samkvæmt kristilegu hugarfari (8).  

Karle heldur því fram að fagstéttir finni vel fyrir þrýstingnum sem myndast 

vegna einstaklingsmiðunar og fjölbreyttra lífshátta nútíma samfélagsins. Fólk nú til dags 

er fullt efasemda vegna ósamræmisins á milli þeirra sem búa yfir og eru taldir einoka 

sérfræðikunnáttuna og leikmanna sem þurfa á fagkunnáttunni að halda. Um þetta geta 

ekki aðeins prestar vitnað heldur líka kennarar, sem eru að fást við bæði nema og 

foreldra sem vantreysta faglegri hæfni þeirra og læknar en fólk er orðið tortryggið 

gagnvart læknisfræðilegri þekkingu þeirra. Því telur Karle að prestar séu að fást við 

sama vanda og sömu áskoranir og aðrar fagstéttir (8). 

Í ofanálag eru prestar að fást við efasemdir, hjá kirkjunnar fólki, gagnvart 

nytsemi guðfræðinnar í kirkjulegri starfsemi. Karle talar út frá því að vígð þjónusta 

standi frammi fyrir því að dregið sé úr fagþætti hennar (e. deprofessionalisation). Hún 

vísar í fræðimenn sem tengja þetta ferli við afhelgun og tengsl prestsins við 

skjólstæðinga sína. Skjólstæðingurinn sem er þýðingarmikill hluti starfsgreinarinnar má 

ekki verða ráðandi þáttur. Líkt og þegar presturinn leitast við að fylgja skjólstæðingum 

sínum og gefur í skyn að hann bæði skilji þá og samsami sig hjálparleysi þeirra ásamt 

því að þjást fyrir þeirra hönd. Þar með setur presturinn trúarlega fagþekkingu sína sífellt 

minna fram, á yfirvegaðan og viðeigandi hátt. Þessi greining er studd af rannsókn sem 

var gerð á starfsánægju presta og sýndu niðurstöður þeirrar rannsóknar að prestar telja 

ekki mikla þörf á guðfræðilegri hæfni í starfi sínu. Karle telur þessa sýn eitt af því sem 

dregur úr faglegum þætti hinnar vígðu þjónustu, það að skilgreina starf presta eins og 

hver önnur störf en ekki sem faggrein (9).  

Þrátt fyrir að manneskjan hafi ríka þörf fyrir að reiða sig á aðra, til dæmis til að 

upplifa sig metna að verðleikum, getur þörf á svörun og viðurkenningu í sambland við 

spillingarhneigð og skert sjálfsmat verið skaðleg. Það ætti að vera hægt að koma í veg 

fyrir vanda af því tagi með því einfaldlega að hvetja presta til þess að tileinka sér þá sýn 

að það er aðeins Guð, ekki annað fólk, sem getur gefið hina sönnu virðingu. Álit 

annarra ætti hvorki að stýra lífi né hafa áhrif á sjálfsmynd presta. Presturinn þarf að taka 

fulla ábyrgð á sér og halla sér að Guði og styðja sig við fagþekkingu sína, guðfræðina 

(16).  

Eitt af því sem Karle telur mikilvægt að skoða, í samhengi við það að hinn 

faglegi þáttur vígðrar þjónustu sé á undanhaldi, er að hinn kristilegi boðskapur er ekki á 

höndum sóknarinnar eins og Lúther vildi hafa það, nú eru það valdameiri aðilar innan 

kirkjudeildanna sem ráða. Það hefur leitt af sér að kirkjan sem stofnun setur viðmið um 

verkkunnáttu, gæði stílsins og nákvæma skipulagsgerð ofar innihaldi kristilegra 

prédikana. Stofnanavæðing hefur það í för með sér að rýnt er í neikvæða þætti 

einstaklinganna í stað þess að styðja við hæfileika og sérkenni hvers og eins og hvetja til 

gagnrýni og sjálfræðis. Kirkjan sem stofnun reynir að leysa vandann með því að setja 

frekari reglur (11, 16).  

Karle segir þessa breytingu á þjónustunni, úr því að vera fagleg yfir í það að vera 

ófagleg, sjást til dæmis í því hversu oft kirkjur bjóða upp á prédikara sem hafa enga 

guðfræðimenntun. Hún vísar í rit sem EKD gaf út en þar setur þýska kirkjan það fram 

að stefnan sé að fá leika til þess að flytja prédikanir og lesa lestra í tveimur þriðju af 

öllum athöfnum kirkjunnar fyrir árið 2030. Þetta sjá stjórnendur kirkjunnar ekki sem 

galla heldur sem möguleika á því að auka kirkjusókn.
26

 Með þessu er gert lítið úr 

guðfræðinámi og guðfræðilegri þekkingu. Einnig virðist ríkja misskilningur á hinum 

almenna prestdómi Lúthers. Lúther lagði ríka áherslu á sjálfræði kristinna einstaklinga, 

rétt þeirra og skyldu til að boða fagnaðarerindið en hann taldi ekki alla jafn hæfa til 

þess. Hæfnin þarf að vera mikil þegar fengist er við boðun fagnaðarerindisins á 

opinberum vettvangi, þegar fengist er við gagnrýni og efasemdarfólk með mismikla eða 

                                                           
26

 Hérlendis hafa ekki verið gerðar rannsóknir á því hversu mikið leikmenn fá að prédika svo ekki er vitað 

hvort það hefur aukist eða ekki. Leikmenn taka þó virkan þátt í helgihaldinu, til dæmis sem messuþjónar. 



23 

misjafna dómgreind. Það er því skýrt að guðfræðileg menntun og þekking á Biblíunni er 

mótmælendum mjög mikilvæg (16-17).  

Þessi hæfni er ekki aðeins nauðsynleg við prédikun heldur líka við sálgæslu þar 

sem presturinn mætir tilvistarspurningum skjólstæðinga sinna, spurningum um hið eilífa 

líf, um þjáninguna og tilgang mannsins. Þessum spurningum verður ekki mætt með 

samskiptahæfni prestsins heldur með dómgreind sem er grundvölluð í guðfræðilegri 

þekkingu. Mótmælendakirkjan var hér áður fyrr stolt af kölluninni vegna samvisku 

hvers og eins, sem var uppruni siðbótar Lúthers (11, 17). 

Íslendingar tóku við siðbótinni árið 1551 og með lögfestingu kirkjuskipunarinnar 

var grundvöllur laganna áfram kristin trú. Rökin fyrir umbótunum voru neikvæð afstaða 

til páfavaldsins. Það voru þó ekki meginrökin heldur hlýðni við fagnaðarerindið. Vald 

fagnaðarerindisins var sett ofar valdi páfa. Að Guð taki syndarann að sér fyrir Jesú 

Krist, það er fagnaðarerindið. Það var grundvöllur þess að siðnum var breytt, að 

fagnaðarerindið kveður á um hvað trúin sé og hvað ekki. Þess vegna varð kirkjan á 

Íslandi evangelísk þar sem hún laut fagnaðarerindinu sem valdi. Þetta var megináhersla 

Lúthers, að fagnaðarerindið skyldi hafið til vegs og gagnrýndi hann það að ýmsar 

mannasetningar væru farnar að skyggja á fagnaðarerindið.
27

 Ágsborgarjátningin frá 

1530 er það rit sem túlkaði fagnaðarerindið og sýndi fram á hvaða félagslegar ályktanir 

skyldi af þeirri túlkun draga. Það sem einkennir ritið er mildur tónn, friðar- og 

sáttavilji.
28

  

Ágsborgarjátningin kveður á um að enginn skyldi tekinn inn í hina kirkjulegu 

stétt nema hann eða hún sé réttilega kallaður eða kölluð.
29

 

Einar Sigurbjörnsson, prófessor emeritus, segir í bók sinni Kirkjan játar: 

Trúarjátningin kunngjörir vitnisburðinn um hjálpræðið og er samkvæm 

vitnisburði Ritningarinnar sjálfrar um, hvert aðalefni hennar sé. Það er ekki þessi 

eða hin þekkingin, ekki hin eða þessi breytnin, heldur Kristur sjálfur (Jh. 3.16). 

Það er saga hans sem er undirstaðan og því ákvarðast vald hverrar trúarjátningar 

af því, hvernig hún túlkar hana og það merkir, að sérhver játning verður að 

styðjast við sögu Jesú Krists.
30

  

 Jesús Kristur er lykillinn til skilnings á öllum ritum Biblíunnar og út frá 

vitnisburðinum um hann eru öll áhersluatriði kristinnar trúarjátningar dregin. Prestar og 

aðrir sem gegna opinberri þjónustu innan kirkjunnar eru skuldbundnir til að haga boðun 

sinni og vitnisburði í samræmi við trúarjátningar kirkjunnar (129-130). Því til 

staðfestingar er farið með vígsluheiti sem er orðað svona í Handbók íslensku kirkjunnar 

frá 1981: 

Nú brýni ég alvarlega fyrir þér: að prédika Guðs orð hreint og ómengað, eins og 

það er að finna í hinum spámannlegu og postullegu ritum og samkvæmt 

vitnisburði vorrar evangelísk-lúthersku kirkju í játningum hennar.
31

 

 Kirkjan er grundvölluð í fagnaðarerindinu og byggir á því að fagnaðarerindið 

heyrist og sé meðtekið. Að koma því til skila felst ekki eingöngu í athöfnum heldur 

einnig í manneskjum sem hægt er að treysta, einstaklingum sem búa yfir biblíulegri og 

guðfræðilegri dómgreind, oftast guðfræðimenntuðu fólki.
32

 Fagstéttin, vígð þjónusta, 

hefur samkvæmt þessu kerfisbundna þekkingu á því efni sem hún starfar að og sér um 

innsetningu inn í virk kerfi fagsins, til dæmis með vígslu. Stöðlum faglegrar þjálfunar er 

stýrt af fagaðilum innan fagsins sem hafa þróað með sér fagleg viðhorf byggð á 

fagnaðarerindinu og játningum kirkjunnar. Þeir hlutar starfsins sem verða skoðaðir hér 

eru sálgæslan og andleg leiðsögn, presturinn sem andlegur leiðtogi og sálgætir. Í 

kaflanum hér á eftir verður litið til leiðtogahlutans en þar á eftir til sálgæslunnar. 

1.3.1. Andlegur leiðtogi 

Þjóðarleiðtogar koma gjarnan fram sem yfirvald eða harðstjórar en það sama á ekki að 

gilda um andlega leiðtoga innan kirkjunnar, sem ættu að birtast sem þjónar sem hafa 

helgað sig velferð sóknarbarna sinna. Líkt og Jesús þjónaði og gaf líf sitt fyrir 

mannfjöldann. Lathrop lítur til ritningarinnar og hinna fornu safnaða þegar hann rýnir í 

leiðtogahlutverk prestsins. Hann telur þær umbætur sem Páll postuli vildi hvetja til með 

skrifum sínum, til samtíma safnaðanna og gagnrýnina sem kemur fram í ritum Nýja 

testamentisins, vera prestum mjög gagnlegar þegar leiðtogahlutverkið er skoðað.
33

Leiðtogar, fyrstu kristnu safnaðanna, eru allir gagnrýndir í guðspjöllunum. Í 

frásögunum má sjá að þrátt fyrir vilja Jesú til að kenna þeim þá skilja þeir hann ekki. Í 

píslarsögu Jóhannesar svíkja leiðtogarnir, afneita og yfirgefa, Jesú. Þó þessir leiðtogar 

hafi líklega allir verið dánir þegar guðspjallið var skrifað, þá voru sumir þeirra þekktir 

fyrir að hafa veitt hinum fyrstu söfnuðum kristninnar forystu. Þeirra er minnst sem 

áhrifamikilla leiðtoga, þar með taldir Pétur og Jóhannes. Lathrop telur að staður þeirra í 

guðspjöllunum ætti að vera táknrænn fyrir hvaða leiðtoga sem er og lítur svo á að 

gagnrýnin á þá ætti því að vera mjög áhrifamikil. Hann bendir á að þrátt fyrir 

gagnrýnina eiga guðspjöllin ekki tillögur að betri leiðtogum (19). 

Leiðtogarnir eru settir fram sem breyskir einstaklingar og ekki er gefið í skyn að 

það þurfi að skipta þeim út fyrir einhverja betri. Lathrop notar áherslu Matteusar sem 

dæmi, þar sem hægt er að finna tvær sterkar setningar með andstæðri merkingu um 

Pétur. Hin fyrri er í Matt. 16.18 þegar Jesús segir við Pétur: „Þú ert Pétur, kletturinn, og 

á þessum kletti mun ég byggja kirkju mína og máttur heljar mun ekki á henni sigrast.“ 

Hin síðari er í Matt. 16.23 þegar Jesús segir við Pétur: „Vík frá mér Satan, þú vilt 

bregða fæti fyrir mig, þú hugsar ekki um það sem Guðs er heldur það sem manna er.“ 

Matteus hefur báðar þessar fullyrðingar saman um þennan sterka leiðtoga hinnar fornu 

kirkju. Þar með stendur hann sem klettur kirkjunnar, trúarinnar og játningarinnar en 

einnig sem klettur brota, hrösunar og þversagna við áform Guðs (20).  

Þó guðspjöllin víki ekki að því að söfnuðir fornkirkjunnar þurfi nýja eða betri 

leiðtoga þá er það gefið í skyn í bréfum Jóhannesar en þar er settur fram valmöguleiki, 

sem sé að taka leiðsögn góðra leiðtoga sem eru frá Guði komnir en ekki fylgja illum 

leiðtogum því þeir séu ekki frá Guði komnir. Þessu til stuðnings vísar Lathrop í 

Díótrefes (3Jóh. 1.9) sem setur sjálfan sig í forgang og svo Demetríus (3Jóh. 1.12) sem 

var sannur og heill leiðtogi (20). Hér eru líklega komin fram tvö dæmi um aðfinnanlega 

leiðtoga, annars vegar þá sem eru sannir en breyskir og hins vegar þá sem eru forhertir 

og afvegaleiðandi. 

Lathrop telur að í vissum skilningi hafi guðspöllin fjögur lýst togstreitunni sem 

ríkir á meðal leiðtogaefna sem leitast við af fullri alvöru að vera trúföst kristninni. Slíkir 

leiðtogar geta verið eins og Pétur, á einum stað brotnir en á öðrum stað sterkur klettur. 

Lathrop telur samtíma sinn tortryggja allt yfirvald og segir samfélagið stöðugt spyrja: 

„Hver segir það?“ og „Í valdi hvers?“ Á slíkum tímum telur hann gagnrýni á forystu 



26 

mikilvæga enda myndast þá kröfur um það að prestar skoði sig og rýni í leiðtogahæfni 

sína. Það er því mat Lathrop að andlegir leiðtogar þurfi að vera opnir fyrir gagnrýni og 

að þeir geti sett sig fram án þess að ganga gegn tilgangi forustu sinnar, það er að segja 

þjónustu og hlýðni við hinn þríeina Guð (21, 26).  

Hann segir mikilvægt að prestar séu kallaðir og viðhaldi þeirri köllun að fylgja 

fagnaðarerindinu, ekki sem fræðimenn og ekki sem stjórnendur heldur sem þjónar, í 

auðmýkt og trausti til hins upprisna. Fyrirmynd prestanna er Jesús sem gekk um og 

fyrirgaf fólki syndir þess, reisti upp dauða, rak út illa anda, bauð hina útskúfuðu 

velkomna og mætti hinum fátæku. Kristnir leiðtogar eiga að segja frá fagnaðarerindinu í 

krafti heilags anda, láta fólk vita af fyrirgefningunni, bjóða alla velkomna, tala gegn 

hinu illa, sinna fátækum og leitast við að lækna og hugga þá þjáðu. Þessi kraftur dregur 

fólk að og tvístrar því ekki (22-23). 

Áður en þau, sem kölluð eru sem prestar, geta byrjað að þjóna fer fram vígsla, 

athöfn sem innifelur handayfirlagningu og bæn, þar sem beðið er sérstaklega fyrir því 

að viðkomandi verði Guði að gagni. Það er mikilvægt að viðurkenna það að hið 

eiginlega vald prestsins kemur frá Guði og því þarf presturinn stöðugt að setja andlegt 

og trúarlegt hlutverk sitt í samhengi við kraft Heilags anda. Til þess að viðhalda þessu 

þarf presturinn að eiga líf í ljósi trúar (25-27).  

Það er hægt að segja að sú frammistaða væri til fyrirmyndar og eftirbreytni. 

Gerð hefur verið rannsókn á hlutverki prestsins og árangursríku prestsstarfi þar sem 

niðurstöður sýna framsetningu á fyrirmyndarleiðtoga. Í næsta kafla verður fjallað um 

það sem einkennir andlegan leiðtoga, sem er til fyrirmyndar samkvæmt rannsókninni.  

1.3.2. Fyrirmyndar leiðtogi 

Þjóðkirkjan tekur þátt í samkirkjulegu (ekumenisku) starfi bæði erlendis og á Íslandi. 

Hún er hluti af samfélagi kristinna kirkna úti um allan heim. Það þýðir að þjóðkirkjan 

sér sig sinna sömu köllun og á sama grundvelli og aðrar kristnar kirkjur. Sérstaklega 

tilheyrir þjóðkirkjan fjölskyldu lúterskra kirkna og tengist þeim formlega í gegnum 

Lúterska heimssambandið. Þjóðkirkjan er einn af stofnaðilum Lúterska 

heimssambandsins (1947); Alkirkjuráðsins (1948); Norræna samkirkjuráðsins (1949); 

Kirknasambands Evrópu (1964) og Porvoo-kirknasambandsins (1995).
34

 Út frá þessum 

upplýsingum sem og þeirri fullyrðingu að allar evangelísk-lúterskar kirkjur byggi á 

sama grunni, fagnaðarerindinu um hinn upprisna Krist, má gefa sér að niðurstöður 

rannsóknar sem gerð var á aðstæðum og reynslu presta í Þýskalandi megi nota til 

viðmiðunar fyrir íslenska presta.  

Jackson W. Carroll, prófessor emeritus við Háskólann Duke í Durham, gerði 

viðamikla rannsókn á hlutverki prestsins. Tæplega 900 lúterskir og kaþólskir prestar í 

Bandaríkjunum tóku þátt í eigindlegum viðtölum, myndaðir voru 23 rýnihópar þar sem 

leikmenn voru einnig þátttakendur og fjallað var um árangursríkt prestsstarf.
35

 

Þátttakendur rýnihópanna voru beðnir um að teikna mynd af fyrirmyndarþjónustu. 

Nánast undantekingalaust sýndu teikningarnar samvinnu. Prestar sem geta myndað 

samstarf og treyst sóknarbörnum sínum til að sinna safnaðarþjónustu voru settir fram 

sem dæmi um fyrirmyndarleiðtoga.
36

 

Í þessum dæmum er mikilvæg og frelsandi kennsla fyrir alla presta. Presturinn 

þarf hvorki að gera allt sjálfur né að vera góður í öllu sem söfnuðurinn þarfnast. 

Presturinn kemur með það sem hann hefur að bjóða, eigin hæfileika og eiginleika til að 

finna og næra hina fjölmörgu hæfileika og eiginleika annarra í söfnuðinum svo þau 

megi öll hjálpast að við að framfylgja markmiðum safnaðarins. Kaþólskur prestur í 

Chicago setti þetta fram með eftirfarandi hætti: Presturinn þarf að vera sú persóna sem 

trúir einlæglega á það að hlutirnir geti gerst í söfnuðinum og hann þarf að treysta því að 

sama hvernig hlutirnir fara þá er það ekki alfarið á herðum prestsins. Því í raun gerist 

ekkert nema fyrir Guð (6).  

Carroll segir mikilvægt að átta sig á því að það sem ein sókn telur 

fyrirmyndarstarf þarf ekki að eiga við í annarri sókn. Ólíkar aðstæður kalla á 

mismunandi þjónustu, því þarf að skoða starfsemina og kröfurnar út frá samhengi 

hverrar sóknar fyrir sig. Sem sé, hvers konar aðferð og hvers konar prestur hentar best 

hverju sinni. Ein stærð hentar ekki öllum. Prestar eru misvel útbúnir og hafa ekki allir 

það sem til þarf til þess að bregðast við hvaða umhverfi sem er eða hvaða aðstæðum 

sem upp koma. Sumir prestar virka einfaldlega betur á einum stað en öðrum og rétt 

staðsetning getur stuðlað að því að fagnaðarerindið berist til sóknarbarnanna sem og út 

fyrir söfnuðinn (8-9).  

Þessi mismunur kom fram í rýnihópnum, til dæmis í þeirri birtingarmynd að 

íhaldssamir „evangelískir mótmælendur“ töldu góðan söfnuð halda Biblíuleshópa, 

leggja vel í prédikunina og kennsluna. Ásamt því að vinna aðra til Krists og styðja hina 

nýtrúuðu til að vaxa sem lærisveinar hans. Á meðan kaþólikkar og aðrir söfnuðir 

mótmælenda voru líklegri til að meta lofgjörð, sakramenti og félagsstarf meira (9). 

Allir virtust þó sammála því að presturinn sé kallaður til þess að vera tryggur 

fagnaðarerindinu á viðeigandi hátt út frá þeim tíma og stað sem hann eða hún er kölluð 

til að þjóna. Carroll tekur fram að markmið hans með rannsókninni sé ekki að lýsa 

fullkomnu safnaðarlífi eða prestinum sem óaðfinnanlegum leiðtoga heldur að setja fram 

sjónarhorn á það sem talið er æskilegt og gott. Það er leiðtogahæfni sem er til 

fyrirmyndar (2-4). 

Samkvæmt niðurstöðum rannsóknar Carroll þurfa fyrirmyndarleiðtogar að vera 

lærdómsfúsir, vera fullir eldmóðs og hafa hugrekki til þess að rýna í eigin þjónustu. Þeir 

þurfa að búa yfir auðmýkt og fúsleika til að læra af eigin mistökum jafnt sem velgengni. 

Þegar mistök hafa átt sér stað eða þegar breytingar eiga sér stað er nauðsynlegt að þeir 

geti horft í eigin barm og endurmetið eigin leiðtogahæfni. Þess er einnig vænst að þeir 

taki viðeigandi ábyrgð á því sem gerist innan safnaðarins án þess að taka allt inn á sig. 

Einn þátttakendanna orðaði þetta vel þegar hann talaði um mikilvægi þess að geta 

fengist við óheilbrigðar aðstæður, sem geta myndast í söfnuðum, án þess að sýkjast 

sjálfur, viðhalda heilbrigði og takast á við það sem upp kemur af heilindum (9-11).   

Carroll setur fram þær áherslur að fyrirmyndarleiðtogar hlusti vel á safnaðarfólk, 

virði framlag þess og þrói skýra sameiginlega sýn safnaðarins sem síðan mótar bæði 

mörkin og markmiðin sem stefnt er að. Þessa eiginleika setur Carroll fram sem 

samvinnu á milli leikra og lærða og líkir þeim við hvatningu Páls þar sem hann notar 

líkama Krists sem myndlíkingu fyrir kirkjuna. Carroll dregur fram fjóra meginþætti sem 

hafa áhrif á fyrirmyndarstarf innan safnaða sem hann telur að byggi á góðum leiðtoga. 

Þessir fjórir þættir eru; seigla og andlegur agi, aðlögunarhæfni, vinátta, sjálfstæði og 

fróðleiksfýsn (4, 10-15).  

Það er athyglivert að vináttutengsl prestanna skipta miklu máli en einangrun er 

helsta ástæða óánægju og kulnunar í starfi. Góðir leiðtogar þurfa því að tengjast öðrum, 

bæði samstarfsmönnum sínum og fólki innan og utan sóknarinnar. Til þess að viðhalda 

fyrirmyndarþjónustu og feta í fótspor Jesú þarf presturinn stuðning, félagsskap, 

gagnrýni og gleðina sem vinir veita. Það er öllum nauðsynlegt að geta verið 

auðsæranlegir og að tjá sig af hjartans einlægni og fyrir presta getur þetta skipt sköpum. 

Því ef presturinn upplifir sig einangraðan í þjónustu sinni þá hefur það áhrif á heilsu 

hans eða hennar. Það hefur áhrif á þjónustuna og er einnig stór þáttur í því að presturinn 

fari að efast um eigin köllun og íhugi að hætta starfi sínu (12-14).  

Rétt yfir helmingur, þeirra mótmælendapresta sem höfðu hætt starfi sínu, sögðu 

að þeir hefðu verið einmana og fundist þeir einangraðir. Sama má segja um kaþólska 

presta sem hafa stigið frá prestskap en þeir sögðu skírlífi og einmanaleika helstu 

ástæður þess. Einlífið kemur í veg fyrir að maki og börn geti mætt þörfinni fyrir vináttu. 

Þegar vináttan er takmörkuð við nánustu fjölskyldu er það oft mikil byrði á þau 

sambönd því er talið betra að eiga einnig vini utan nánustu fjölskyldunnar (13-14). 

Sumir þátttakendur rannsóknarinnar notuðu orðalagið „heilagur vinskapur“ en 

áttu þá við vináttu sem þróast út frá samskiptum við Guð. Seigla er nærð með andlegri 

ögun, bæn, hugleiðslu og lofgjörð. Í gegnum slíka iðkun er hægt að kynnast vináttu 

Guðs, Guðs sem virðir manneskjuna, er þolinmóður og vill henni aðeins það besta. 

Heilög vinátta við Guð er grunnur þess vinskapar sem kristnir veita hver öðrum. Í slíkri 

vináttu virðir fólk mörk og lítur eftir velferð hvers annars (14).  

Sem sé þau, sem eru til fyrirmyndar varðandi prestlega leiðtogahæfni, eru bæði 

afdráttalaus við sjálf sig og fús til að læra. Þau eru ekki lærðir prestar heldur lærandi 

prestar. Þau spyrja sjálf sig að því hvað þau geti lært af reynslunni og hvað þau þurfi til 

þess að geta sinnt því starfi sem Guð hefur kallað þau til (15) og tileinka sér það.  

Þau draga fram styrk og hæfileika annarra og stuðla að samstarfi. Þau hlúa vel að 

sér og vináttutengslum sínum, ásamt því að standa á grunni trúar sinnar. Trúarleg 

kjölfesta virðist því vera lykilatriði fyrir góða leiðtoga. Hér hefur verið farið yfir 

hlutverk prestsins sem andlegur leiðtogi, sem veitir andlega leiðsögn. Þá er komið að 

því að skoða hlutverk prestsins sem sálgætis, sem er sá eða sú sem veitir sálgæslu. 

1.3.3. Sálgætir 

Í skýrslu nefndar um heildarskipan þjónustu kirkjunnar, sem var lögð fyrir kirkjuráð í 

september 2010, segir að frumskylda sóknar sé guðsþjónusta, kærleiksþjónusta, fræðsla 

og sálgæsla sem nærir og eflir trú sem starfar í kærleika. Sóknin á að sjá til þess að 

sóknarbörn njóti sálgæslu, umhyggju og stuðnings á lífsgöngu sinni og eigi aðgang að 

sálgæslu í samtali, prédikun, sakramenti og fyrirbæn.
37

 

Í kafla 7.1 segir: 

Þjónusta kirkjunnar birtir kristna trú og kærleika í verki. Hún þjónar í anda Jesú 

Krists þeim sem þarfnast umhyggju, nærveru og hjálpar. Kirkjan hlustar eftir 

þörfinni og leitar þeirra sem helst þarfnast umhyggju og stuðnings (110). 

Sálgæslan er stuðningur á lífsgöngunni og tengist ekki eingöngu sorg eða 

veikindum.  

Prestar og djáknar taka þátt í þverfaglegu samstarfi á sviði sálgæslu, 

áfallahjálpar og aðhlynningar sjúkra (111). 

Skipulagðri kærleiksþjónustu eins og sálgæslu í sóknum sinna prestar, djáknar 

og aðrir sem hafa hlotið viðeigandi menntun og þjálfun. Kærleiksþjónusta kirkjunnar er 

sett fram í fimm áhersluflokkum og fjallar einn þeirra um að veita sálgæslu og viðtöl. Þá 

er átt við viðtöl við einstaklinga og fjölskyldur, stuðning og ráðgjöf við fólk í 

margvíslegum aðstæðum. Viðtöl eða ráðgjöf til para, hjóna og annarra sem þarfnast 

aðstoðar í samskiptum sínum og sambúð. Sálgæslan getur einnig verið sett fram í 

hópastarfi, til dæmis með syrgjendum, aðstandendum vímuefnaneytenda, í starfi á 

meðal vímuefnaneytenda eða sem stuðningur við innflytjendur, atvinnulausa eða 

fatlaða. Einnig eru prestar starfandi í sérþjónustu meðal annars á stofnunum, í 

fangelsum, á sjúkrahúsum, í skólum og á dvalar- og hjúkrunarheimilum. Starf þeirra 

snýr að miklu leyti að sálgæslu við einstaklinga er líða og þjást í erfiðum aðstæðum og 

aðstandendur þeirra (111-112).  

Á vef Landspítalans er að finna grein um sálgæslu en þar segir: 

Markmið sálgæslunnar er að liðsinna þeim, sem glíma við sárar tilfinningar og 

erfiðar tilvistarspurningar tengdar veikindum og alvarlegum áföllum. Þessi 

þjónusta stendur öllum opin, jafnt sjúklingum sem aðstandendum og starfsfólki 

spítalans, án tillits til lífsskoðana eða trúarafstöðu.
38

 

Þar kemur fram að sálgæsla gæti komið öllum þeim að gagni sem leita tilgangs 

eða eru kvíðin, óörugg, döpur, reið eða sorgmædd. Eins þeim sem þarfnast traustrar 

nærveru, uppörvunar, stuðnings eða leiðsagnar í samskiptum. Einnig þeim sem þarfnast 

hlustunar og einhvers sem leitast við að skilja þau og svo þeim sem vilja tala um trú 

sína, dýpka eigin svör eða vilja fyrirbæn og hjálp til trúariðkunar.
39

 

Sr. Birgir Ásgeirsson prófastur skrifar aðfaraorð í bók sr. Sigfinns Þorleifssonar, 

Í nærveru. Þar vísar hann í orð Martin Buber, eins af hugsuðum síðustu aldar, um að 

grunnskipan mannlífsins felist í nálægðinni. Hann segir: 

Ég og þú. Þar er nærveran svo mikil að allt verður ljóst, veikleiki og styrkleiki. 

Einmitt þar vaknar von um bærilegt framhald. Það er ef til vill það sem mestu 

skiptir í lífinu, að tveir einstaklingar geti talað saman af fullum trúnaði, þar sem 

ekkert er undanskilið og gengið eftir því jafnóðum, að allt sem sagt er, skiljist 

eins af beggja hálfu.
40

 

Birgir segir að hver sem hefur látið sér annt um annan einstakling og tekið þátt í 

að hlúa að þeirri manneskju af heilindum og tryggð, hafi tekið þátt í umönnun sem hægt 

sé að nefna sálgæslu. Hann segir að í alvarlegum veikindum og áföllum þurfi sérstakt 

átak og þá sé leitað til þeirra sem hafa sérþekkingu, til dæmis presta. Hann segir bókina 

lýsa sálgæslunni vel, hvernig einstaklingur nálgast aðra manneskju, einkum í sálarneyð 

og reynir að mæta henni, leggja henni lið og hjálpa henni að finna aftur eigin styrk og 

trú (8).  

Sr. Sigfinnur Þorleifsson, sjúkrahúsprestur og lektor við Guðfræði- og 

trúarbragðafræðideild Háskóla Íslands, segir aðskilnað og firringu vera viðfangsefni 

sálgæslunnar. Hann lýsir sálgæslunni sem brú, tengingu á milli Guðs og manneskjunnar 

og svo á milli einstaklinga.
41

 Howard Clinebell segir sálgæsluna viðfangsefni allra 

kristinna manna þar sem öllum ber að auðsýna umhyggju en faglega leiðsögn segir hann 

sérstakt hlutverk þeirra sem hafa menntun og þjálfun á sviði sálgæslunnar. Fyrirmynd 

sálgætisins er Jesús, miskunnsami Samverji mannkyns alls sem leiðir manneskjuna 

alltaf til samfunda við sína innstu verund. Sigfinnur segir að í samfylgd með öðrum fari 

einstaklingurinn í för með Kristi og verði vitni að skilyrðislausum kærleika hans sem 

kemur til leiðar umbreytingu hjartans. Þessi umbreyting á sér stað vegna þess að Jesús 

hlustar og viðurkennir persónuna eins og hún er, á þeim stað sem hún er, hann dæmir 

ekki og þar með fær manneskjan það rými sem hún þarfnast til þess að vera sú sem hún 

er (11). Slíkt rými og nærandi viðurkenning skapar aðstæður þar sem á sér stað huggun 

og vöxtur.  

Holdtekning Krists og samlíðan hans, á krossinum, með manneskjunni sýnir 

elsku Guðs til mannkyns og ýtir undir nálægð hans. Náðin sem er gefin fyrir alla er 

sannarlega þakkarverð. „Allt þetta vegur að sjálfsögðu þungt í sálgæslunni og þó 

einkum í samtali við þá, sem telja sig ekki elskuverða og eiga í erfiðleikum með 

fyrirgefninguna (101).“ Sálgæsla kirkjunnar beinist mikið að syrgjendum og er eitt 

höfuðmarkmið sálgæslunnar að greiða fyrir útrás sorgarinnar. Samkvæmt Sigfinni gerist 

það til dæmis með því að sálgætirinn viðurkenni þær erfiðu tilfinningar sem syrgjandinn 

ber í brjósti. Ef tilfinningarnar fá ekki réttan farveg geta þær lokast inni og þar með 

komið í veg fyrir að manneskjan geti vaxið af raunum sínum. „Líkt og sorgin hefur 

vonina að leiðarljósi (1Þ 4:13) eins þarf reiði syrgjandans að hafa sáttargjörðina að 

markmiði (Ef 4:26).“
42

 Syrgjandinn gengur í gegnum reynsluna með Kristi en 

sálgætirinn stendur álengdar, í nærveru, og sýnir aðgát (101-102). 

Sigfinnur telur mikilvægt að presturinn gleymi sér ekki í hlutverki sínu en hann 

telur að ef presturinn verður svo samgróinn prestshlutverki sínu geti það orsakað 

afneitun á ýmsum sviðum sem tilheyra mennskunni. Samfylgdinni fylgja oft tilfinningar 

gagnvart sálgætinum, jákvæðar og neikvæðar því þarf presturinn að hafa raunsæja 

sjálfsmynd og þekkja eigin takmarkanir (106). Sigfinnur setur fram skemmtilegt dæmi 

til að útskýra þetta betur: 

Einhvern tímann var haft á orði að prestur, sem stendur fyrir altari í þéttskipaðri 

kirkju meira eða minna daglangt, þurfi á því að halda þegar heim er komið að 

vera sendur út með ruslið (106). 

 Í kjölfarið minnir Sigfinnur á siðareglur presta sem kveða á um að sálgæslan 

byggist á virðingu og trúnaðartrausti sem sé bæði viðkvæmt og vandmeðfarið (106). 

Segja má að Sigfinnur setji prestinn hér fram sem bæði særðan heilara og brotið tákn ef 

litið er til kenninga Nouwen og Lathrop. Hér verður farið yfir nokkur ráð sem Nouwen 

og Lathrop leggja fram í bókum sínum til presta svo þeim megi farnast vel bæði við 

þjónustu sína og í einkalífinu.  

1.3.4. Fagleg ráðgjöf 

Bæði Nouwen og Lathrop hvetja presta til dáða í bókum sínum og setja þar fram ýmis 

ráð þeim til handa. Starf presta er krefjandi, hlutverk sálgæslunnar er viðkvæmt og 

vandmeðfarið og það er erfitt fyrir presta að finna jafnvægi á milli þjónustu sinnar og 

einkalífsins. Jafnvægi, á milli þess að huga að eigin sálarástandi á sama tíma og unnið er 

með fólki á erfiðustu stundum lífs þess, er varla auðfundið. Það er því vel viðeigandi að 

hafa kafla með góðum ráðum til presta sem særðra heilara og sem brotinna tákna. 

 Eins og áður hefur komið fram vill Nouwen setja einmanaleikann fram sem eitt 

aðalsár nútímamanneskjunnar. Hann segir það sár liggja djúpt innra með hverjum og 

einum. Jafnvel þó það taki ekki allir eftir því vegna mikilla anna og vegna þess að það 

er svo mikið áreiti í umhverfinu sem tekur athygli fólks. Einmanaleiki prestsins er ekki 

aðeins tilkominn vegna þessa sammannlega ástands heldur einnig vegna stöðu 

embættisins í samtímanum. Hann notar dæmisögu til þess að dýpka skilning lesenda á 

inntaki þessara orða sinna.
43

  

Sagan er um hann sjálfan sem prest á ferðalagi á flutningaskipi. Hann stóð í 

brúnni í þéttri þoku, þokan var svo þykk að stýrimaðurinn gat ekki séð fram fyrir skipið. 

Skipstjórinn stikaði taugaóstyrkur fram og til baka eftir brú skipsins á meðan hann 

meðtók upplýsingar um staðsetningu frá talstöðinni og hrópaði leiðbeiningar til 

stýrimannsins. Þá rakst hann á Nouwen og gargaði á hann: „Faðir, ekki vera fyrir mér!“ 

Nouwen fylltist samviskubiti og tilfinningu um eigin vanhæfni en í þann mund sem 

hann var að fara í burtu kom skipstjórinn aftur og sagði: „Ertu ekki til í að vera, þetta 

gæti verið eini tíminn sem ég þarf á þér að halda.“ Það er ekki langt síðan prestum leið 

eins og skipstjórum um borð í eigin skipi fullir af valdatilfinningu og sjálfstrausti en nú 

er auðvelt fyrir presta að upplifa að þeir séu fyrir (86-87). 

Þetta er erfið staða fyrir prest sem hefur verið kallaður til að þjóna í nafni 

trúarinnar og hefur skuldbundið sig til þess að forma og halda utan um söfnuð hinna 

trúuðu. Nouwen telur að einmanaleikinn geti við þær aðstæður orðið sérlega 

sársaukafullt sár sem geti auðveldlega leitt til afneitunar og vanhirðu. Því telur hann að 

presturinn þurfi að vera fús til þess að sjá sig í réttu ljósi, meðtaka sár sín og skoða 

samhengið á milli persónulegra og faglegra aðstæðna. Hann segir að presturinn ætti ekki 

að reyna að fela lífsreynslu sína gagnvart þeim sem hann eða hún þjónar heldur forðast 

sýniþörf, tengda því að setja fram opin sár sín og segja sóknarbörnum sínum frá eigin 

þunglyndi, kvíða og þjáningu. Það hjálpar engum, það eykur ekki við trú fólks eða gefur 

von. Það kemur vond lykt úr opnum sárum og þau gróa ekki. Því þarf að hlúa að sárinu, 

sinna því og skilja að það er sammannlegt (87-88, 90). 

 Lausn og lækning þarf að eiga sér stað og þá leitar Nouwen í orð eins og 

umhyggja, samhygð, skilningur, fyrirgefning, nærvera og samfélag, allt orð sem hafa 

verið notuð um læknandi hluta kristinnar þjónustu. Nouwen vill bæta við orðinu 

gestrisni, ekki eingöngu vegna þess að orðið á djúpar rætur í kristninni heldur vegna 

þess að það gefur innsýn í eðli viðbragða við einmanaleikanum. Gestrisni fær 

einstaklinginn til þess að brjótast í gegnum þröngsýni óttans, þannig er hægt að opna 

dyrnar fyrir ókunnugum með það fyrir augum að hjálpræðið komi í mynd hins þreytta 

förumanns. Gestrisnin breytir efafullri húsfreyju í gjafmildan gjafara, kvíðnum 

lærisveini í kraftmikið vitni og hjálpar fólki að þiggja (89). 

Til þess að gestrisnin geti verið læknandi þarf gestgjafanum að líða eins og 

heima hjá sér, í eigin húsi þar sem hann þekkir aðstæður og getur skapað notalegt rými 

fyrir óvænta gesti. Þá kemur fram hæfileikinn til að veita gestunum athygli. Það getur 

reynst þeim erfitt sem eru upptekin af eigin þörfum, áætlunum, áhyggjum og sársauka 

og getur komið í veg fyrir að gestgjafinn geti fjarlægt sig eigin sjálfi til þess að sjá og 

heyra betur í öðrum. Ef húsfreyjunni tekst ekki að stíga út úr eigin áætlunum, spyr hún 

ekki lengur „Hver er þetta?“ heldur mun fremur „Hvað get ég fengið út úr 

viðkomandi?“ Hún hættir að hlusta á hvað gestur hennar er að segja og fer að hlusta 

eftir því hvernig hún getur notað sér það sem verið er að segja. Þörf hennar fyrir samúð, 

vináttu, viðurkenningu, árangur, peninga og frama yfirtekur það sem skiptir máli, sem 

sé að veita hinni manneskjunni óskipta athygli (90). 

Nouwen hvetur öll þau, sem ætla sér að veita skjólstæðingum sínum þægilega 

nærveru og búa svo um að gestum þeirra líði ekki sem óboðnum gestum, til að uppgötva 

eigin kjarna og skoða hjarta sitt. Hann segir sátt og getuna til að vera hér og nú 

nauðsynleg skilyrði fyrir sannri gestrisni. Þegar húsfreyjan nær að draga egó sitt til 

hliðar í auðmýkt þá nær hún að skapa rými fyrir gesti sína þannig að þeir geti verið þeir 

sjálfir og vilji koma til hennar á eigin forsendum. Það að draga sig til baka er mjög 

einbeitt framkvæmd sem getur verið sársaukafull og einmanaleg. En hún býður upp á 

nærveru sem er umfaðmandi og frelsandi en ekki ógnandi og krefjandi (90-94). 

Lathrop setur svipaða sýn fram með aðeins öðrum orðum. Hann segir að prestar 

þurfi að vera áreiðanlegir í liturgíunni (helgihaldinu) og í einkalífinu en sérstaklega í 

persónulegu samtali við þá sem þeir þjóna. Slíkur áreiðanleiki kallar á að presturinn sé 

til staðar og geti stundað virka hlustun en til þess að vera fær um það þarf hann að 

þekkja veikleika sína og mörk. Lathrop telur að fólk sem leitar til presta í angist sinni sé 

að leita Guðs þó það meti einnig persónueiginleika prestsins. Fólk kemur í leit að Guði 

hjá prestinum. Presturinn er þar með tákn og þarf bæði að gangast við og sinna því 

hlutverki. Hann þarf að því leyti að draga persónu sína til baka frammi fyrir Guði og 

skapa með því öruggt rými fyrir aðra. Í slíkum aðstæðum þarf presturinn að hafa stjórn 

á því hvað hann setur fram og hver viðbrögð hans eru.
44

  

Prestur sem hefur sætt sig við eigin einmanaleika og finnur sig heima í eigin húsi 

er gestgjafi sem býður gestum sínum gestrisni. Hann gefur þeim vinalegt rými þar sem 

þeim er frjálst að koma og fara, vera í nærveru eða fjarlægð, að hvílast og leika, að tala 

og þegja, að borða og fasta. Nouwen segir þessa þjónustu vera heilandi vegna þess að 

hún fer gegn þeirri blekkingu að hægt sé að fylla tómleika og einmanakennd með fólki, 

hún fjarlægir ekki sársauka annarra heldur aðstoðar fólk við að skynja einmanaleik sinn 

og deila honum með öðrum. Til dæmis þegar kona þjáist eftir að hafa misst barn sitt þá 

er það ekki hlutverk prestsins að hugga hana með því að tjá henni að hún eigi enn tvö 

dásamleg börn sem hún geti hlúð að. Áskorun prestsins felst í því að hjálpa konunni að 

skilja að lát barnsins hennar myndar tómarúm, sársauka og söknuð en jafnframt 

opinberar það henni eigin dauðleika, ástand sem bæði presturinn og aðrir deila með 

henni.
45

Margt fólk þjáist vegna rangra upplýsinga, það áttar sig ekki á því að ótti, 

einmanaleiki og aðrar eðlilegar tilfinningar, efi, misskilningur, öldrun og dauði eru 

órjúfanlegur þáttur mannlegs ástands. Þess vegna segir Nouwen að þjónusta prestsins 

byggi á því að horfast í augu við hlutina, gangast við sannleikanum og hluti af því er að 

minna fólk á að það er bæði dauðlegt og brotið og að bataferlið hefjist með því að 

gangast við og skilja eigið ástand. Þetta á einnig við um prestinn, gestrisni hans getur 

breytt sárum hans í uppsprettu lækningar, sár hans geta orðið dýrmætir kennarar um 

eigin aðstæður og ástand náungans (93-94). 

Lathrop leggur einnig áherslu á það að presturinn setji sig hvorki fram sem Guð í 

eigin lífi né annarra. Hann hvetur presta til að leggja skjólstæðinga sína í hendur Guðs, 

gefa þá Guði og biðja fyrir þeim. Einnig segir hann mikilvægt að þekkja vel hvert hægt 

er að vísa þeim skjólstæðingum sem þurfa aðhlynningu sem er prestum ofviða. Prestar 

geta ekki alltaf verið til taks, það er ekki þroskuð gjöf til þess sem þjónustuna þiggur. 

Hann telur að hinir vígðu þjónar ættu að vera einstaklega næmir á þarfir sóknarbarna 

sinna og þjónusta þau af djúpri virðingu, þeir ættu að æfa sig í trúnaði og þagmælsku en 

varast að styðja við glæpsamlegt athæfi sem þarf að líta dagsins ljós. Prestar þurfa að 

varpa ljósi á fyrirgefninguna og benda á að hinn særði, upprisni Kristur er við hlið hins 

særða, hins synduga og þess sem syrgir. Fyrirgefning syndanna og vonin rís frá Kristi 

og það er Guð einn sem gefur líf.
46

 

Ef tillit er tekið til alls þess sem hér hefur verið sett fram þá er ljóst að hver sú 

persóna sem tekur að sér hlutverk prestsins þarf að finna sér leið til þess að viðhalda 

heilsu, andlega og líkamlega. Manneskjan þarf að lifa af þessar miklu kröfur sem fylgja 

starfinu. Fólk temur sér mismunandi leiðir til þess að fást við áreiti, streitu, erfiðleika 

eða álag. Næsti kafli fjallar um þekkt bjargráð, sem gætu gagnast prestum í þessu tilliti. 

1.4. Bjargráð 

Richard S. Lazarus var prófessor við sálfræðideild Kaliforníuháskóla, einn af 

frumkvöðlum þess að rannsaka tilfinningar og streitu. Hann hefur gefið út fjölda bóka 

og þar af nokkrar um bjargráð (e. coping) manneskjunnar við hinar ýmsu aðstæður. 

Einnig hefur hann skrifað fjölda ritgerða og greina.  

 

Lazarus skoðaði bjargráð (kóping) út frá viðbragðamynstri hjá fólki. Hann 

skoðaði hvernig vandamál í daglegu lífi geta valdið streitu og hvernig unnið er 

með hana. Hann vakti athygli á tveimur ólíkum hliðum andlegrar streitu. Önnur 

hliðin snýr að því að manneskjan getur ákveðið hversu mikilli streitu 

kringumstæður valda henni. Þannig hafa sömu kringumstæður mismikil áhrif á 

fólk. Eins geta svipuð viðbrögð haft ólíka þýðingu fyrir ólíkar manneskjur. Hin 

hliðin snýr að því hvort einstaklingurinn trúi því að hann geti ráðið við þann 

vanda sem hann glímir við.
47

  

 

Í ritgerð sinni Coping Theory and Research setur hann bjargráð fram sem 

lykilhugtak í rannsóknum á aðlögun og heilsu. Þar skoðar hann tvær ólíkar nálganir að 

bjargráðum. Önnur leggur áherslu á að bjargráð séu persónueinkenni og hin undirstrikar 

bjargráð sem ferli, viðleitni til þess að bregðast við streitu og stýra afleiðingum 

hennar.
48

 

Kenningin um að bjargráð séu ferli innifelur tvær aðferðir. Annars vegar 

verkefnismiðuð bjargráð, þar sem leitast er við að leysa vandann með því að breyta 

tengslum einstaklingsins við umhverfið, með því að fást við umhverfið sjálft. Hins 

vegar tilfinningamiðuð bjargráð þar sem tekist er á við tilfinningar með því að breyta 

því hvernig einstaklingurinn tengist aðstæðunum, hvort hann reynir að sneiða hjá þeim 

eða takast á við þær. Þá með því að einstaklingurinn breyti merkingunni á tengslum 

sínum við aðstæðurnar en það dregur úr streitu, jafnvel þó hið raunverulega ástand hafi 

ekki breyst. Síðarnefnda aðferðin er líklega þægilegri leið en hún felur ekki í sér eins 

ógnvekjandi breytingar, eins og birtist gjarnan í afneitun og því að einstaklingurinn 

dregur sig í hlé (237-238).  

Frá ferils sjónarhorninu eru bjargráð skilgreind sem vitsmunaleg og atferlisleg 

viðleitni til þess að ráða við sérstakar ytri og innri aðstæður sem skapa streitu eða 

andlegt álag. Lazarus segir hugtakið bjargráð notað hvort sem ferlið er árangursríkt eða 

ekki, hvort sem hægt er að aðlaga ferlið eða ekki og hvort sem það er stöðugt eða 

óstöðugt. Með aðlögun er átt við skilvirkni bjargráðs í að bæta aðlögunargetu, til dæmis 

siðferðisþrek, baráttuanda, líkamlega heilsu og félagslega virkni eða hæfni (237).  

Ef það er árangursríkt er átt við að hve miklu leyti einstaklingurinn treystir 

útkomu bjargráðsins eða varnarháttarins. Ef ferlið er stöðugt er átt við að 

einstaklingurinn hafi tileinkað sér aðferð, bjargráð eða varnarhátt sem hann grípur, 

yfirleitt til, hverjar sem kringumstæðurnar eru. Flest bjargráðaferli, þar með taldir 

varnarhættir, eru líklega afleiðing viðkvæmrar baráttu persónunnar við að leggja mat á 

hvað er að gerast þannig að hún geti meðtekið raunveruleikann án þess að missa von 

(237-238). Lazarus setur fram líkan með átta bjargráðaleiðum, mælikvarða sem hafa 

verið þróaðir af nokkrum rannsakendum og skarast að einhverju leyti. Þessar átta leiðir 

eru eftirfarandi: 

1. Bjargráð sem felur í sér það að horfast í augu við aðstæður og takast á við 

vandann, umhverfið sjálft. Það getur birst í eftirfarandi aðgerðum: 

 Ég stend föstum fótum og berst fyrir því sem ég vil 

 Ég reyni að gera einstaklinginn ábyrgan og láta hann breyta viðhorfum 

sínum 

 Ég tjái þeim sem orsakaði vandann reiði mína 

2. Bjargráð sem felur í sér að einstaklingurinn dregur sig í hlé.  

 Ég geri lítið úr aðstæðunum og neita að taka þær of alvarlega 

 Ég tek það ekki inn á mig og neita að hugsa of mikið um það 

 Ég reyni að gleyma þessu öllu 

3. Bjargráð sem felur í sér sjálfsstjórn.  

 Ég reyni að halda tilfinningum mínum fyrir sjálfa/n mig 

 Ég gæti þess að aðrir sjái ekki hversu slæmt ástandið er 

 Ég legg mig fram um að bregðast ekki við í fljótræði, út frá fyrsta hugboði 

4. Bjargráð sem felst í að leita sér félagslegs stuðnings. 

 Ég tala við einhverja/einhvern til þess að fá frekari upplýsingar um 

aðstæðurnar. 

 Ég tala við einhverja/einhvern sem getur gert eitthvað róttækt í aðstæðunum 

 Ég bið um ráð hjá vini eða fjölskyldumeðlim sem ég ber virðingu fyrir 

5. Bjargráð sem felst í því að sætta sig við eigin ábyrgð. 

 Ég gagnrýni og leiðrétti sjálfa/n mig 

 Ég átta mig á því að ég kallaði þetta yfir mig sjálf/ur 

 Ég lofa sjálfri/sjálfum mér því að þetta verði með öðrum hætti næst 

6. Bjargráð sem felst í flótta eða því að forðast eitthvað. 

 Ég vildi óska þess að þetta væri ekki svona eða væri bara búið 

 Ég vildi óska þess að það myndi gerast kraftaverk 

 Ég forðast að umgangast fólk almennt 

7. Bjargráð sem felst í skipulagðri lausnamiðun. 

 Ég veit hvað gera þarf svo ég legg enn meira á mig til þess að láta hlutina 

ganga 

 Ég geri áætlun og stend við hana 

 Ég geri ákveðnar breytingar svo allt muni gangi upp 

8. Bjargráð sem felst í jákvæðu endurmati. 

 Ég breytist og þroskast sem persóna, á góðan hátt 

 Ég kem út úr þessari reynslu betri en ég var áður en hún átti sér stað 

 Ég finn nýja trú
49

 

 

Kenneth Pargament, prófessor í sálfræði við Bowling Green State Háskóla í 

Ohio, segir mikilvægt að rannsaka trúarsálfræði til að skilja bjargráðaferlið en hann 

telur að margt fólk hafi trúarlegan grunn sem það grípur til í erfiðum aðstæðum. 

Undanfarna áratugi hefur það verið rannsakað hvaða áhrif trú hefur á bjargráðaferlið. 

Trúin er algengur griðastaður fyrir manneskjuna þegar hún upplifir sig vanmáttuga 

gagnvart innri eða ytri aðstæðum.
50

 Trúarleg kjölfesta getur því skipt miklu máli 

varðandi bjargráð presta.  

1.5. Trúarleg kjölfesta 

Í doktorsritgerð Ásdísar Emilsdóttur Petersen, þar sem hún gerir rannsókn á 

leiðtogaeinkennum íslenskra presta og grósku í safnaðarstarfi, kemur fram að andleg 

endurnæring presta er nauðsynleg til þess að kirkjustarfið gangi vel. Út frá því má ætla 

að trúarleg kjölfesta presta sé undirstaða og forsenda grósku í safnaðarstarfi.
51

 

Ásdís vísar til Nouwen sem skilgreinir andlega viðleitni út frá sjónarhorni kristni 

og segir hina kristnu geta eflt trúarlíf sitt með því að huga að þremur atriðum: Einveru, 

samfélagi og þjónustu. Þjónustan felur í sér miðlun eða boðun. Einveran felst í því að 

gefa sér næði til þess að dvelja með Guði, taka frá stund sem er tileinkuð samveru við 

Guð. Í þögninni getur manneskjan hlustað eftir Guði og skynjað nærveru hans. Með 

þagnarbæn getur hún skynjað guðdóminn. Þannig kemst hún í tengsl við eigin kjarna og 

kærleika Guðs. Hún upplifir sig elskaða af Guði og nær að átta sig á því að hún hefur 

hlutverk í samfélaginu við aðra. Þar með reynist henni auðveldara að miðla 

kærleikanum til annarra og boða eigin reynslu um nærveru og allt umlykjandi elsku 

Guðs (37-39).  

Trúarleg kjölfesta byggir á skilningi á raunveruleika Guðs og í slíkri trú er hvílt í 

trausti til hins almáttuga. Ásdís vísar einnig til Lathrop og Alister E. McGrath en þeir 

skrifa báðir um að andleg viðleitni sé ekki eingöngu huglæg, heldur birtist líka í 

athöfnum. McGrath segir manneskjuna viðhalda nándarsambandi sínu við Guð með því 

að biðja og með því að eiga í trúarlegu samfélagi við aðra. Lathrop talar um að nándin 

sé gjöf frá Guði og manneskjan þurfi að gera eitthvað til þess að geta notið hennar. Þá er 

átt við með bæn eða trúarsamfélagi. Það er prestum mikilvægt að iðka eigið trúarlíf, 

hafa hugmyndafræði trúarinnar að leiðarljósi og dýpka samband sitt við Guð með bæn, 

beiðni og þakkargjörð (38-39, 373). Ásdís vísar einnig í Sigurbjörn Einarsson, biskup, 

sem telur frumþörf manneskjunnar vera traust. Hann segir presta vera þjóna kirkjunnar, 

verkfæri andans, sem eigi að stuðla að því að fólk eignist hið dýrmæta grunntraust, það 

er að segja trúarlega kjölfestu (40-41).  

Sr. Vigfús Ingvar Ingvarsson skrifaði ritgerð um náðargjafir andlegrar greiningar 

og gerði rannsókn á trúarlegri kjölfestu í ljósi hlutverkakenningar Hjalmar Sundén. 

Hann segir góða leiðsögn byggja á andlegri fylgd (e. spiritual direction) en andleg fylgd 

sé umvafin bæn og undirbúin í bæn. „Gangan með Guði er ekki bundin afmörkuðum 

stundum og stöðum né sérstökum sviðum lífsins. Bænin er oft fremur skoðuð sem 

vitund um Guð að starfi í umhverfinu og eigin lífi, í hinu ytra og innra – að vera maður 

sjálfur frammi fyrir Guði.“
52

 Vigfús telur að reynsla af andlegri fylgd ætti að vera hluti 

af guðfræðináminu en hann telur að slík fylgd auki skilning presta á eigin trúarlegri 

stöðu, hún dýpki sjálfsskilning og skilning á samhengi trúarþroska og persónuþroska 

almennt.
53

 

Miðað við framansagt er trúarleg kjölfesta mikilvæg fyrir hina kristnu og þá 

sérlega áríðandi fyrir presta. Það leiðir hugann að trúarlegri kjölfestu þátttakendanna sex 

í rannsókninni sem var gerð fyrir þetta verkefni. Hér verður greint frá aðferðafræði og 

framkvæmd sjálfrar rannsóknarinnar. Að því loknu verða dregnar saman helstu 

niðurstöður og fjallað um hvaða lærdóm má draga af þeim. 

2. Aðferðir og gögn 

Í næstu köflum verður gerð grein fyrir þeirri aðferð sem notuð var við rannsóknina og 

þeim gögnum sem niðurstöður byggja á. 

2.1. Rannsóknaraðferð 

Við rannsóknina var notast við eigindlegar rannsóknaraðferðir sem bjóða upp á nálgun 

þar sem rannsakandi fær tækifæri á að rýna inn í reynsluheim fólks. Til dæmis með 

viðtölum og þátttökurannsókn. Eigindlegar rannsóknaraðferðir nýtast vel þegar leitað er 

eftir skilningi og túlkun einstaklinga á eigin þjáningu, hegðun, menningu og úrræðum. 

Hugmyndafræðin að baki er félagsleg mótunarhyggja sem horfir til samskipta 

einstaklinga og þess hvaða merkingu fólk leggur í hluti og aðstæður. Þar sem þetta er 

túlkandi nálgun þarf rannsakandinn að vera með opinn huga, sýna hluttekningu og hafa 

getu til þess að hlusta á frásagnir þátttakenda, svo að aðferðin nái tilteknum árangri.
54

 

Með eigindlegum rannsóknaraðferðum er ekki leitast við að alhæfa um 

niðurstöður heldur gefa innsýn í upplifun og skilning á því hvaða merkingu fólk leggur í 

aðstæður sínar. Styrkleikar aðferðarinnar eru m.a. dýptin sem fæst með opnum viðtölum 

og sveigjanleikinn sem skapast við það að rannsakandi læri af allri gagnasöfnuninni og 

geti því ákvarðað næstu skref út frá því sem hún/hann nemur hverju sinni. Aðferðin 

kallar á stöðuga ígrundun og sjálfskoðun rannsakandans sem þarf að vera nákvæm og 

trú bæði viðfangi sínu og viðmælendum en hefur þó frelsi til þess að túlka út frá eigin 

skilningi.
55

  

Eigindlegar rannsóknaraðferðir er samheiti yfir fjölbreytta rannsóknarhefð. Við 

rannsóknina sem hér eru gerð skil var keppt að því að skilja reynslu presta, sem leggja 

áherslu á sálgæslu í sínu starfi, af því fyrirbæri að vera særðir heilarar við tilteknar 

aðstæður og að öðlast innsýn í hvaða merkingu fyrirbærið og hugtakið hefur í lífi þeirra. 

Það er því vel við hæfi að staðsetja rannsóknina innan fyrirbærafræðinnar. 

Fyrirbærafræðileg rannsókn getur veitt djúpan skilning á reynslu fólks af fyrirbærinu og 

með ritaðri lýsingu á reynslunni sjálfri og merkingu hennar fyrir hvern viðmælanda ætti 

lesandi að öðlast betri skilning á kjarnanum sem liggur að baki reynslunni.
56

 

Aðalatriðið er að öðlast skilning á þemum gagnanna og koma skipulagi á þá 

þekkingu svo hægt sé að deila henni með öðrum. Þá á nálgun grundaðrar kenningar við 

en hún býður upp á sveigjanlegar leiðir, tilvaldar til að fá skilning og innsæi í mannlega 

hegðun og menningarleg viðmið, jafnhliða aðferðum við rökgreiningu á þeim gögnum 

sem safnað hefur verið. Grunduð kenning innifelur nálgun með aðleiðslu, sem er leið til 

þess að þróa kenningu út frá gögnunum með nákvæmri og kerfisbundinni greiningu sem 

lýtur meginreglum eigindlegra rannsóknaraðferða.
57

 

Eigindlegar rannsóknaraðferðir styðjast ekki við svokallaða afleiðslu, nálgun þar 

sem kenningin kemur á undan gögnunum, en líklega getur enginn byrjað rannsókn án 

þess að hafa einhverjar fyrirfram mótaðar hugmyndir. Það er því mikilvægt að 

rannsakandi sé meðvitaður um eigin hugmyndir og kenningar sem áður hafa verið settar 

fram um fyrirbærið. Best er að vera með opinn huga og varast að þvinga fram kenningar 

úr gögnunum.
58

 

Meginmarkmið rannsóknarinnar er að öðlast skilning á upplifun og reynslu 

prestsins á sjálfum sér sem særðum heilara í sálgæslu og við andlega leiðsögn. Leitast 

verður við að fá þekkingu á því hvernig presturinn notar persónulega reynslu sína í 

starfi sínu. Undirmarkmið er að öðlast þekkingu á því hvaða merkingu presturinn leggur 

í sjálfan sig sem brotið tákn og hvaða leiðir hann notar til þess að ná jafnvægi á milli 

hlutverka sinna, til að styrkja sig og koma í veg fyrir þreytu í starfi. 

Rannsóknarspurningar sem leitað var svara við eru eftirfarandi:  

Hvað einkennir upplifun og reynslu prestsins af því að vera særður heilari og 

hvernig gagnast hún honum við að sinna sálgæslu og andlegri leiðsögn? 

Hvaða merkingu leggur presturinn í sjálfan sig sem brotið tákn og hvernig fer 

hann að því að finna jafnvægi á milli þess að vera bæði tákn og manneskja?  

Það er von mín að niðurstöður gætu haft gildi fyrir handleiðsluteymi kirkjunnar, 

að þær auki við þekkingu á tilfinningalegum aðstæðum íslenskra presta og verði 

hvatning til þeirra að hlúa vel að sjálfum sér. Upphaf rannsóknar felst í góðum 

undirbúningi og mun næsti kafli fjalla um undirbúning rannsóknarinnar. 

2.2. Undirbúningur 

Undirbúningur fyrir þessa rannsókn hófst í febrúar 2014 á fundi rannsakanda með 

leiðbeinanda rannsóknarinnar, Pétri Péturssyni, prófessor við Guðfræði- og 

trúarbragðafræðideild Háskóla Íslands. Þá var hugmyndin formlega mótuð. Í september 

sama ár var hafin leit að viðmælendum, prestum sem virtust leggja áherslu á sálgæslu 

og andlega leiðsögn í sínu starfi og hefðu verið í prestsþjónustu í meira en 10 ár. Haft 

var samband við þrjár konur og þrjá karlmenn sem tóku erindinu vel, sýndu 

rannsókninni áhuga og vildu taka þátt. 

Fyrir viðtölin var útbúinn viðtalsrammi utan um spurningar sem gætu ýtt undir 

tjáningu prestanna. Sá rammi var hafður til viðmiðunar í viðtölunum. Vönduð 

vinnubrögð krefjast þess að rannsakandi fylgi til hlítar lögum og reglum er lúta að 

persónuvernd og siðferðilegum málum.  

2.2.1. Siðferðileg álitamál 

Áður en hafist var handa skoðaði ég lög og reglur um persónuvernd
59

 og siðareglur 

Háskóla Íslands. Lög Persónuverndar eru skýr hvað varðar upplýsingar fyrir 

þátttakendur, nálgun persónugagna og meðferð þeirra. Lögin koma ekki í veg fyrir 

nafngreiningu þátttakenda
60

 en siðareglur kveða á um að rannsakandi geri viðeigandi 

ráðstafanir til að koma í veg fyrir persónugreinanlegar upplýsingar.
61

 Næsta skref var að 

tilkynna rannsóknina til Persónuverndar. 

Við rannsókn, eins og þá sem hér er sett fram, þurfa þátttakendur að gefa upplýst 

samþykki og fá vitneskju um í hverju þátttaka þeirra felst og hvernig upplýsingar um þá 

eru birtar. Því var byrjað á að kynna rannsakandann og verkefni hans. Því næst var farið 

yfir trúnað, nafnleynd og siðferðilegar skyldur. Að lokum var fengið leyfi hjá 

viðmælendum til þess að taka viðtölin upp og afrita þau orð fyrir orð.
62

  

Þátttakendur rannsóknarinnar voru úr fámennum hópi íslenskra þjóðkirkjupresta 

og þurfti ég að vanda vel framsetningu mína varðandi kynningu á þeim og útiloka allar 

persónugreinanlegar vísanir í niðurstöðunum. Það eru fjögur meginatriði sem liggja til 

grundvallar þeim siðareglum sem gilda um rannsóknir: Virðing, skaðleysi, velgjörðir og 

réttlæti. Þessi meginatriði voru höfð að leiðarljósi við rannsóknina. Það er ávallt 

matsatriði hvaða regla vegur þyngst við tilteknar aðstæður. Löng hefð er þó fyrir því að 

skaðleysisreglan hafi forgang fram yfir hinar.
63

 Nafnleyndin hjálpar til við að halda þá 

reglu í heiðri ásamt því að taka út persónugreinanlega þætti. 

Í næsta hluta verður varpað ljósi á hina raunverulegu þátttakendur 

rannsóknarinnar en þó undir gervinafni. 

2.3. Þátttakendur 

Þátttakendur eru ólíkir einstaklingar, konur og karlar á öllum aldri, nánar tiltekið frá 

fertugsaldri að sjötugsaldri. Tekið var um klukkustundarlangt viðtal við hvert og eitt, 

þar sem þau kynntu sig, sögðu sögu sína sem særðir heilarar og lýstu því hvernig þau 

hafa nýtt eigin reynslu í sálgæslu og við andlega leiðsögn. Einnig voru þau spurð beint 

um þekkingu á hugtökunum „særður heilari“ og „brotið tákn“. Þátttakendur fengu allir 

gervinöfn, nöfn ættmæðra og ættfeðra rannsakanda og verður vísað til þeirra með þeim 

nöfnum hér í skýrslunni.
64

 Nöfnin sem gefin voru eru Páll Jónsson, Una Ásmundsdóttir, 

Ólöf Markúsdóttir, Karl Óskarsson, Sigurlaug Kristinsdóttir og Ásgrímur Stefánsson.  

Viðmælendur mínir eiga það sameiginlegt að vera prestar og hafa starfað sem 

slíkir í yfir 10 ár. Þau búa öll á Íslandi og eiga það sammerkt að gefa sálgæslunni 

sérstakt rými í sínu starfi. Öll hafa þau tekist á við sorgina sem hefur þó mismunandi 

birtingarmyndir í þeirra lífi. Fjögur þeirra hafa reynslu af því að vera aðstandendur 

alkóhólista, þrjú af erfiðum missi innan fjölskyldunnar, eitt þeirra talaði um reynslu af 

einelti og tvö þeirra eiga að baki hjónaskilnað. Einnig hafa þau öll upplifað streitu, álag 

og særindi innan prestsstarfsins. 

Þátttakendur verða kynntir frekar, síðar í ritgerðinni og þá verða niðurstöður 

settar fram en næsti kafli fjallar um framkvæmd rannsóknarinnar. 

2.4. Framkvæmd 

Í eftirfarandi köflum verður farið yfir framkvæmd rannsóknarinnar. Fyrst verður farið 

yfir gagnaöflun og svo skráningu og úrvinnslu gagnanna. 

2.4.1. Gagnaöflun 

Rannsóknin hófst í byrjun september 2014 og lauk í byrjun desember sama ár. 

Gagnasöfnun hófst með fyrsta netpóstinum sem sendur var til viðmælenda til þess að 

óska eftir þátttöku þeirra. Einnig var sendur út tölvupóstur til fjölda kirkna þar sem ég 

óskaði eftir þátttöku í hóp, þar sem fram færi ýmist andleg leiðsögn eða sálgæsla, til 

þess að framkvæma þátttökurannsókn. Upprunalega hugmyndin var að ég fengi að sitja 

í sálgæsluhóp hjá presti en eftir mikla leit kom í ljós að kirkjurnar buðu ekki upp á hópa 

innan tímarammans sem ég hafði við gerð rannsóknarinnar.  

Því var gerð þátttökurannsókn sem fólst í því að ég mætti til kirkju eitt hádegið, 

sat þar og fylgdist með öllu sem fram fór í um klukkustund. Ritaði svo niður allt sem 

fólk á staðnum gerði og sagði. Vettvangskönnunin var gerð með það í huga að leita að 

merkingu til að auka skilning á upplifun prestanna út frá fleiru en einu sjónarhorni. 

Þátttökuathugunin hafði ekki markandi áhrif á efni þessarar ritgerðar en opnaði sýn 

mína á það álag og streitu sem virðist ríkja hjá starfsfólki kirkjunnar. Einnig gafst mér 

tækifæri til þess að kynnast öðrum starfsmönnum kirkjunnar og heyra þeirra upplifun af 

því sem gerist innanbúðar.
65

  

Viðtölin áttu vel við þar sem huglægt mat prestanna, lífssaga þeirra og 

tilfinningar eru hluti gagna sem unnið var með. Viðtöl eru mikilvæg aðferð við 

gagnasöfnun í rannsóknum þar sem skoðuð er reynsla fólks af samskiptum og öðru úr 

reynsluheimi manneskjunnar. Í flestum eigindlegum rannsóknum er gengið út frá því að 

þekking sé sameiginlegur skilningur sem þróast í samskiptum fólks, bæði hjá 

rannsakanda og þátttakendum. Skynjun á raunveruleikanum er byggð á túlkun sem er 

síbreytileg.
66

  

Áður en viðtal hófst undirrituðu bæði rannsakandi og viðmælandi trúnaðar- og 

samþykkisyfirlýsingu. Notast var við hálfstöðluð og opin viðtöl. Í djúpviðtölum er 

vonast eftir flæði í frásögn hins rannsakaða, einhliða samtali með hvetjandi viðbrögðum 

rannsakanda. Þó aðferðin geti tekið langan tíma eru djúpviðtölin sjálf aldrei lengri en 90 

mínútur. Hlutverk rannsakanda var að hlusta eftir sjónarhorni viðmælenda og leggja 

áherslu á að mynda traust ásamt því að sýna hlýju og virðingu.
67

 Jafnhliða virkri hlustun 

var svo merkt við þau svör sem komu fram og gripið til opinna spurninga sem gátu 

hvatt til frekari útskýringa. Einnig voru settar fram lykilspurningar ef rannsakandi sá að 

það vantaði svör við þeim.
68

 

Til þess að viðtölin myndu ganga sem best og skila sem mestum árangri var 

þátttakendum boðið að velja umhverfi þar sem viðtölin færu fram. Aðstæður þar sem 

viðkomandi liði vel og rýmið byði upp á algert næði á meðan á viðtalinu stæði. Fjögur 

af sex völdu eigin skrifstofur en tvær völdu skrifstofuhúsnæði rannsakanda. 

Rannsakandi hafði einnig í huga að vera klædd miðað við aðstæður, snyrtileg og lítt 

áberandi til að skapa eins mikið hlutleysi og hægt er.
69

 

Viðtölin voru öll tekin upp með leyfi viðmælenda og afrituð af diktafóni, orð 

fyrir orð, yfir í tölvu. Þátttökurannsóknin var einnig skráð af nákvæmni. Á meðan 

gögnin voru slegin inn sem nótur, voru skráðar samhliða fyrstu hugrenningar og 

greining í formi AR (athugasemdir rannsakanda) og settar inn hugleiðingar eftir hvert 

viðtal. Því má segja að greining hafi hafist samhliða gagnasöfnun. Svo hófst úrvinnsla 

og áframhaldandi greining gagnanna. Vettvangsnóturnar voru átta, sex viðtöl, ein 

vettvangskönnun og viðhengi við viðtölin, samtals 189 blaðsíður.  

2.4.2. Skráning og úrvinnsla gagna 

Við úrvinnslu og greiningu gagnanna fór rannsakandi skipulega og kerfisbundið yfir 

rannsóknargögnin með vísindalegri nálgun og stöðluðum vinnubrögðum. Nóturnar átta 

voru marglesnar. Fyrst var framkvæmd opin kóðun þar sem hver viðtalslína fyrir sig var 

lesin og greind með nákvæmum hætti. Notast var við kóðun, þá var leitað að orðum, 

tilfinningum, upplifun, mynstrum, hugtökum eða þemum sem komu fram og þau merkt 

                                                           
67

 Sigríður Halldórsdóttir, „Vancouver-skólinn í fyrirbærafræði“, Handbók í aðferðafræði og rannsóknum 

í heilbrigðisvísindum, ritstj. Sigríður Halldórsdóttir og Kristján Kristjánsson, Akureyri: Háskólinn á 

Akureyri, 2003, bls. 249-266, hér bls. 253; Hennink, M., Hutter, I. og Bailey, A., Qualitative Research 

Methods, Loc. 2469-2515, 2854. 
68

 Rúnar Helgi Andrason, „Tilfellarannsóknir“, Handbók í aðferðafræði og rannsóknum í 

heilbrigðisvísindum, ritstj. Sigríður Halldórsdóttir og Kristján Kristjánsson, Akureyri: Háskólinn á 

Akureyri, 2003, bls. 281-294; Sigríður Halldórsdóttir, „Vancouver-skólinn í fyrirbærafræði“, bls. 253. 
69

 Hennink, M., Hutter, I. og Bailey, A., Qualitative Research Methods, Loc. 2688, 2703-2777. 



47 

með litum og skráð á spássíu nótanna. Þar á eftir voru atriðin sem sett voru á spássíuna 

talin. Með talningunni kom í ljós hvað viðmælendur nefndu oftast, hvar áhersla þeirra lá 

og hvað það var sem þeim fannst mikilvægt í frásögn sinni. Þannig fundust ráðandi 

þemu viðtalanna.
70

 

Þá hófst vinnan við að samþætta þemun með markvissri kóðun. Gögnin voru 

lesin aftur og aftur með aðeins eitt þema í einu í huga hverju sinni og það skoðað bæði 

vel og kerfisbundið. Þetta var gert til að ná utan um samhengið, einnig til að safna 

dæmum sem voru lýsandi fyrir hvert þema. Þemun voru flokkuð og skrifuð niður í 

excel-skjal. Í ljós kom skyldleiki og tengsl ákveðinna þema sem gaf möguleika á að 

sameina þau undir ákveðinn kafla. Aðalþema og undirþemu voru flokkuð. Rauði 

þráðurinn í viðtalinu setti línuna fyrir mikilvægi hvers þema. Þessi vinna hjálpaði 

rannsakanda að sjá heildarmyndina og hvaða sögu gögnin voru að segja.
71

 

Því næst voru viðtölin vistuð í nýju skjali, öll algeng íslensk aukaorð tekin úr 

þeim, skjölin sett í wordle.net forrit sem taldi og setti fram með myndrænum hætti þau 

orð sem oftast komu fyrir. Þetta var gert til að kanna samræmi við greiningu á 

niðurstöðum. Ég útbjó greiningarblað í kjölfar kóðunar og setti þar fram kenningu um 

lykilþemu rannsóknarinnar. Notkun greiningarblaða er mikilvægur liður í 

gagnagreiningu þar sem nálgun grundaðrar kenningar er viðhöfð.
72

  

Þegar búið var að bera saman hvað var sameiginlegt og hvað ólíkt gat ég gert 

mér hugmynd um kenningu, út frá niðurstöðunum sem byggðar voru á 

rannsóknargögnunum. Það gerði ég með því að vera opin fyrir því sem upp kom og 

meðvituð um að öll gögn eru undir áhrifum einhverra hugmynda eða kenninga. Þetta 

krafðist aga í vinnubrögðunum og hugrekkis við að vera skapandi í hugsun, að túlka, 

útskýra og setja fram merkingu þess sem viðmælendur höfðu að segja um reynslu sína 

og upplifun. Leitaðist ég við að átta mig á hvað mátti læra af gögnunum og 

niðurstöðunum án þess að alhæfa og blindast af fyrirfram mótuðum hugmyndum um 

fyrirbærið. Fagmennskan við markvissa vinnslu gagnanna gaf öryggi um réttmæti og 

trúverðugleika rannsóknarinnar og í framsetningu niðurstaða þar sem skrifin voru byggð 

                                                           
70

 Berg, Bruce L., Qualitative research methods for the social sciences, 7. ed., San Francisco: Allyn & 

Bacon, 2008, bls. 346-353. 
71

 Sama rit, bls. 346-353; Hennink, M., Hutter, I. og Bailey, A., Qualitative Research Methods, Loc. 

4286-4361. 
72

 Creswell, John W., Qualitative Inquiry & Research Design, bls. 62-68. 



48 

á gagnagreiningu og túlkanir grundaðar í gögnunum. Beinar tilvitnanir voru settar fram 

því til staðfestingar.
73

  

Markmið eigindlegra rannsókna er aldrei að alhæfa um niðurstöður heldur að 

veita innsýn í aðstæður og auka skilning og þekkingu á reynslu og upplifun þátttakenda. 

Þegar greiningu og úrvinnslu var lokið hafði ég samband við viðmælendur mína og bar 

niðurstöðurnar undir þau. Þetta gerði ég til þess að gefa þeim færi á að benda á 

persónugreinanlega þætti, ef mér hefði yfirsést einhver atriði og til þess að fá 

staðfestingu á að ég hefði skilið og meðtekið áherslur þeirra.  

Hér að framan hefur verið farið yfir aðferðarfræðina, framkvæmd við greiningu 

gagna og gerð grein fyrir þátttakendum rannsóknarinnar. Þá er komið að því að kynna 

niðurstöður rannsóknarinnar.  

3. Niðurstöður 

Niðurstöðurnar fjalla um upplifanir sex presta og endurspegla sjónarhorn þeirra. Þau 

hafa öll orðið fyrir áföllum og sárri reynslu á sinni lífsgöngu en bakgrunnur þeirra hefur 

mótandi áhrif á hver þau eru og hvernig þau nálgast skjólstæðinga sína sem prestar. Gott 

er að hafa í huga að við vinnslu gagnanna og túlkun vinn ég sem rannsakandi út frá 

eigin skynjun, reynslu og þekkingu. Þar sem ég er eini rannsakandinn má segja að áhrif 

mín á viðtölin og niðurstöðurnar séu að einhverju leyti þau sömu gagnvart öllum 

þátttakendum.  

Í anda eigindlegra aðferða og í gegnum gagnagreiningu voru dregin fram helstu 

og ráðandi þemu sem komu fram í orðum viðmælenda og lögð áhersla á að finna 

sameiginlega reynslu og upplifanir prestanna. Með markvissri kóðun var hægt að finna 

það sem þátttakendur áttu sameiginlegt og hvað var einstakt, einnig voru fundin dæmi, 

sem voru lýsandi fyrir hvert þema, til þess að setja fram sem beina tilvitnun. Rauði 

þráðurinn í viðtali hvers og eins lagði línuna fyrir mikilvægi hvers þema. Með þeim 

hætti var hægt að finna og setja fram hvaða sögu gögnin voru að segja og flokka 

niðurstöður rannsóknarinnar.  

Nú verða niðurstöðukaflarnir settir fram. Bakgrunnur og mótun þátttakenda 

verður kynnt frekar en eigindlegar rannsóknaraðferðir leggja áherslu á mikilvægi þess 

að skilja hvaðan viðmælendur koma og hvað einkenni reynslu þeirra, til að geta skilið 

merkingu orða þeirra. Þar á eftir verður litið til upplifunar prestanna á sjálfum sér sem 

særðum heilurum, síðan verður greint frá reynslu þátttakendanna á táknrænu hlutverki 

þeirra, hvernig þeir sjá sig sem brotið tákn og þar á eftir verður fjallað um þau bjargráð 

sem prestarnir hafa tileinkað sér. Því næst verður greint frá úrvinnsluferlinu, trúarlegri 

kjölfestu og framtíðarsýn. 

3.1. Kynning á þátttakendum 

Hafa ber í huga að lífssaga, uppvöxtur, sambönd, skólaganga og störf hafa mótað og 

formað persónu hvers og eins. Þar hafa áföll, sár reynsla, velgengni, gleðistundir, 

umönnunaraðilar og fleiri þættir mikil áhrif á einstaklinginn. Hér á eftir verður ekki sett 

fram ítarleg persónulýsing á hverjum og einum heldur eingöngu farið yfir bakgrunn og 

mótun, sár og áföll, sem komu fram í viðtölunum og skipta máli fyrir rannsóknina. Við 

skráningu gagna og greiningu þeirra er einnig mikilvægt að vera minnug/ur þess að 

gagnvirkni á milli rannsakanda og þátttakenda skiptir máli. Persóna rannsakanda, 

upplifun, skynjun, áherslur og túlkun, hefur mikið um það að segja hvað er dregið 

saman og valið úr viðtali hvers og eins.
74

  

3.1.1. Páll Jónsson 

Páll hefur ýmis hlutverk og þar á meðal er hann faðir og afi. Hann á auðvelt með að sjá 

sig sem særðan heilara og telur að lífsreynsla sín hafi mótað hann og fylgt honum og þó 

að flest sár hans séu gróin eru þar ör sem hann finnur enn fyrir þegar á reynir. 

Þannig að það má segja að lífsreynslan, sem sagt þessi hluti af manni sem að er 

sem sé, ekki heill, það fylgir mér alveg frá bernsku í raun og veru bara inn í 

starfið. 

... mörg af þessum sárum hjá mér eru, þannig lagað, gróin, vil ég meina, þó að 

það séu einhver ör eftir sko. 

Þegar hann var ungur kynntist hann sorginni, því þá missti hann báða afa sína og 

einnig systur sína. Það hafði mikil áhrif á hann. Á þeim tíma sem hann missti afa sína þá 

var börnum haldið frá dauðanum, sorg þeirra var ekki tekin inn í myndina og Páll hefur 

alla tíð verið ósáttur við það. Það var foreldrum hans ofviða að fást við andlát dóttur 

sinnar og erfiðleikar þeirra tóku einnig á Pál. Hann segir að það hafi komið í hans hlut 

að takast á við missi systur sinnar. Það tók langan tíma að opna á þessi sár en um það 

leyti sem hann byrjar á því, þá fær hann köllun til prests. Viðbrögð fjölskyldumeðlima 

voru ólík, sumir voru fegnir á meðan aðrir vildu alls ekki ræða þetta.  

Þannig að þessir hlutir halda áfram að vera, ja, gerðir eða óuppgerðir, það fer 

eftir því hvernig maður lítur á það. Settir í ákveðinn farveg sem hentar kannski 

sumum, ekki öllum. 

Síðar skilja foreldrar hans og veldur það töluverðu róti í fjölskyldunni. Páll segir 

eitt af stóru verkefnum hans hafi verið að gangast við því að sú karlmannsfyrirmynd, 

sem pabbi hans var, passaði honum ekki. Hann fór þá í gegnum langt ferli til að átta sig 

á því hvernig pabbi hann sjálfur vildi vera. Páll var orðinn fullorðinn þegar foreldrar 

hans kvöddu þessa jarðvist og lokaðist þá ákveðinn kafli hjá honum og nýtt tímabil 

hófst, þar sem hann tók við því hlutverki að tilheyra elsta kynslóðinni. Sár reynsla hans 

er þó ekki einungis tengd bernskunni og fjölskyldunni, heldur einnig erfiðleikum í námi 

hans og starfi. Þar hefur hann á stundum farið inn í aðstæður sem hafa reynst honum 

erfiðar. Hann hefur farið meðvitað í gegnum eigin dauðaangist, sinn eigin ótta sem 

foreldri við að missa barnið sitt. Hann hefur þurft að endurskoða eigin guðsmynd í 

kjölfar erfiðra ofbeldismála og takast á við fordóma sína ásamt því að fara í gegnum 

allar þær tilfinningar sem koma upp þegar erfið mál knýja dyra innan starfsins. 

... ég var settur, stundum, í aðstæður sem að, það var bara eins og ég hefði 

stokkið í fallhlíf, bara út úr flugvél og lenti svo bara einhvers staðar. Og þurfti 

bara hreinlega að bjarga mér. Og, bara, að hitta hópa sem ég vissi ekki einu sinni 

að væru til og hvað þá að ég þekkti viðhorf þeirra. 

Páll talar líka um átök við samstarfsfélagana. Til dæmis varðandi sýn hans á 

börn og sorg. Hann segir: 

Ég hef viljað taka börn sem fullgilda, aðila í sorgarúrvinnslu í fjölskyldum. Og 

það, sem sagt, hefur ekki verið baráttulaust, það verður að segjast eins og er. Það 

hefur oft verið gríðarleg andstaða við það.  

En það er líka greinanleg þrá hjá Páli eftir meiri samstöðu innan hópsins. 

... það er alltaf verið að tala um að það eigi að, sko, ein hjörð og einn hirðir. Ég 

verð því miður að segja að ég upplifi ekki, allavega, „kollega“ hópinn sem eina 

hjörð. Ég held það sé óskapleg einsemd í hópnum. Og menn eru miklu brotnari 

en þeir þyrftu nokkurn tíman að vera, ef þeir treystu hverjum öðrum, sko. Að 

sumu leyti, við sem erum að taka á móti, já, allavega í orðum, þjáningu annars 

fólks. Við göngum inn í aðstæður sem eru mjög þjáningafullar, við erum, held 

ég, ekki að bakka hvert annað mikið upp. Því miður. 

3.1.2. Una Ásmundsdóttir 

Una ólst upp í mjög öruggu umhverfi og átti góða barnæsku með systkinum sínum og 

foreldrum. Það ríkti mikil vinátta á meðal systkinanna en þó var þar einnig samkeppni. 

Elsta systirin stjórnaði, hún var sú sem barðist eða knúði á til að ná einhverju fram og 

þau hin yngri nutu góðs af því. Una segir að hún sjálf hafi tekið að sér hlutverk trúðsins. 

Foreldrar hennar lifðu í ástríku hjónabandi en fengu einnig sinn skerf af samkeppninni. 

Þau voru börn síns tíma. Þegar Una var að alast upp þá lagði pabbi hennar peninga á 

borðið á morgnana svo móðir hennar gæti keypt mat og helstu nauðsynjar en Una man 

vel þegar þetta breyttist. 

... bara í kringum ´70, þá svona, eru konur að byrja að opna. Þannig að ... maður 

man eftir því sko að mamma sagði bara: „Ég ræð alveg hvert ég fer“ ... þetta tók 

pabba svolítinn tíma, að átta sig á þessu. 

Una var mjög trúað barn. Hún segir sjálf: 

Ég var mjög trúað barn, alveg óskaplega mikið trúað barn og alltaf beðnar með 

mér bænir þegar ég var lítil og pabbi kom alltaf og signdi yfir rúmið á kvöldin 

og ég fór í sunnudagaskóla ...  

En hún tapaði sambandi sínu við Guð á unglingsárunum. Það hafði mikil áhrif á 

hana þegar farið var að vígja konur og tók hún ákvörðun um að fara í guðfræðinám. 

Námið fannst henni stórkostlegt, hún naut hverrar mínútu og fann Guð aftur í 

guðfræðinni. Hún vildi þó styðja maka sinn og þurfti því að lesa mikið utanskóla. Sami 

stuðningur varð líka til þess að hún þurfti að hafa fyrir því að staðsetja sig svo hún gæti 

hlotið starf og vígslu. Hjónaband hennar var erfitt og fór að lokum í „algera mola“ eins 

og hún orðar það. Það leiddi svo til hjónaskilnaðar. Strax við upphaf prestskapar fann 

hún fyrir því að vera kona í karlasamfélagi. Það reyndi á hana með margvíslegum hætti: 

... þegar að ég var að tala um þetta við karlpresta að ég legði svona mikla áherslu 

á að vera ég sjálf. Þá sögðu þeir „bíddu, hvernig er hægt að vera einhver annar 

en maður sjálfur“, þeir „föttuðu“ þetta ekki. 

Eins hefur hún farið óhefðbundnar leiðir í þjónustunni, eins og í starfi sínu með 

konum sem höfðu búið við heimilisofbeldi. Hún segir frá þessu með eftirfarandi hætti: 

... þá voru svo margir prestar sem höfðu bara þá vinnureglu, hérna, að hvetja, þú 

veist, fólk allavega til að reyna aðeins lengur. Og mjög margar þessar konur fóru 

bara heim og komu svo aftur eftir nokkra mánuði út barðar.  

Og ég sagði bara: „Nei, þegar að ofbeldi er þá á ekki að leita sátta, þá á að hjálpa 

konum að komast í burtu“. 

Þjónusta hennar við þessar konur hafði mótandi áhrif á hana og breytti 

viðhorfum hennar til samskipta, opnaði augu hennar fyrir því að ofbeldi er viðhaft í 

ýmsum myndum. Til dæmis fór hún að skoða samskipti samstarfsfélaga sinna í því ljósi 

að þar ríkti skoðanakúgun. Þegar Una hóf prestskap var hún frekar ung og hennar fyrstu 

spor innan sálgæslunnar voru á meðal aldraðra.   

Ég held að ég hafi ekki haft þann þroska, þá, til að samsama mig þessu gamla 

fólki. ... og sumir, náttúrulega, grétu yfir ýmsu sem að var ... sumar sögðu mér 

frá framhjáhaldi, sem að var þá algerlega rosalegt ... og jafnvel fóstureyðingum 

sem að þær höfðu, þú veist, látið framkvæma og ólöglega ... sem var bara, 

ofboðslegur baggi að bera. 

... mitt mottó í allri sálgæslu síðan er að það er ekkert eins sorglegt og biturt 

gamalmenni. Og ég held að þetta hafi verið mér svo mikil leiðsögn ... Vegna 

þess að þetta var eitthvað sem að mér fannst vera það hræðilegasta af öllu sem 

gæti komið fyrir, að vera búin að lifa allt sitt líf og enda svo sem biturt 

gamalmenni. 

Í starfinu hefur hún tekist á við hinar ýmsu tilfinningar en hún segir að þrátt fyrir 

erfiðar aðstæður hafi sálgæslan oft verið græðandi fyrir hana sjálfa. 

... jafnvel þó að maður fari í gegnum, sko, mjög sársaukafullt dauðsfall með 

fólki. Það getur líka, meira að segja, verið græðandi fyrir mann. Vegna þess að 

það búa allir við einhvern undirliggjandi ótta við missi. ... Ég held að það sé ekki 

hægt að komast dýpra, ... heldur en það, óttinn við það að missa barnið sitt. Og 

að standa með foreldrum sem að missa barnið sitt, tekur á þessum ótta, sem að 

maður þorir kannski aldrei að horfast í augu við ...  

Maður er búin að horfa á svo marga lifa þetta af, að missa börnin sin. Samt held 

ég að ég muni ekki lifa það af ...  

Það er svo margt sem mótar manneskjuna og Una orðar það vel: 

Ekki nema eitt orð sem að hefur verið sagt við mann í barnæsku, í skólastofunni 

eða eitthvað svoleiðis, sem að kannski mótar mann fyrir lífstíð. ... þetta heldur 

alltaf áfram. Þú veist, maður er aldrei búin með sárin sín, ha. Því að svo verða 

börnin manns stór og þau lenda í erfiðleikum og barnabörnin ...  

 

3.1.3. Ólöf Markúsdóttir 

Faðir Ólafar starfaði í kirkju en talaði aldrei um trú eða trúarbrögð við hana nema með 

óbeinum hætti. Faðirvorið og aðrar bænir lærði Ólöf bæði hjá móður sinni og í 

sunnudagaskólanum. Móðir hennar fór sjaldan í kirkju en hún hafði sína trú og signdi 

yfir dóttur sína áður en hún klæddi hana í föt. Ólöf gat hins vegar ekki samþykkt 

guðsmynd móður sinnar. 

„Já, Guð passar upp á það, að það sé alltaf jafnvægi.“ Sko, ef að manni líður vel 

of lengi að þá kemur eitthvað fyrir. Mér fannst þetta mjög skrítið og samþykkti 

þetta aldrei. Hún var með einhvern Guð í sínum huga sem að, maður sér fyrir sér 

eftir á, að, segði sko; „já, hún er nú búin að hafa það of gott núna, best að senda 

svolítil vandamál til hennar“ ... en ég trúði því aldrei. Hún hafði engin áhrif á 

mig með þetta.  

  Á unglingsárunum þótti vinunum frekar „púkó“ að trúa eða fara í kirkju en eftir 

að Ólöf hafði eignast börnin sín þá átti hún það til að loka sig af til þess að hlusta á 

prédikanir í sjónvarpinu sem að voru um jólaleitið.  

... þetta var svona eins og að hlusta á einhvern pólitískan boðskap sem að maður 

ætti ekki hlusta á. Það hafði enginn bannað mér það en mér fannst það bara 

frekar hallærislegt að vera á þessum stað, en gerði það samt. Og það hafði 

ótrúleg áhrif á mig.  

  Komin á fullorðinsaldur þá upplifir Ólöf algert niðurbrot. Hún lýsir því best 

sjálf: 

... ég missti fótanna ... þetta var ábyggilega svona blanda af áfalli eftir skilnað og 

„burnout-i“. Og í minni fjölskyldu þá leystust áföll mjög oft út í því ... að fólk 

fær fælni. Og ég fékk svona gríðarlega ... víðáttufælni, ég gat ekki komist frá 

húsinu bara. Og það var svo skelfilegt að vera að lokast svona inni ... þá fyrst fór 

ég að virkja bænina og virkja í alvöru, þú veist, af því að ég hafði engan kraft 

sjálf ... óttinn hann bara, heltók mig. 

Fyrst eftir niðurbrotið grét hún mikið. Hún hélt að hún myndi aldrei hætta að 

gráta. Það sóttu á hana erfiðar tilfinningar og atburðir sem hún hafði ekki unnið úr í 

skilnaðinum. Hún segir að á þeim stað hafi hún verið hrædd við allt. Aðeins ári síðar var 

hún búin að öðlast frelsi frá óttanum og fælninni. Það þakkar hún þeirri miklu og góðu 

hjálp sem hún fékk frá læknum, ráðgjöfum, presti og góðu fólki. Ólöf er meðvirk, 

aðstandandi alkóhólista og hefur nýtt sér meðferðarúrræði vegna þess. Þegar hún hóf 

sporavinnuna þá áttaði hún sig á því að hún hafði aldrei trúað því að hún væri elskuverð. 

Allt þetta hefur átt sinn þátt í mótun hennar. 

3.1.4. Karl Óskarsson 

Karl er uppkomið barn alkóhólista og segir sársaukann og afleiðingar þess hafa fylgt sér 

inn í starfið, á því leiki enginn vafi. Hann áttaði sig ekki á því að hann væri aðstandandi 

alkóhólista fyrr en á fullorðinsárum, eftir að starfsfélagi hans tók hann á eintal og benti 

honum, með kærleik, á afneitunina sem hann var í. Um þetta er ekki rætt í fjölskyldunni. 

Hann varð líka fyrir einelti sem barn. 

... ég varð fyrir einelti sem barn, alvarlegu, missti vini og þurfti að mynda ný 

tengsl við hóp sem unglingur, sem var mjög erfitt. 

Karl segir það hafa hamlað sér að þekkja ekki nógu vel eigin sorgir þegar hann 

vígðist sem prestur. Hann hefði þurft meiri leiðsögn varðandi persónulega þætti, gömul 

sár og skapgerðarbresti, bæði í náminu við deildina og í starfinu. Hann hafði ekki verið 

lengi í starfi þegar annað foreldri hans lést eftir árs sjúkralegu. Það reyndist honum 

ákaflega erfitt og finnst honum eftir á að hann hefði þurft meiri stuðning. Hann segir: 

... ég hefði þurft að fá mun ... „massívari“ ... handleiðslu.  

Eftir örfá ár fann Karl sig útbrunninn í starfi og að hans mati sást það á honum 

líkamlega og andlega. Það sá hann eftir að hafa farið í hvíld og andlega uppbyggingu og 

tekist á við sjálfan sig með góðri og mikilli hjálp í formi námskeiða og handleiðslu. Karl 

var við nám og sótti sér handleiðslu bæði erlendis og hérlendis. Í kjölfarið fór hann að 

sinna sjálfum sér betur til dæmis með reglulegri hreyfingu. Hann segir mikið álag í 

starfinu og miklar kröfur gerðar til presta.  

... hann þarf að vera góður sálusorgari, ... þá þarf hann að vera góður stjórnandi 

því þetta er heilmikil stjórnun og rekstur, vera góður rekstraraðili. Hann þarf að 

... eiga í góðri samvinnu við þau sem koma að safnaðarstarfinu. ... hann þarf að 

vera vel að sér í sambandi við helgihald og allt í kringum það. Hann þarf að vera 

mjög vel að sér í sambandi við mannleg samskipti. 

Ég er með þrjú erindi hér, bara á borðinu sem ég þarf að sinna út af andlátum. Ég 

hef akkúrat núna ekki alveg tíma til þess en ég verð að forgangsraða og sinna 

því. 

Karl telur tímann til að fylgja málum eftir, stundum af of skornum skammti enda 

fjölgar málum stöðugt ár frá ári. Ég fæ á tilfinninguna að hann vilji sinna sumum málum 

betur en hann hefur rými fyrir. Það hlýtur að skapa streitu og auka álag. 

... ég er með hérna (hann nær í pappíra) tugi af nöfnum, fólk sem ég hef 

jarðsungið síðastliðið ár og ... á ég að fá sektarkenndarkast í hvert einasta skipti 

sem mér finnst ég ekki ná að sinna fólkinu nógu vel? Nei! ... ég reyni það sem ég 

get og legg mig fram með góðri hjálp annarra. 

Og ég sé það líka, bara, að margir „kollegar“ ... hafa fitnað, þrútnir, ábyggilega 

einhverjir að fást við brennivín eða aðra fíkn, alls konar svoleiðis merki, ... og þú 

sérð það alveg að, sko, vinnuálag prestsins það minnkar ekki, það eykst með 

aldri í starfi. 

Ég hef horft á „kollega“ mína deyja stuttu eftir að þeir hættu og fóru á eftirlaun. 

Er það álagstengt? Ég veit það ekki. Þetta er rannsóknarefni. Af því að 

prestsstarfið er ekki einhver vinnulýsing frá 9:00-17:00, þetta er lífsmáti. 

3.1.5. Sigurlaug Kristinsdóttir 

Sigurlaug hefur verið trúuð frá því hún var mjög ung. Það sótti hún ekki til foreldra 

sinna. Trú var ekki iðkuð í hennar nánasta umhverfi, foreldrar hennar báðu ekki fyrir 

henni en voru þó jákvæðir gagnvart trú. En voru þó ekki að ýta trú að henni. Hún fór þó 

oft til kirkju með vinkonu sinni og þar fór hún upp til fyrirbæna á samkomum. Þessu 

viðhélt hún öll sín unglingsár. Guðfræðin var því nálægt hjarta hennar og hún gat ekki 

séð veröldina fyrir sér öðruvísi en með trú. Sigurlaug er aðstandandi alkóhólista og 

hefur unnið mikið með sjálfa sig í gegnum tíðina. 

... bæði hjá sálfræðingi og bara frá unga aldri í alls konar sjálfshjálparbókum ... 

en síðan kynntist ég Al-Anon og vann með mig þar. Þannig að ég hef gert það á 

... marga vegu en, hérna, alltaf svolítið meðvituð um að skoða sjálfa mig og 

viðbrögð mín og hvernig er best að lifa.  

Henni fannst erfitt að finna hlutverk sitt fyrst til að byrja með í starfinu. Hún 

segir: 

Það hefur gengið vel, oftast, erfiðast kannski fyrst, ... þá var maður svolítið 

mikið að þreifa fyrir sér sjálfur og ég held að þá hafi þvælst svolítið fyrir mér, 

bara, hvert er hlutverk mitt raunverulega? Og hvernig get ég verið fólki 

stuðningur, og ... veitt því það sem manni finnst það vera að leita eftir ... án þess 

að vera á einhverjum stalli eða vera einhvers staðar langt í burtu. 

Starfið, segir hún að innifeli oft erfiðar aðstæður, til dæmis þegar þarf að 

tilkynna dauðsfall en það eru líka gerðar kröfur til presta. 

... maður finnur það alveg þegar maður er í starfi með fólki. Og það er oft 

viðkvæmara fyrir ýmsu sem að kirkjunnar fólk gerir. ... þú reynir að gera þitt 

besta en af því að það eru svo miklar væntingar um hlutverk þitt eða bara um 

þessa athöfn. Að allt sé eins og það eigi að vera og fólk hefur oft mjög, þú veist, 

ákveðnar hugmyndir um hvað það sé. Svo kannski gerir þú einhver mistök, þú 

segir eitthvað vitlaust á einhverjum stað eða sýnir ekki eins mikla umhyggju eða 

hvað það nú er sem að fólk er að sækjast eftir. Þá getur orðið, þú veist, mikil 

særindi. 

Í sálgæslunni segir hún eigin þjáningu og reynslu hafa nýst sér vel til þess að 

skilja aðra en einnig er það henni gott að hlusta á aðra. 

... það „triggerar“ oft eitthvað og stundum er það eitthvað sem er óþægilegt og 

þú ferð heim og áttar þig ekki einu sinni á því hvað það er. Og þá er einmitt gott 

að geta skoðað það. 

... það hefur verið kannski fólk sem er að glíma við svipað og ég, segjum bara í 

hjónabandi eða eitthvað, að þá hefur þetta stundum varpað ljósi á það sem ég er 

að takast á við í mínu hjónabandi eða við börnin mín eða eitthvað. Að þá, hérna, 

hefur það nýst mér að, sem sagt, hlusta á einhvern annan tala um það sem hann 

eða hún er að fást við í sínu. ... En það getur líka verið óþægilegt. Það getur líka 

verið eitthvað sem að kannski ýtir við manni ... á óþægilegan hátt líka. 

Sigurlaug segir samstarf við aðra presta oftast gott. Hún segir: 

... það eru samt ákveðnir þættir sem ýta undir svona, samkeppni, eins og bara 

það eru fáar stöður, það eru ekki allir sem fá stöður og síðan þó þú sért í stöðu 

eru oft áhyggjur að þú fáir ekki nóg að gera af því að það er stundum mælt 

svolítið eftir því hvað þú gerir í kirkjunni. 

3.1.6. Ásgrímur Stefánsson 

Ásgrímur var mikið í sveit þegar hann var lítill drengur. Hann ólst upp við að það væri 

beðið fyrir honum þó það væri ekki fastur liður í hinu daglega amstri. 

... ég bara sé mig sem lítinn strák í sveit þar sem að, sko, mesta dyggðin er, 

náttúrulega, að vera bóndi ... 

Sorgin hefur bankað upp á hjá honum í mörgum myndun, þar á meðal missti 

hann bróður sinn en það olli honum djúpu sári. 

... ég hef sjálfur lent í mjög miklu ... svona alvarlegum missi eða svona 

djúpstæðum, sorglegum ... bara missi. Og þurft að horfa ofan á líkkistu í gröf 

lítils bróður míns ...  

Hann hefur verið prestur úti á landi og þar upplifði hann sig meira einmana en í 

höfuðborginni. Hann segir góð ráð gamals prests hafa setið í honum og stutt hann bæði í 

starfi og í persónulegu lífi.  

Þegar ég var að byrja í prestskapnum þá sagði við mig gamall prestur: „Mundu 

það að það sem hefur komið fyrir annað fólk getur líka komið fyrir þig.“ Það er 

svolítið mikið til í þessu.  

Ásgrímur segir samtímann vera tíma sérfræðinganna. Það má greina hjá honum 

söknuð vegna gamallar tíðar þar sem mennskan hafði ekki vikið fyrir fagmennsku eins 

og hann orðar það. Þá átti fólk það ekki á hættu að snerting og nánd væri rangtúlkuð ef 

það fór ekki nægilega varlega í samskiptunum.  

Þegar að ég byrjaði í prestskap þá fannst mér ekkert mál að taka utan um allt 

fólk, hvort sem það voru konur eða karlar. Ég bara faðmaði fólkið. Svo smám 

saman ... fer samfélagið að breytast. Í sálgæslu dagsins í dag er orðið miklu 

minna um snertingar heldur en var, vegna þess að aukin umræða og afhjúpanir 

varðandi kynferðislega misnotkun og annað sem því tengist, hafði það í för með 

sér. Ég tók stundum utan um fólk en ég hugsa mig um tvisvar áður en ég geri 

það núna, svo það valdi ekki misskilningi.    

En sár Ásgríms liggja ekki eingöngu í gömlum áföllum eða söknuði eftir fyrri 

tíma. Lífið heldur áfram og áhyggjur dagsins í dag taka við. Í tilfelli Ásgríms eru það 

áhyggjur af börnunum. Þær áhyggjur setur hann fram með skilningi sínum á sögunni um 

Abraham og Ísak. 

Að þú átt að taka allt það sem að þú elskar mest og hefur mestar áhyggjur af og 

leggja það á altari Drottins. En erfiða ganga Abrahams að gera þetta, sko, þetta 

er náttúrulega bara saga og það misskilja allir þessa sögu ... En það er mjög 

einfalt, hún fjallar um föður sem er að deyja úr meðvirkni undan syni sínum og 

svo fer hann og segir bara: „Guð, þú átt hann“, þetta er bara nútíma túlkun á 

þessari sögu.  

3.2. Upplifun hins særða heilara 

Eins og sjá má í kynningunni á þátttakendum, sem öll eru prestar, þá búa þau hvert og 

eitt yfir sögu af eigin særindum og álagi. Þau flokkast því öll sem særðir heilarar 

samkvæmt Nouwen. Þetta sést vel í orðum Ásgríms: 

Núna er það til dæmis spurning mín þar sem ég er að fara að ganga í jarðarför, 

bara ef ég segi þér eins og er; „skyldi það hafa verið strákurinn minn sem var í 

bílnum sem að sökk eða fór ofan í ... á“ ... Ég veit ekki hvar hann er. 

Í frásögum þeirra kom skýrt fram að þau eru öll sammála um að eigin reynsla af 

sársauka hjálpi til við að skilja líðan skjólstæðinga sinna og sýna þeim hluttekningu og 

hún gefi þeim einnig aukið innsæi í sár annarra. Sigurlaug segir að hún þurfi að varast 

það að telja sig skilja fólk of fljótt. Þá sé hætt við að hún meti aðstæður útfrá sjálfri sér 

en slíkt geti komið í veg fyrir að hún heyri hvað fólk er raunverulega að segja. Ásgrímur 

tekur í sama streng og segir lykilatriði að ráðleggja fólki ekki heldur einbeita sér að því 

að hlusta. Reyndar leggja allir þátttakendur áherslu á virka hlustun í sálgæslusamtölum 

sínum. Látum Ólöfu tala fyrir hópinn: 

Ég ... byrja á því að hlusta vel og leiða manneskjuna í að opna sig með því að 

spyrja spurninga um það sem að ég þarf að vita til þess að geta ... vitað hvað 

málið snýst um. ... spyr þær áfram en þá á þann hátt að manneskjan átti sig á því 

hvað hún var að segja mér. Af því að ... þegar maður er að tala, þá er manni 

mikið niðri fyrir ... og mikið ... að gerast, ekki endilega víst að maður heyri 

sjálfur, maður er svo upptekinn að því að koma til skila til hinnar 

manneskjunnar. ... þannig að ... í staðinn fyrir að greina það sem manneskjan 

sagði strax ... að þá bara gef ég rými til þess að einstaklingurinn geti dálítið áttað 

sig sjálfur á því hvar hann er staddur. ... Svona mæti ég fólki. ... Og það geri ég, 

byggi ég á því ... þegar ég var lengst niðri og átti erfiðast ...  

Virk hlustun og góðar spurningar, sem eru settar fram af innsæi og það að fara 

ekki af stað í greiningar eða ráðleggingar strax í upphafi samtals, veita skjólstæðingum 

það rými sem þeir þurfa til þess að vera þeir sjálfir, tjá sig og átta sig á því hvað það er 

sem liggur þeim á hjarta og hvar þeir eru staddir með sjálfa sig. Páll segir að slík 

staðsetning geti svo verið viðmið um árangur þegar fram í sækir. Virðing og umhyggja 

eru lykilatriði í allri umönnun og lögðu viðmælendur mínir allir mjög mikla áherslu á 

þetta tvennt og tóku fram að fólk væri ekki allt eins. Fimm þátttakenda tóku skýrt fram 

að sálgæsla fæli ekki í sér það að taka sársauka fólks frá því, heldur væri mikilvægt að 

sjá þjáninguna, viðurkenna hana og gefa henni rými.  

Ólöf talaði um að það fólk sem væri brotið væri svo næmt að það fyndi það strax 

hvort prestar væru komnir til þess að mæta þeim eða til þess að afgreiða það. Með 

afgreiðslu átti hún við að fólkinu væri ekki gefið rýmið sem það þarfnaðist. Sigurlaug 

talaði um mikilvægi þess að sýna því fólki einnig virðingu sem henni líkaði ekki 

endilega við, fólki sem hefði óþægilega nærveru eða hefði brotið lög, framið 

ofbeldisverk og slíkt. Það kallast á við ummæli Lathrop um að það ríki trúnaður á milli 

presta og skjólstæðinga, en það beri að forðast að þagga niður eða styðja við 

glæpsamlegt athæfi. 

Fimm af sex þátttakendum tala um mikilvægi þess að draga sig til hlés í 

samtölunum. Konurnar þrjár lögðu mun meiri áherslu á þetta atriði en karlmennirnir. 

Þær töluðu um að mikilvægt væri að halda ákveðinni fjarlægð þó þær væru í nærveru. 

Til dæmis með því að nýta reynslu sína án þess að segja frá henni eða orða hana heldur 

leyfa fólki að finna með viðmóti að þær þekkja til. Una talar aldrei um eigin reynslu í 

viðtölum sínum. Þar setur hún mörk og telur að með því móti geti hún yfirtekið rými 

skjólstæðingsins. Sigurlaug vill forðast að yfirfæra sjálfa sig á skjólstæðinga sína en það 

telur hún að geti gerst í of mikilli opnun af hennar hálfu. Ólöf er sama sinnis. Hún vill 

ekki fylla aðra af sér. Hún segir að egóið eigi það til að blása út og þá snúist allt um það 

hvað presturinn er flottur og hversu vel henni hefur tekist til með sína þjáningu, en það 

segir hún yfirskyggja Guð í samtalinu. Hún segir að það megi nota eigin reynslu sem 

lykil til að hjálpa fólki til þess að opna sig ef það er lokað, en aðalatriðið sé að leyfa 

persónu skjólstæðinganna að koma í ljós. Jafnvel þó karlmennirnir hafi ekki lagt eins 

mikla áherslu á þetta atriði og konurnar þá tók Karl í sama streng og þær og Páll talaði 

um mikilvægi þess að geta sett sjálfan sig til hliðar til þess að heyra betur í öðrum og 

taka sjálfur ekki of mikið pláss: 

... í raun og veru ef ég lít á mitt svokallaða sálgæsluhlutverk ... þá er það mjög 

oft spurningin um það að geta sjálfur verið ósýnilegur og leyfa andanum að 

komast að. ... Það þýðir sem sagt að mínar þarfir í samskiptunum eða hvað það 

er, verður í rauninni algerlega „sekúnderað“ eða nánast ekki sýnilegt. Auðvitað 

kem ég samt inn í samtalið og allt það. ... Ég held að feillinn, sem að mörgum 

verður á, í þessu starfi sé að gera sig of sýnilegan. Og þá í raun og veru kemur 

það þannig út að andi Guðs kemst ekkert að. Og þá ert það bara þú, manneskjan, 

sem verður aðalatriðið. 

Presturinn getur ekki verið öllum allt. Hann getur aðeins verið verkfæri Guðs. 

Persóna prestsins þarf því að vera til hliðar sett svo athyglin fari ekki á hana. Hvort sem 

um er að ræða í hinu ytra eða innra, með því að setja hana fram í orðum eða athöfnum 

eða með því að vera upptekin af eigin þörfum, tilfinningum og hugsunum í samtalinu.  

Þessar frásagnir minna óneitanlega á gestgjafann sem veitir gesti sínum óskipta 

athygli og einnig á áherslu Carroll á að fyrirmyndarleiðtogar séu minnugir þess að þeir 

eru í þjónustu sem verkfæri Guðs. Næst verður fjallað um merkingu prestanna á sjálfum 

sér sem brotnu tákni. 

3.3. Ósæranlegt og ósnertanlegt tákn 

Þátttakendur rannsóknarinnar höfðu enga þekkingu á hugtakinu „brotið tákn“. Þau 

bjuggu þó öll yfir þeirri reynslu að hafa upplifað það að aðrir settu þau fram sem tákn 

og áttu auðvelt með að setja hugtakið „brotið tákn“ í samhengi við þá reynslu. Með 

þeim hætti gátu þau lagt merkingu í sjálf sig sem brotið tákn og áttað sig á jafnvæginu á 

milli þess að vera annars vegar tákn og hins vegar manneskja. Það tilheyrir embættinu 

að ganga um í einkennisbúningi, aðallega við athafnir en oft má sjá presta klædda 

prestaskyrtu með prestskraga (e. collar) við önnur verk. Prestskraginn er sýnilegt tákn á 

prestum. Það sýnir þeim sem ekki þekkja eða vita að viðkomandi er prestur.  

Samkvæmt Lathrop er presturinn sjálfur tákn, með eða án prestskraga. Það er 

athyglivert að aðeins tvær af viðmælendum mínum tengja sig við þetta sýnilega en 

báðar töluðu um að þær vildu helst ekki ganga með prestskragann nema þegar þær væru 

að tilkynna andlát eða sinna öðrum embættisverkum. Það túlka ég sem vísun í að þá fari 

þær í hlutverk prestsins, verði táknið sem skapar ákveðna aðgreiningu og gefur ákveðið 

aðgengi, því það fær ekki hver sem er að koma heim til syrgjenda og ræða nýlegt andlát. 

Þetta er hliðstætt sjúkrahúsheimsókninni sem Lathrop lýsir fyrr í ritgerðinni.  

Fimm af sex þátttakendum hafa upplifað óþægindi vegna þess að aðrir setja þau 

fram sem tákn en því fylgja bæði væntingar og kröfur. Una segir að táknið myndi 

nauðsynlegt bil á milli efnis og tilfinninga en það sé líka hægt að misnota táknið og fara 

þar með yfir mörk manneskjunnar innan við táknið. Ólöf vill ekki vera kölluð séra af 

sínum nánustu. Henni finnst furðulegt að kalla fólk með starfsheiti. Ég gef mér að hún 

eigi þá við að manneskjan sé þá gerð að hlutverki sínu. Nafnið kalli fram mennskuna. 

Það er áhugavert að sjá kynjamuninn í áherslum viðmælenda minna á sýnilegu táknin, 

prestskragann og starfsheitið. Konurnar vilja ekki ýta undir táknmyndina með því að 

ganga um með prestskragann, sem þær telja að aðgreini þær frá skjólstæðingum sínum 

og öðru fólki. Þær vilja með þessu komast nær fólkinu og minna á eigin mennsku, þær 

eru hvorki táknið né hlutverkið. Páll hefur verið settur fram sem tákn og því fylgdi 

mynd af honum sem hann þekkti ekki sjálfur og hreinlega passaði honum ekki. 

Upplifun hans er að það sé gott að vera brotinn, brotið tákn, því það sé ekki gott að vera 

ósæranlegur eða ósnertanlegur. Ólöf á erfitt með að sjá lifandi veru sem tákn heldur sem 

fyrirmyndir. Hún segir: 

... ég hef tekið það hátíðlega að vera fyrirmynd. ... þegar að ég tók þá ákvörðun 

að sækjast eftir því að hljóta vígslu, þá vissi ég að það myndi setja á mig 

ákveðna kvöð. Hún var bara ekkert mjög erfið fyrir mig að taka ... En mér finnst 

ég sem prestur, prestvígð manneskja, ekki geta bara látið eftir mér að gera hvað 

sem ég vil. ... Hvorki í laumi né í veruleikanum. Af því að, hérna, mér finnst það 

bara ekki rétt. Sumir segja að þar með sé maður að svipta sig frelsi, mér finnst 

það ekki. Mér finnst það vera frelsi, að vera komin á þann stað, að maður þarf 

ekkert að fela.  

Öll taka þau fram mikilvægi þess að vera maður sjálf/ur. Þrátt fyrir væntingar og 

óraunhæfar kröfur þá sé mennska þeirra alltaf undir hlutverkinu. Þessu gera þeir prestar 

sem eru foreldrar sér vel grein fyrir, því þau eru alltaf mamma og/eða pabbi þegar börn 

þeirra eru annars vegar. 

Í köflunum um hinn fræðilega bakgrunn kom fram að þau sem leita til presta séu 

oft að leita Guðs. Þannig er presturinn tákn sem bendir til Guðs. Um þetta voru 

viðmælendur mínir meðvitaðir. Karl orðar þetta með eftirfarandi hætti: 

Ég stend ... fyrir kirkju, ég er þjónn Krists hér á jörð og ég stend sem slíkur. Og 

ég reyni að lifa sem slíkur. Stundum tekst mér það og stundum ekki. ... Ég reyni 

mitt besta og þannig á vissan hátt er ég, ...hluti af hans þjónustu, liði. 

Sigurlaug orðar þetta með örlítið frábrugðnum hætti: 

... það er líka hjálp vegna þess að maður finnur það alveg að fólk kemur og er að 

leita að einhverju sem er miklu æðra en maður sjálfur. 

Hin hliðin á þessu er sú, eins og Karl sagði í kynningunni, að prestsstarfið er 

ekki bara frá 9:00-17:00. Ásgrímur hefur reynslu af þessu: 

... þá kemur sorgin, sjálfsvígið í þorpinu, það kemur inn á heimili prestsins. Eða 

gleðin í þorpinu kemur inn á heimili prestsins ... það gerist, sko, það er hringt inn 

á heimilið útaf málunum og það er bankað upp á og svona, og stundum er 

presturinn bara niður á bryggju að athuga hvað bátarnir voru að fá mikinn fisk 

og þá tekur konan við þessu, einhvern veginn, sko. Þannig kemur þetta inn á 

heimilið líka. Og fólkið spyr: „er presturinn við“ og já, svo segir frúin kannski: 

„viltu ekki koma inn og fá þér smá kaffisopa, hann er að koma“ eða eitthvað og 

þá er það bara svo oft sem fólkið fer bara að tjá sig um hlutina við makann ...  

 Það þarf að finna jafnvægi á milli þess að vera annars vegar manneskja og hins 

vegar prestur, brotið tákn. Álagið sem fylgir starfinu sjálfu og spennan á milli þessara 

hlutverka verldur óneitanlega streitu. En hvaða leiðir nota prestarnir til þess að lifa af og 

lifa vel? Næst verður fjallað um bjargráð hvers og eins. 

3.4. Bjargráð þátttakenda 

Ólíkar manneskjur temja sér mismunandi aðferðir til þess að fást við streitu. Það á 

einnig við um prestana sem tóku þátt í rannsókninni. Bjargráð er flókið og fjölbreytt 

fyrirbæri. Það kallar á bæði túlkun og innsæi rannsakanda við að greina bjargráðin í því 

efni sem var sett fram í viðtölunum. Hér til hliðsjónar eru þau bjargráðaferli sem 

Lazarus setti fram og greint var frá fyrr í ritgerðinni. 

Karl, Ólöf og Páll nýta sér bjargráð númer eitt, sem felur það í sér að horfast í 

augu við aðstæður og takast á við vandann sem er umhverfið sjálft. Karl leggur mikla 

áherslu á það að hinn særði heilari þurfi að hitta sjálfan sig. Þora að horfast í augu við 

sjálfan sig í heiðarleika og trausti. Hann segist nýta sér hugrekki sitt til þess að sópa 

ekki málunum undir teppi og til þess að standa með sjálfum sér. Hann segir gott 

bjargráð að standa reglulega fyrir framan spegilinn og spyrja sig: „Hvað er í gangi hjá 

þér og hvernig líður þér?“  

Ólöf var staðráðin í að ná sér og sótti sér þá hjálp sem hún þurfti hverju sinni. 

Hún var bæði fús og dugleg við að leita leiða og stuðnings, sem er líka að hluta til 

bjargráð númer sjö sem felst í skipulagðri lausnamiðun. Páll tekst á við þau vandamál 

sem upp koma af fullri einurð. Hann segir sjálfur að hann þurfi að ögra sér, hann er fús 

að horfast í augu við sjálfan sig og vill vera í sjálfskoðun. Hann segist halda fast við sín 

gildi, vera hreinskiptinn og ákveði sjálfur hvert hann stefni og svo með hverjum. Hann 

hefur til dæmis skýra sýn á það hvernig hann vill rækta vináttu sína við aðra, en það er 

einnig hluti af bjargráði númer sjö. Einnig hefur hann nýtt sér það bjargráð með því að 

finna sér farveg til að takast á við sjálfan sig í námi. Ekki aðeins í þá átt að finna lausnir 

við öllu, heldur einnig í þá átt að geta viðurkennt að lausn er ekki í augnsýn, heldur 

aðeins skilningur á því hvernig allt er.  

Sigurlaug virðist hafa tileinkað sér bjargráð sem felur í sér sjálfsstjórn, það er 

bjargráð númer þrjú. Hún talar frekar almennt um málin, er varkár í orðum, talar hægt 

og gerir hlé á máli sínu þegar það á við. Hún telur mikilvægt að hafa verkfæri, tæki og 

tól til að styðjast við og þau þurfi hún ýmist að nálgast eða búa til. Ásgrímur talar einnig 

frekar almennt um flest mál, þannig að líklega nýtir hann sér þetta bjargráð að hluta til. 

Karl talar um eigin sjálfstjórn sem birtist til dæmis í formfestu og aga. Hann segir: 

... það eru bara þrjár grunnreglur í sambandi við álag, það 

er að borða, það er að sofa og það er að hreyfa sig. 

Una og Ólöf koma inn á bjargráð númer þrjú. Ólöf segir engan afvegaleiða sig 

lengur, hún sé við stjórn, ólíkt því sem var þegar hún var ósjálfstæð. Una talar um að 

hún sé ekki bara hlustandi heldur stýri hún viðtölum sínum að ákveðnu leyti og spyrji til 

dæmis fólk hreint út hvort það ætli að enda sem biturt gamalmenni. Öll hafa þau nýtt sér 

bjargráð númer fjögur sem felst í að leita sér stuðnings félagslega með því að sækja sér 

handleiðslu, hvort sem er hér á Íslandi eða erlendis. Fimm af sex hafa sótt í 

sjálfshjálparhópa og fjögur hafa farið til ráðgjafa, sálfræðinga eða geðlækna til að vinna 

með sín mál.  

Karl og Ásgrímur leggja sérstaka áherslu á þetta bjargráð. Karl hefur góðan 

stuðning í konu sinni og börnum og leitar gjarnan til gamalla vina og samferðafólks. 

Hann hafði áður nýtt sér bjargráð sem felur í sér afneitun eins og þegar hann áttaði sig 

ekki á því að hann væri barn alkóhólista. Þá átti hann að dýrmætan samstarfsaðila sem 

leiðbeindi honum, þannig að hann gat tekist á við afneitun sína. Hann segir að vinur sé 

sá sem til vamms segir. Á tímabili þurfti hann þó að fjarlægja sig frá öllu, frá vinnu, 

fjær fjölskyldu og samfélaginu til þess að hlúa að sér og sínum nánustu. Una virðist 

einnig hafa tileinkað sér þetta bjargráð í gegnum tíðina en hún lærði afar mikið og 

öðlaðist nýja sýn í starfi sínu með konum sem höfðu þolað ofbeldi og í gegnum 

sálgæslu með öldruðum. Ásgrímur talar um samskipti sín við vini sína en hans aðalstoð 

er konan hans. Hún er honum haldreipi, þau geta talað um allt og meðtaka hvort annað 

að fullu: 

Ég og konan mín. Við eigum mjög góða ... tölum mikið saman. Og ég get sagt 

henni bara nákvæmlega hvernig mér líður og hún hvernig henni líður. Og það er 

rosalega mikill styrkur í því. Og ég er alveg ófeiminn að spyrja hana hvort að 

hún fái svona hugsanir eða hinsegin. Og hún mig. Og það sem að er svo gott er 

að við getum bara viðurkennt og við skömmumst okkar ekkert fyrir að fá 

hugsanir. Það er mjög gott ... og það hjálpar manni við að sættast við það. 

Það sem stóð upp úr við greiningu á bjargráðum þátttakendanna var áherslan á 

úrvinnsluferlið og trúna, trúarlega kjölfestu, en allir viðmælendur mínir voru sammála 

um mikilvægi þess að vinna úr eigin tilfinningamálum og öll áttu það sameiginlegt að 

nýta sér trúna sem bjargráð.  

Bjargráð manneskjunnar hjálpa henni að takast á við streitu, álag og erfiðar 

aðstæður og tilfinningar, en það þarf meira til. Siðareglur starfsstétta eru hugsaðar til 

þess að setja ákveðin mörk sem styðja við velferð bæði starfsmannsins og þess sem 

þjónustuna þiggur. Til viðbótar hefur hver manneskja sín eigin mörk, innri og ytri mörk. 

Ytri mörkin hjálpa til við að velja hæfilega fjarlægð frá öðru fólki. Innri mörkin vernda 

hugsun, tilfinningar og hegðun. Mörk hafa þrenns konar tilgang: 

1. Halda öðru fólki í hæfilegri fjarlægð og koma í veg fyrir að það misnoti eða 

skaði okkur. 

2. Halda okkur í hæfilegri fjarlægð frá öðru fólki og koma í veg fyrir að við 

misnotum eða sköðum það. 

3. Gefa okkur rými til að finna út hver við erum. 

Manneskja sem hefur skýr, heilbrigð mörk verður hæfari til að taka ábyrgð á 

sjálfri sér. Hún tekur síður ábyrgð á hugsunum, tilfinningum og gjörðum annarra, sem 

ætti að minnka líkur á þörfinni til að stjórna eða ráðskast með annað fólk.
75

 Í 

viðtölunum voru viðmælendur spurðir um það hvort þau hefðu einhver ákveðin mörk í 

sálgæslu og andlegri leiðsögn. Sum þessara marka hafa komið fram í kynningu á 

þátttakendum og í niðurstöðum, en ég ætla að fjalla nánar um nokkur þeirra hér. 

                                                           
75

 Díana Ósk Óskarsdóttir, „Sjö plús einn, bls. 24-25. 



65 

Allir sex þátttakendurnir hafa skýr mörk þegar kemur að snertingu. Mörk 

Ásgríms komu vel fram í kynningunni á honum. Hann hefur minnkað það mikið að taka 

utan um fólk en snertir öxl í huggunarskyni þar sem það á við. Karl heilsar og kveður 

með handabandi en viðhefur ekki aðra snertingu. Sigurlaug og Una heilsa líkt og Karl 

en faðma, eingöngu ef skjólstæðingar eiga frumkvæði að því. Una tekur það fram að 

jafnvel við slíkar aðstæður snerti hún aðeins svæðið á milli herðablaða fólks.  

Páll segir: 

„Empatísk“ snerting er ómissandi í sálgæslu, þ.e. að snerta handlegg, taka í hönd 

viðkomandi þegar samúð er vottuð, taka utan um þá sem eru brotnir. 

 

Auk þess hafa þau myndað með sér persónuleg innri mörk. Páll hefur sett sér 

þau mörk að hann getur ekki verið öllum allt og þegar hann hefur boðið fólki aðstoð, 

viðtal, setu í hópum eða annað og fólk er ekki tilbúið að þiggja það, þá býður hann 

stundum fólki upp á að hitta sig aftur að ári liðnu. Hann þekkir vel eigin veruleika og 

hefur því skýr mörk þegar kemur að aðgreiningu tilfinninga, hans eigin eða 

skjólstæðinganna. 

Una setti sér strax reglu um það að tala aldrei um eigin reynslu við skjólstæðinga 

sína né hvernig hún hefur unnið úr sinni reynslu. Sigurlaug, Karl og Ólöf hafa svipuð 

mörk hvað þetta varðar. Þau stýra því hversu mikið þau segja skjólstæðingum sínum af 

sjálfum sér. Ásgrímur og Sigurlaug taka sérstaklega fram að þau vísi málum sem 

þarfnast meðferðar til þeirra sem starfa við slíkt. Sigurlaug segir: 

Mér finnst, til dæmis, mikilvægt með presta og ég held það sé ákveðin hætta á 

því, ég finn það bara sjálf, þegar að fólk er að leita til mín ... að við erum ekki 

meðferðaraðilar. Og eigum ekki að vera það. En stundum vill fólk koma áfram 

og áfram ... sem getur líka bara kitlað hégómagirndina, „já henni þykir ég bara 

svo frábær sálgætir“ og hérna, haldið áfram. Það er ekki heldur gott ... mér finnst 

ofsalega mikilvægt að vera meðvituð um ... þessa sálgæslu kirkjunnar, að hún er 

ekki meðferð. Hún er sálgæsla, hún er að mæta fólki og ... hjálpa því til 

sjálfshjálpar. Þannig að þá bendir maður á þá meðferðaraðila eða þá sem 

hugsanlega gætu hjálpað. En ekki þykjast vera það sjálfur. Það finnst mér vera 

ólíkt með nálgun kirkjunnar og annarra. En ef að ég fylgi þessu ekki þá er ég 

held ég komin út í eitthvað annað. Það er allt í lagi, þá þarf ég bara að mennta 

mig á því sviði ...  

3.5. Úrvinnsluferlið 

Það má segja að viðmælendur mínir hafi öll tileinkað sér bjargráð númer átta, en þau 

hafa öll upplifað miklar breytingar og þroska í gegnum tíðina. Í viðtölunum var 

áberandi samhljómur og áhersla lögð á úrvinnsluferlið. Bæði hvað varðaði að aðstoða 

fólk við úrvinnslu tilfinninga og svo eigin tilfinningaúrvinnslu. Allir viðmælendur 

rannsóknarinnar telja að úrvinnsluferlið sé hinum særða heilara mjög mikilvægt og að 

það geti reynst bæði prestinum og skjólstæðingi erfitt ef presturinn mætir með óunnin 

sár í sálgæsluna. Una orðar þetta vel þegar hún segir: 

... mér svo mikilvægt og hef alltaf lagt svo mikla áherslu á að fólk vinni úr 

tilfinningum sínum jafnóðum.  

... þá myndi ég segja það að viðkomandi ... þyrfti að vera búinn að átta sig á 

eigin sári. ... sárið þarf að vera hreint, það þarf að hreinsa sárið og það þarf að 

gróa og örið er náttúrulega alltaf til staðar. En ef að þú ert, sko, særður og með 

óunnar tilfinningar þá er það ókostur ... En hafir þú verið særð ... og hafir þú 

hreinsað það og grætt það og borið smyrsl á það að þá átt þú auðveldara með að 

samsama þig þeim sem að er sár. 

Sýn Unu er sú að gömul sem ný sár og áföll geti haft áhrif á prestinn í 

sálgæslunni og á árangur sálgæslusamtalsins. Páll segir einnig að sálgæslan hafi gagnast 

honum við eigin úrvinnslu. Hann telur að ferlið sjálft, að vinna með sjálfan sig, hafi 

áhrif á allt. Það marki og móti persónuleikann og lífsleiðina ásamt því að hafa mikil 

áhrif á starfið. Hann segir: 

Ég fékk eiginlega öll þessi verkefni ... beint í andlitið, sko. ... þó þetta hafi verið 

alveg svakalegur pakki að takast á við á þeim tíma, þá kem ég samt út úr honum 

með ákveðna mótun sem hefur verið mér mjög gagnleg.  

Allir þátttakendurnir leggja mikla áherslu á úrvinnsluferlið í tengslum við það að 

geta nýtt eigin sár í starfi með öðrum. Þau telja mikilvægt að horfast í augu við það sem 

kemur upp og að gangast við eigin þjáningu. Páll segir: 

... ég fann það mjög fljótt að þarna voru hlutir sem að ég bara þekkti hjá sjálfum 

mér og í minni fjölskyldu, sem ég gat notað bara beint. Og gerði það.  

Það verður eiginlega hver og einn að þekkja sinn eigin sársauka. Því að hann er 

þeirra. Ég á ekki sársauka annarrar manneskju. Ég á bara minn sársauka, mína 

þjáningu. 

Ólöf tekur í sama streng og segir hugrekki prestsins gagnvart tilfinningum og 

þjáningu annarra vekja upp traust og opna leiðina til árangurs í samfylgdinni. Þar hefur 

reynslan af úrvinnslunni mikið að segja en hún gefur ákveðið öryggi og þar með 

hugrekki. Látum orð Ólafar lýsa þessu: 

... ég er þeirra skoðunar að það þurfa ekki allir að hafa gengið í gegnum einhver 

meiriháttar áföll sem að eru í þessu hlutverki en þeir þurfa samt að vera óhræddir 

við sársauka. Þeir þurfa ekki að hopa undan honum. Og ef að sú tilfinning kemur 

upp ... þá þarf viðkomandi að taka það sjálfur eða sjálf í einhverri handleiðslu 

eða eigin meðferð eða einhverju til þess að finna, hvaðan kemur sá ótti: „Kemur 

hann af vanmættinum, kemur hann af einhverri reynslu?“ Til þess að hann sé 

ekki alltaf ... eins og hindrun á leiðinni, á milli okkar tveggja sem að erum að 

tala saman. 

... það hefur oft gerst að það komi upp eitthvað sem að fólk fer að segja frá og 

það ... brestur undan því sem að það var að segja frá og þá er um að gera að 

verða ekki hræddur. ... kannski er það, það sem að reynslan gefur manni, það er 

að maður er ekki hræddur við að fara á djúpið með fólki. Af því að maður hefur 

verið þar. Og það finna það allir sem að ... eru nálægir að það er raunverulegt. 

Það að óttast tilfinningar getur verið hindrun í sálgæslunni. En þegar presturinn 

þekkir ferlið, hefur farið í gegnum þjáninguna sjálfur og hefur reynsluna eða æfinguna í 

úrvinnslunni, þá finnur skjólstæðingurinn það og upplifir traust. Því er betra að 

presturinn hafi unnið úr eigin áföllum og sé fús til þess að takast á við þær tilfinningar 

sem koma upp hverju sinni. Þessi vinna með eigið tilfinningalíf skilar sér til 

skjólstæðinganna með skýrum hætti en einnig til prestsins sjálfs. Karl tók sérstaklega 

fram að með sjálfsvinnunni væri sjálfsmynd hans sjálfs og hans sem prests ekki sett á 

embættisverkin og úrvinnsla tilfinningamálanna gerði hann hæfari til þess að sjá 

hættumerki kulnunar:  

... þú þarft að vera búinn að ganga og hitta sjálfan þig. Þú verður að vera búinn 

að gera það. ... að sækja sjálfsmynd sína í embættisverk ... hversu mörg verk sem 

þú framkvæmir og svona. Ég gerði þetta og ég var staddur þarna sem prestur. ... 

Nú þykir mér voða vænt um hrós en ég lifi ekki á því. 

Þessi reynsla ... skiptir gríðarlega miklu máli af því að þú sérð miklu fljótar ... 

hættumerkin. Og ... þú stendur með sjálfum þér. 

Úrvinnsluferlið hjálpar til við að sjálfsmyndin sé ekki tengd ákveðnum verkum 

eins og sálgæslunni og þar með er viðurkenningarþörfin ekki tengd sálgæslusamtalinu 

eða frammistöðu prestsins í samfylgdinni. Álagið sem fylgir starfinu er mikið og Ólöf 

hefur sömu sýn og kemur fram í kynningu Karls. Hún telur að prestar sem halda 

hlutunum fyrir sig og viðurkenni ekki tilfinningar sínar, séu oft í afneitun og eigi það til 

að einangra sig, einnig geti þeir verið að deyfa sig með einhverju, drekka eða taka lyf 

eða fela sig með því að leggja æ meiri vinnu á sig. Hennar eigin úrvinnsla undirbjó hana 

fyrir þetta álag: 

... sjúkrahúsprestarnir ... Þeir eru auðvitað allir undir það búnir, meðal annars 

með því að vinna í sínum eigin tilfinningum og vinna í sínum eigin málum. Það 

er stór hluti af námi þeirra. ... En það var ekki í þessu samhengi sem að ég gerði 

það en það breytir engu um það, að það kom við alla þætti í lífi mínu, vitsmuni, 

tilfinningar, félagslega stöðu, líkamlega heilsu og andlega, þess vegna þurfti ég 

að fara til prests. Ég þurfti að tala við þá sem að sinntu mér líkamlega, ég þurfti 

að hafa vettvang til þess að tala um tilfinningarnar mínar ...  

Ólöf leggur mikla áherslu á það að úrvinnslan taki tíma, að fólk þurfi tíma til 

þess að jafna sig. Hér hefur verið farið vel yfir það hversu gott það er að vinna í eigin 

málum. Una tók það fram að ekki væri gott að fara inn í sálgæslu með óunnið sár. 

Sigurlaug tekur í sama streng: 

... maður mætir fólki og það „triggerar“ oft eitthvað og stundum er það eitthvað 

sem er óþægilegt og þú ferð heim og áttar þig ekki einu sinni á því hvað það er. 

Og þá er einmitt gott að geta skoðað það. Og ég er ekki viss um, sko, ef að 

maður hefur ekki neina reynslu af því að skoða sjálfan sig að þá, kannski, fer 

maður bara með það heim og það er þarna einhvers staðar að malla og þú áttar 

þig ekki einu sinni á því.  

Ef þú þekkir úrvinnsluna getur þú farið heim og unnið úr því sem vaknaði innra 

með þér eftir sálgæsluna. Ef þú hefur ekki reynslu af úrvinnslunni, þá áttar þú þig 

jafnvel ekki á því og eftir sitja óþægindi sem krauma svo innra með þér og geta haft 

áhrif á líðan þína og viðbrögð síðar. Þetta þekkir Karl vel en í viðtalinu sagði hann frá 

nokkrum slíkum dæmum, þar sem skjólstæðingar hans koma í vanlíðan sem þau tengja 

ekki við líðandi stundu en með markvissri vinnu kemur í ljós að hún tengist gömlum 

óuppgerðum sárum. Skoðum eitt slíkt dæmi: 

... eitt árið voru fjögur viðtöl við unga menn, alla um þrítugt, sem leið mjög illa, 

vissu ekkert hvað var í gangi. Þeir áttu eitt sameiginlegt og það var það, að þeir 

höfðu allir misst föður sinn á aldrinum 14-18 ára. Allir þessir fjórir aðilar voru 

með stóra spurningu gagnvart kirkjunni og stuðningi kirkjunnar. 

Það er auðvelt að geta sér til að eftirfylgd sé Karli mikilvæg en þau Ólöf tóku 

bæði fram mikilvægi þess að kirkjan gæfi meira rými en nú er fyrir góða eftirfylgd.  

Út frá því sem fram hefur komið er óhætt að draga þá ályktun að úrvinnsluferlið sé 

prestinum sem særðum heilara afar mikilvægt við sálgæslu og andlega leiðsögn, bæði 

hvað varðar hann sjálfan og skjólstæðinga hans. 



69 

3.6. Trúarleg kjölfesta viðmælanda 

Við greiningu gagnanna kom í ljós að tvö stærstu þemun héldust í hendur, 

úrvinnsluferlið og trúarleg kjölfesta. Trú prestanna kom skýrt fram sem eitt sterkasta 

bjargráð þeirra. Þau eiga það öll sameiginlegt að hafa leitað í trúna og þá í bænina þegar 

erfiðleikar steðja að, þegar þau þurfa að taka ákvarðanir eða eru að leita sér stuðnings. 

Þrjú þeirra vísa í Davíðssálmana þegar þau fjalla um guðsmynd sína og tvö þessara 

þriggja taka sérstaklega fram 23. Davíðssálm þar sem huggun og styrk er að fá. Fimm 

viðmælenda minna tala um Jesú. Einn segir að hann eigi Jesú að sem bróður, annar segir 

að Jesús komi með kærleikann á jörðina, ein segir að Jesús sé raunverulegur í hennar 

lífi, önnur segir að Jesús sé með henni í hinu daglega lífi og sá fimmti segir að í raun 

trúi hann alltaf á Jesú. Guðsmynd þeirra er mismunandi og hefur breyst eða þroskast 

með árunum.  

Í fimm af sex viðtölum má finna vísun í guðlega handleiðslu. Tveir viðmælendur 

mínir taka það nokkrum sinnum fram að vegferð þeirra sé engin tilviljun og að 

úrvinnsla þeirra lúti handleiðslu Guðs. Hin þrjú setja það fram með öðrum hætti. Ein 

segir beint út að hún upplifi afskaplega sterka handleiðslu en hinar tvær setja 

handleiðsluna fram með óbeinum vísunum til trúartrausts, að atburðir, aðstæður eða 

samskipti séu í hendi Guðs.  

Allir þátttakendur mínir eiga sér bænalíf. Fjögur ólust upp við það að beðið væri 

fyrir þeim, ein kannast ekki við slíkt og önnur veit ekki til þess að það hafi verið beðið 

fyrir henni. Öll sex biðja fyrir skjólstæðingum sínum, fjögur þeirra segja að þau biðji 

alltaf fyrir skjólstæðingum sínum en tvö segjast gera það stundum. Eitt þeirra biður 

alltaf með sínum skjólstæðingum, þrjú segjast biðja með öðrum þar sem það á við en 

ein segist aldrei biðja með skjólstæðingum sínum. Fyrr í ritgerðinni hefur verið fjallað 

um trúarlega kjölfestu í sérstökum kafla. Hér í þessum kafla verða settar fram beinar 

tilvitnanir frá viðmælendum mínum sem lýsa best þeirri trúarlegu kjölfestu sem birtist í 

viðtölunum hjá hverju og einu. 

Karl trúir því að Guð sé nálægur og sé að verki í hinu daglega amstri. Hann er 

annar þeirra sem talar um að vegferð hans sé ekki tilviljanakennd. Sjálfsmynd hans 

hefur breyst og sjálfsvirðing hans aukist eftir að hann meðtók það að Guð elskar hann 

eins og hann er. Guðsmynd hans er skýr: 

Guð er kærleikur, Jesús Kristur er kærleikur. Hann kom með kærleikann hér á 

jörð. 

Rauði þráðurinn í viðtalinu við hann var tvöfalda kærleiksboðorðið. Þegar ég 

spurði um hans trúarlegu kjölfestu þá dró hann miða úr kassa og las af honum: „Þér 

elskuðu, fyrst Guð hefur elskað okkur svo mikið, þá ber okkur einnig að elska hvert 

annað.“ Þetta hreyfði virkilega við Karli. Þegar hann hafði lesið af miðanum varð hann 

hljóður. Hann upplifði þetta sem handleiðslu. Guð talar til hans í gegnum svona atvik 

meðal annars. Hér eru beinar tilvitnanir frá Karli: 

Því Guð elskar þig eins og þú ert. Og hann notar þig sem tæki. ... þú ert að vinna 

hjá honum og fyrir hann. En hann vill að þú nærist og eflist og styrkist ... Og 

sækir sjálfsmyndina ... í heilbrigða hluti. 

Þú skalt elska Drottinn Guð þinn af öllum mætti þínum, öllum huga þínum og 

svo framvegis og náungann eins og sjálfan þig. Og þú átt að elska sjálfan þig 

eins og þú elskar aðra. 

Páll talar nokkrum sinnum um að ákveðnar aðstæður hafi ekki verið tilviljun og 

átti hann þá við að um væri að ræða guðlega handleiðslu. Hann fær oft svörin sem hann 

leitar að í gegnum bænina. 

... maður biðst ... fyrir og bara er að velta þessu fyrir sér, 

hvernig getur þetta eiginlega verið og þá kemur þetta ... 

bara til mín mjög skýrt. Hvort að ég geti hugsað mér að 

fara út í prestskap ... Og það var tiltölulega einfalt ... að 

taka þá ákvörðun. 

Þegar ég spurði hann út í guðsmynd hans þá svaraði hann mér meðal annars 

þessu: 

... annar leiðbeinandi minn talaði mikið um ... að Guð væri eins og eyra sem að 

hlustaði á hjartslátt heimsins. Sem er svolítið góð mynd. ... En ég hef svo sem 

notað vina hugmyndirnar og allt þetta ... ég ætla bara að segja það eins og það er, 

að myndin er af Jesú í raun og veru. Sú sem að maður hefur í raun og veru frá 

bernsku, sko. En ég hef leikið mér með hinar myndirnar ...   

Páll ólst upp við það alla tíð að það væri beðið fyrir honum. Hann var ungur 

þegar hann byrjaði að iðka sína trú.  

Og ég ... geri það bara strax þegar að ég fæ Nýja testamentið ... hvort ég var tíu 

eða ellefu ára eða hvað ég var ... þá las ég það. Ég las alltaf, sko, mest í 

Davíðssálmunum og guðspjöllunum, gerði það í gegnum öll mín unglingsár. 

Eiginlega nánast á hverju einasta kvöldi og bænalíf hefur náttúrulega verið mér 

... bara rosalega ... eðlilegt eins og allt í lífinu. Þannig að ég hef alltaf haft 

athvarf í því. ....hvaðan kemur handleiðslan ... Þá þegar upp er staðið, er hún ... í 

þessum kjarna, í manns tilveru, sem er bara Guð. ... en Guð sendir manni líka 

fólk.  

Una upplifir sterka handleiðslu og sækir styrk í trú sína. Hún iðkar bænalíf sitt 

og biður fyrir skjólstæðingum sínum áður en þeir koma til hennar og eftir að þeir fara 

frá henni. Hún segir: 

Guðsmyndin mín er ... allt umlykjandi nálægð ... kraftur, styrkur. Ég upplifi 

rosalega sterka handleiðslu, ofboðslega sterka handleiðslu. Þegar ég horfi til 

baka, sko, þá sé ég bara að ég hef verið leidd hvert einasta spor sem ég hef stigið 

á lífsleiðinni, líka feilsporin og ég hef alltaf verið leidd inn á rétta braut aftur. ... 

síðan upplifi ég alveg rosalega sterka bænheyrslu. ... ég bið mikið fyrir fólki og 

... Guð hann greiðir alltaf úr öllum bænarefnum á sinn hátt. ... þetta er svona ... 

mín sterka guðsmynd. Fyrst og fremst ... kraftur og styrkur og handleiðsla, já. 

Sem að ég get alltaf leitað til. 

Ásgrímur íhugar texta síðasta sunnudags og meðtekur boðskap hans. Í þetta sinn 

var það textinn um konungsmanninn sem bað Jesú að lækna son sinn. Ásgrímur segir 

þennan kafla fjalla meðal annars um hvatningu til fólks um að treysta og gefast ekki upp 

í trúnni. Guðsmynd hans kemur fram í skilningi hans á sögunni um Abraham og Ísak en 

hann talar líka um Guð sem Guð sköpunarinnar, þegar hann horfir yfir landið þá upplifir 

hann Guð hjá sér og svo á hann bróður í Jesú. Hann telur sig hafa öðlast trúarlega 

kjölfestu sem barn í sveitinni og þó að hann hafi farið frá henni um tíma þá hefur trú 

hans aukist síðan. Þegar hann talar um trú sína segir hann: 

... ég finn það hvað hún er ... rosalega mikið afl til að koma lífinu áfram, til að 

styrkja mig. Til að auka gleði mína og vonir og svona, traust. 

Og svo til dæmis, bara á leiðinni hingað upp eftir og þegar að ég fór í sturtuna að 

þá bara ... geri ég ... mínar bænir. ... ég bara bið Jesú Krist að fylgja mér í 

gegnum daginn. 

  Ólöf nýtti sér 23. Davíðssálm þegar hún átti hvað erfiðast. Hún las hann aftur og 

aftur og var með hann í hólfi við hliðina á bílsætinu. Það var á þessum tíma sem trú 

hennar varð virk. Tólf spora kerfið hjálpaði henni til að komast á þann stað að geta 

leitað í trú og að meðtaka það að það væri til, eitthvað henni æðra sem elskaði hana. 

Guðsmynd hennar var í upphafi sú að þó að Guð væri góður og elskandi þá væri ekki 

víst að hann elskaði hana, því hún var ekki, að eigin mati, elskuverð. Í dag nýtir hún trú 



72 

sína í þessu daglega amstri, í samskiptum sínum og hún signir yfir lítil börn til þess að 

fela þau Guði. Hún segir sjálf: 

... ég get alveg farið með trúarjátninguna án þess að ... hiksta af því að ég trúi því 

að á bak við alla sköpun sé Guð. Og það er ein birtingarmynd af Guði, það er 

náttúran og allt sem að hann hefur skapað, okkur manneskjurnar og jörðina og 

himinhvolfin og allt þetta sem að er óendanlegt og óskiljanlegt ... Ég trúi því að 

Jesús sé boðberi Guðs, að hann sé sem sagt frá Guði kominn, til þess að segja 

okkur frá þessum kærleika, inn í mannlegt samfélag ... Jesús er veruleiki í lífi 

mínu, sko. Og nálægur veruleiki. 

  Sigurlaug telur guðsmynd sína hafa breyst með árunum, samhliða sjálfsvinnunni. 

Áður var mynd hennar af Guði þessi föðurlega en svolítið dæmandi, en nú sér hún Guð 

fyrst og fremst sem elsku, ást og kærleika. Hún segir Jesú vera með sér í öllu, líka hinu 

hversdagslega streði. Bænalíf hennar er sterkt og henni finnst gott að hvíla í trausti sínu 

til Guðs. Hún segir: 

Að vera í rauninni fulltrúi fyrir eitthvað stærra og meira sem að er þá Guð þar 

sem að maður er að þjónusta og þar sem að maður telur sig kallaðan til og vera 

að miðla. Og hins vegar að, hérna, að muna um leið að við erum auðvitað öll 

manneskjur á sama báti. 

Í því hvíli ég líka alltaf, ég er alltaf að þjóna fyrir Guð sem er miklu meiri og 

stærri heldur en ég sjálf. Og þar af leiðandi get ég slakað á. 

... ég treysti því að ég sé að vinna fyrir Guð og Guð geti unnið í gegnum mig, 

geti nýtt sér mína hæfileika ... og mér finnst ofsalega gott að hvíla í því. Það er 

líka mjög gott að geta beðið fyrir fólki sem að maður er með og mætir. Ég veit 

ekki hvar maður væri ef maður gæti ekki gert það, það er reyndar svo margt sem 

maður getur ekki og hérna, þá er svo gott að vita það að það er hægt að biðja. 

Þannig að trúin er í rauninni fyrst og fremst, já, þessi kjölfesta sem ég hef. Ég 

meina ég væri ekki í þessu öðruvísi. Þá sæi ég enga ástæðu að vera að gera þetta. 

Innan gæsalappa, já, eða þess vegna er ég í þessu. Vegna þess að ég trúi. Og af 

því að ég trúi því að Guð hjálpi fólki og snerti við fólki og ... ef að fólk leyfir 

trúnni að hafa áhrif á sig þá gerast góðir hlutir. 

3.7. Framtíðarsýn og góð ráð 

Hugtakið framtíðarsýn og góð ráð voru náskyld í svörum prestanna. Framtíðarsýnin 

snýr ekki einungis að þeim sjálfum heldur að öllum þeim sem eru eða munu þjóna innan 

kirkjunnar. Í ráðum þeirra til annarra er að finna hlýhug og hvatningu sem byggð er á 

þeirra eigin reynslu. Páll hefur þá von að í framtíðinni verði hægt að búa svo um 

hnútana að íslenskir prestar geti stutt betur hver við annan: 

Þannig að, sko, kannski er þetta spurning um einhvern vettvang eða eitthvað ... 

sem að þarf að opnast. Það er ekki nóg að gera þetta á prestastefnu eða á 

aðalfundi prestafélagsins þar sem að, menn, ryðja úr sér allri þeirri angist sem ... 

verið er að upplifa yfir árið. Það þarf að vera einhvern veginn, eitthvað ærlegra. 

Þar sem að menn geta sagt: „Ok. Bara, núna finnst mér eins og ég gæti bara 

gefist upp og þetta er bara komið nóg, sko“. Og það væri allt í lagi að taka þá 

umræðu. Ekki eins og það sé eitthvað vantrúar „element“. Heldur bara að 

viðurkenna takmörk manneskjunnar. Og þetta, ef að maður tekur líka og setur 

þetta í samhengi við, bara guðspjöllin, ... að ef maður tekur Krist sem dæmi sem 

að dregur sig út úr og svo er hann algerlega samanvið. Ég held að maður þurfi 

hvort tveggja. Maður þarf náttúrulega að vera, við erum náttúrulega félagsverur. 

En ég held við séum líka trúarlegar félagsverur. Þannig að þennan hlut þyrfti að 

rækta miklu meira heldur en er gert. Það er ekki hægt að gera það bara með því 

að „praktisera“ einskonar siðalögmál, gera það sem rétt er, sko, eða hugsa það 

sem rétt er. Það þarf einhvern veginn að vera, bara, líka í, sko, trúar tilvistarlegri 

leið.  

Þegar Una var spurð að því hvort hún myndi vilja segja eitthvað við aðra særða 

heilara sagði hún: 

Ég myndi segja ... hlúið að sárinu, hlúið að því og eins og ég segi hreinsið það 

og berið smyrsl á það og síðan, já, látið það gróa og ... Ekki gleyma 

sársaukanum vegna þess að sársaukinn sem að eee, þú upplifðir, þið upplifðuð ... 

hjálpar ykkur við að samsama ykkur þeim sem að eru særðir. 

Sigurlaug hafði einnig góð ráð til handa öðrum særðum heilurum: 

„Vertu þú sjálfur í því sem þú ert að gera, eee, haltu áfram að mæta fólki og 

mæta fólki eins og það er og vertu meðvitaður um ... að um leið og þú ert að 

mæta sársauka annarra og því sem verið er að bera til þín að þú hefur þitt eigið 

og það er mikilvægt að þú hugsir líka um þín sár, það sem þú þarft að glíma við. 

Um leið og þú ert farin/n að hugsa: „ja, ég hjálpa öðrum af því að ég er í svo 

góðum málum sjálf, ég hef þetta allt á hreinu“ að þá fyrst ert þú í vandræðum. 

Þannig að það er mikilvægt að vera meðvitaður um það að maður sé særður 

heilari og að við séum öll manneskjur í þessu. 

Hjá Ólöfu kom fram sterk löngun til þess að fylgja fólki betur eftir sérstaklega 

hvað varðar trú. Frásögn hennar hvað þetta varðar kallaðist á við það sem Karl hafði að 

segja en þau virðast sammála því að með árunum aukist álag á presta og tíminn til að 

sinna skjólstæðingum verði af skornum skammti: 

Þá bætist alltaf í hóp syrgjenda, þannig að það verður einhvern veginn svona 

lítill tími til eftirfylgni. Og það mætti örugglega einhvern veginn leysa úr því. Á 

einhvern annan hátt. Þannig að það væri gefið rýmið, það væri til dæmis ... 

prestar sem að einbeittu sér að því að taka við fólki sem að er í mikilli nauð. ... 



74 

fyrstu viðbrögð eru ... mjög mikilvæg og eftirfylgnin eftir til dæmis jarðarfarir ... 

Það er auðvitað alveg svakalega mikilvægt. 

Það má segja að Ólöfu hafi ekki verið orða vant þegar hún var spurð að því hvort 

hún hefði eitthvað að segja við aðra særða heilara: 

Ég held, það ... versta sem að fyrir manneskju getur komið sé það að geyma 

innra með sér einhver leyndarmál ... sem hún þorir ekki að tala um. Það er ekkert 

svo slæmt að maður geti ekki fundið, einhvers staðar, einstakling sem að maður 

getur talað við. En hins vegar geta leyndarmálin orðið svo viðkvæm að þegar við 

erum í nánum samskiptum, sálgæslu, samskiptum við fólk að þá er maður alltaf 

að hnjóta um þau í huganum, á sjálfri sér. ... 

Ég get ekki ætlast til að fólk sé að segja mér frá einhverri sárri reynslu ef að ég 

sjálf er að geyma innra með mér sára reynslu. Hvernig get ég það? Ætlast til að 

manneskjan veiti mér trúnað ef ég treysti engum sjálf. Ég myndi segja við þá 

sem að eru að stunda ... sem eru sem sagt í þeirri stöðu að vera að aðstoða fólk, 

vera „wounded healer“ ... að passa ofsalega vel upp á sjálfa sig og sjálfan sig. Að 

sýna sjálfum sér þá virðingu að eiga einhvern að, „mentor“, trúnaðarvin, 

einhvern sem að þú getur, sem að á trú, sem að þú getur sýnt trúnað í öllu. Af því 

annars verður þetta svo þungbært. Annars fer þetta að snúa upp á sig. Þá bara 

einhvern veginn, þá fer það að virka, eee sko, mótverka. Þannig að fólki er hætt 

við „burnout-i“. Það er mjög auðvelt að brenna út sérstaklega ef þú ert á þeim 

stað. Þú ferð að forðast samfélagið, ekki einangra sig, „absalút“ ekki. Ekki halda 

að maður hafi öll svör sjálfur ... það myndi ég vilja segja. 

Vegna álags í starfi og sterkrar löngunar til þess að fylgja málum vel eftir þá 

hefur Karl, líkt og bæði Ólöf og Páll, ákveðna framtíðarsýn fyrir íslenska presta en hans 

áhersla er einnig á sjálfsvinnu prestanna: 

... ég sé þetta fyrir mér eins og bara sponsorkerfi að það sé ákveðinn, ákveðnir 

prestar ... sem hafa til þess menntun og reynslu ... sem leiðsegi. Og það þarf ... 

þennan tilfinningalega heiðarleika. 

Hans sýn er að það þurfi að styrkja og efla handleiðsluteymi kirkjunnar. Svar 

hans við spurningunni um ráð fyrir aðra særða heilara var eftirfarandi: 

Vertu þú sjálf eða sjálfur ... Elskum hvert annað. En fyrst skulum við elska 

okkur sjálf, til þess að geta elskað aðra.  

Ásgrímur hefur svipaða framtíðarsýn og Ólöf, Karl og Páll, en spyr til dæmis að 

því hvort ekki ætti að taka presta í einstaklingsviðtöl áður en þeir fara inn í 

handleiðsluhópa eða teymi. Að hans mati mættu prestar tala meira saman og styðja 

betur hver við annan: 



75 

Ég held að sumir prestar, eru bara, já, að vinna í sínum málum. Eru vakandi fyrir 

sér. Eee, á meðan aðrir eru kannski svo hræddir um sjálfsmynd sína að þeir geti 

ekki sagt ... frá því að þeim líði illa ... ég held þetta sé bara með þá eins og allt 

annað fólk. Jafnvel sálfræðinga og geðlækna. En þó held ég að það mætti vera ... 

gert meira í ... því að gefa prestum tækifæri á að tala um líðan sína. Því það er 

ekki víst að allir séu jafn heppnir og ég, sem dæmi, í hjónabandi. Að það sé, 

eitthvað svona, markvissara kerfi, heldur en það sem að er í dag, þó það sé 

náttúrulega góð viðleitni.  

4. Umræður 

Nú hefur verið farið ítarlega yfir meginniðurstöður rannsóknarinnar. Næsti kafli sem 

kallast umræður skiptist í fjóra hluta. Í fyrsta hluta er samantekt á niðurstöðum þar sem 

svör við rannsóknarspurningum eru dregin saman. Í öðrum hluta sem kallast umræða 

eru niðurstöður ræddar í samhengi við kaflann um kenningar. Í þriðja hluta er komið inn 

á þann lærdóm sem höfundur telur að megi draga af verkefninu og niðurstöðum 

rannsóknarinnar. Í fjórða hluta er að finna lokaorð. 

4.1. Samantekt 

Fyrri rannsóknarspurningin er svohljóðandi: „Hvað einkennir upplifun og reynslu 

prestsins af því að vera særður heilari og hvernig gagnast hún honum við að sinna 

sálgæslu og andlegri leiðsögn?“  

Niðurstöður leiddu í ljós sameiginlega reynslu hópsins, sem sé, að þau geta nýtt 

sér upplifun sína á sjálfum sér sem særðum heilara og úrvinnslu á sárri reynslu í 

sálgæslu og andlegri leiðsögn.  

Í kynningu á þátttakendum rannsóknarinnar er dregin fram bakgrunnur, mótun 

og sár reynsla. Sá kafli styður við kaflann um upplifun hins særða heilara. Þar kemur 

fram að allir viðmælendur mínir gátu sagt frá upplifun sinni af sjálfu sér sem særðum 

heilara. Una talar um upplifun sína af því að vera kona í karlasamfélagi. Karl segir það 

áskorun að vera særður heilari. Páll á auðvelt með að sjá sig sem særðan heilara þar sem 

hann er stöðugt að fást við sorg annarra sem kveikir minningar um hans eigin sorg, 

fráfall systur hans. Ólöf velur að mæta skjólstæðingum sínum með svipuðum hætti og 

henni var mætt þegar hún átti erfiðast. Sigurlaug leggur mikla áherslu á að greina á milli 

eigin reynslu og sársauka annarra og Ásgrímur gengst við sér með einstökum hætti 

þegar hann, á leið sinni að þjóna við jarðarför, lýsir áhyggjum af syni sínum. 

Í frásögum þeirra kom skýrt fram að þau telja eigin reynslu af sárum 

tilfinningum og áföllum hjálpa þeim við að skilja líðan skjólstæðinga sinna. Það eykur 

innsæi þeirra í aðstæður og hjálpar þeim að sýna skjólstæðingum hluttekningu. Öll 

lögðu þau mikla áherslu á virðingu, umhyggju og virka hlustun, til þess að gefa sér ekki 

fyrirfram hvað það er sem skjólstæðingar eru að fást við og til þess að forðast að 

yfirfæra eigin tilfinningar og reynslu yfir á þá. Það var þeim mikilvægt að heyra hvað 

skjólstæðingurinn er raunverulega að segja. Það er sameiginleg reynsla prestanna, sem 

hér er vísað til, af því að búa um eigin sár sem er undirrót þessarar áherslu.  

Skilningur þeirra á þjáningu hefur mótað hinar ýmsu leiðir til þess að sinna 

sálgæslu og andlegri leiðsögn og kemur það sterkt fram í orðum þeirra. Ásgrímur og 

Ólöf segja varasamt að ráðleggja fólki, betra sé að gefa rými svo einstaklingurinn geti 

áttað sig sjálfur á því hvað hann er að segja. Páll tekur í sama streng og telur þetta góða 

leið til þess að hjálpa skjólstæðingnum við að átta sig á því hvar hann er staddur og 

þegar fram í sækir sé hægt að nota staðsetningu hans sem viðmið um árangur. Fimm 

viðmælenda minna tóku fram mikilvægi þess að draga eigin persónu til hlés í 

viðtölunum. Nýta reynslu sína án þess að orða hana nema þegar um væri að ræða stýrða 

framsetningu, sem væri notuð til þess að styðja við einstaklinginn eða ýta undir tjáningu 

hans. Aðaláhersla viðmælenda var á úrvinnsluferlið en það að gangast við sér og vinna 

úr eigin málum er lykill að góðum árangri í prestsstarfinu. Allt eru þetta leiðir sem 

þátttakendur telja að gagnist vel í sálgæslu og við andlega leiðsögn og byggja á upplifun 

og reynslu þátttakenda af því að vera særðir heilarar.  

Síðari rannsóknarspurningin er svohljóðandi: „Hvaða merkingu leggur 

presturinn í sjálfan sig sem brotið tákn og hvernig fer hann að því að finna jafnvægi á 

milli þess að vera bæði tákn og manneskja?“  

Niðurstöður leiddu í ljós að allir viðmælendur mínir lögðu ákveðna merkingu í 

sjálf sig sem brotið tákn og gátu lýst reynslu sinni af því að vera manneskja sem er sett 

fram sem tákn. Þau búa öll yfir þeirri reynslu að annað fólk hafi litið á þau sem tákn. 

Birtingarformin voru mismunandi en merkingin sú sama.  

Fimm þeirra fjölluðu um óþægindin sem fylgja því að fólk setji fram kröfur og 

væntingar til þeirra sem tákngervings en ekki manneskju. Páll talaði einnig um 

mismuninn á eigin sjálfsmynd og svo þeirri mynd sem aðrir setja upp af honum. Öll 

gera sér grein fyrir því að staða þeirra kallar á að þau séu á einum stað fyrirmynd og 

tengdi Ólöf það sérstaklega við hugtakið „brotið tákn“. Þau voru öll meðvituð um að 

þegar fólk leitaði til þeirra þá væri fólk að leita Guðs og að þau væru þjónar í kirkju 

Guðs. Þau gátu því vel séð presthlutverk sitt sem tákn. Staða prestsins er tákn fyrir hið 

guðlega og það að vera brotið tákn felst í því að vera breysk manneskja.  

Þátttakendur mínir tóku það sérstaklega fram að þau væru þau sjálf, manneskja 

með eigin tilfinningar, hugsanir og þarfir. Áhersla þeirra á mennskuna kemur til vegna 

óljósra skila á milli hlutverks prestsins og manneskjunnar sem tekur að sér hlutverkið. 

Þessi mikla áhersla á eigin mennsku er hluti bjargráðaferlis til þess að viðhalda jafnvægi 

á milli þess að vera á einum stað manneskjan „ég“ og á öðrum stað trúarlegt „tákn“.  

Það hefur ekki reynst viðmælendum auðvelt að finna þetta dýrmæta jafnvægi en 

þau hafa öll tileinkað sér sín eigin bjargráð, gildi og mörk sem þau nýta sér til þess að 

viðhalda þessu mikilvæga jafnvægi. Þar eiga þau það öll sameiginlegt að leita í bjargráð 

sem fela í sér félagslegan stuðning. Sá stuðningur hefur að geyma mikilsverð tengsl við 

maka og börn, góða vináttu, handleiðslu, nám og ýmsa aðra hópa sem styðja við innra 

líf manneskjunnar.  

Aðaláhersla allra viðmælanda minna var á trúna, þegar um var að ræða 

bjargráðaferli til þess að finna jafnvægi á milli manneskjunnar og táknsins. Það að geta 

treyst á handleiðslu Guðs og hvílt í því að Guð er allt í öllu. Allt mannkyn er sköpun 

Guðs og þar með er allt fólk jafnt frammi fyrir Guði. Þessi sýn hjálpar prestunum að 

muna eftir því að þau eru aðeins þjónar í ríki Guðs. Þau eru ekki og verða ekki táknið 

eða hlutverkið og geta hvorki læknað eða frelsað fólk, þau geta aðeins bent á þann sem 

ríkir yfir öllu, skaparann sjálfan, Guð. 

4.2. Umræða 

Í fræðilegri umfjöllun var komið inn á að fagmennska er tengd faglegri þekkingu og 

skilvirkni, formgerðarflokkun og skipulagi á atvinnutengdum hópum sem hægt er að 

kalla fagstéttir. Fagstéttir stýra faglegri þjálfun þeirra sem þau innsetja í virk kerfi 

fagsins sem og þróa meðlimir með sér fagleg viðhorf. Á Íslandi eru prestar fagstétt. Þeir 

eru með eigið stéttarfélag og sínar eigin siðareglur. Biskup vígir þá einstaklinga til 

þjónustu sem hafa hlotið bæði viðeigandi menntun og starfsþjálfun. Samkvæmt 

vígsluheitinu ber íslenskum prestum að haga boðun sinni og vitnisburði í samræmi við 

trúarjátningar kirkjunnar.  

  Karle segir eitt megineinkenni fagstétta vera það að skilin á milli persónunnar og 

hlutverksins séu ekki skýr. Það tengir hún trúverðugleika starfsfólks en sá 

trúverðugleiki byggir oft á lífsstíl og persónueinkennum manneskjunnar á bak við 

starfshlutverkið. Þetta tengist beint inn á sjálfsmynd einstaklinga sem sinna fagstarfinu. 

Þegar þetta snýr að prestum þá felur það ekki endilega í sér að presturinn eigi öll svör 

eða sé fyrirmynd hinna mestu dyggða heldur að hann eða hún sé heil og sönn persóna 

sem leitast við að lifa samkvæmt kristilegu hugarfari. Kröfur sem þessar mynda spennu 

og álag í innra lífi prestanna. Sama má segja um afhelgun þjóðfélagsins og þá ógnandi 

tilfinningu um að starfið sé í tilvistarkreppu.  

Álit annarra á hvorki að stýra lífi presta né hafa áhrif á sjálfsmynd þeirra, heldur 

ættu þeir að halla sér að Guði og styðja sig við fagþekkingu sína, guðfræðina. Karle 

segir guðfræðina nýtast prestum í sálgæslu og andlegri leiðsögn, enda sé 

tilvistarspurningunum, til dæmis, ekki svarað með samskiptahæfni einstaklingsins, 

heldur með dómgreind sem hefur grundvallast í guðfræðilegri þekkingu. Það kallast á 

við það sem Lúther lagði áherslu á, að mannasetningar ættu ekki að skyggja á 

fagnaðarerindið.  

Lathrop fjallar um þessi skil á milli manneskjunnar og hlutverksins og setur fram 

kenningu um „brotið tákn“. Fólk kemur í leit að Guði hjá prestinum. Presturinn er þar 

með tákn og þarf að draga persónu sína til baka frammi fyrir Guði.  

Nouwen setur þetta fram með því að líta á prestinn sem særðan heilara, 

manneskju sem hefur verið særð á lífsleiðinni og upplifir tilfinningar alla daga en leitast 

við að hlúa að og þjónusta aðrar manneskjur. 

Lathrop bendir á að þegar horft er til andlegra leiðtoga þá ætti áherslan ekki að 

liggja í því að þeir séu óaðfinnanlegar manneskjur, heldur í því að þeir séu helgaðir 

velferð þeirra sem þeir þjóna. Hann vísar í frásagnir af Pétri sem Jesús kallaði klettinn 

sem kirkjan yrði byggð á en ávítaði einnig fyrir að huga frekar að því sem mannanna 

væri fremur en þess sem Guðs væri. Samkvæmt Carroll þarf presturinn hvorki að geta 

allt né vera góður í öllu, heldur trúa og treysta því að Guð sé við stjórnvölinn og að 

Guðs vilji sé það sem er söfnuðinum fyrir bestu.  

Sigfinnur telur mikilvægt að presturinn sé minnugur þess að hann er manneskja 

svo hann gleymi sér ekki í hlutverki sínu. Bæði Sigfinnur og Lathrop segja prestinn oft 

settan fram sem hinn góða og réttláta en þá þarf presturinn að þekkja eigin takmarkanir. 

Sjálfsmynd einstaklingsins á bak við hlutverkið þarf að vera raunsæ og skýr.  

Til að finna jafnvægið á milli starfshlutverksins og manneskjunnar nýtir 

presturinn sér bjargráð. Lazarus telur mikilvægt að manneskjan telji sig geta ráðið við 

þann vanda sem hún glímir við. Þar kemur trúarleg kjölfesta prestanna að miklu gagni, 

því hinn algóði Guð er einnig almáttugur. Sumar þeirra átta leiða sem Lazarus setur 

fram birtast hjá viðmælendum mínum en aðaláhersla þeirra var á úrvinnsluferlið og 

trúarlega kjölfestu. Úrvinnsluferlið tengist bjargráði númer átta, þar sem 

einstaklingurinn endurmetur sig með jákvæðum hætti. Þetta má sjá í frásögnum 

viðmælenda þegar þau fjalla um jákvæðar breytingar og þroska í tengslum við eigin 

úrvinnslu. Páll segir að úrvinnsluferlið hafi verið mikil vinna og á köflum strembin en 

hann komi út úr henni með mótun sem sé honum gagnleg. Ólöf segir reynsluna gefa sér 

hugrekki og þor til þess að fara á djúp tilfinninganna og Karl talar um að hann lifi ekki 

lengur á hrósi og viðurkenningu annarra. Hann á auðveldara með að standa með sjálfum 

sér. 

Pargament segir trúna algengan griðarstað þegar manneskjan upplifir sig 

vanmáttuga. Trúarlegar athafnir, þagnarbæn sem og annað bænalíf, að tengjast eigin 

kjarna, að upplifa bæði nærveru og allt umlykjandi elsku Guðs, getur gefið prestinum 

skilning á raunveruleika Guðs og slík trú skapar traust sem presturinn getur hvílt í.  

Þessi orð Pargament eru hliðstæð niðurstöðum rannsóknarinnar, allir 

þátttakendur hennar búa yfir trausti til Guðs þó guðsmynd þeirra sé sett fram með 

misjöfnum hætti. Trúin virðist vera grunnurinn í öllu þeirra lífi og starfi. Fimm þeirra 

tala um guðlega handleiðslu, öll eiga sitt bænalíf og öll biðja fyrir skjólstæðingum 

sínum. Þannig geta þau hvílt í trausti til Guðs um framgang mála og velferð 

skjólstæðinga sinna. Það er óhætt að segja að þau sæki öll öryggi sitt, stuðning og 

hugrekki í trúna á Guð. Þrjú þeirra byggja sjálfsmynd sína að hluta til á trú sinni á elsku 

Guðs þeim til handa. Hvatinn að þjónustunni og tilgangur lífsins er fundinn í trúnni hjá 

þeim öllum. Trúarleg kjölfesta er þeirra grunnur, skjól og drifkraftur, þar finna þau 

jafnvægið milli hlutverka sinna og sáttina við eigin mennsku. 

4.3. Lærdómur 

Vinnan að baki þessu verkefni hefur verið einstaklega gefandi og mér þótti það afar 

lærdómsríkt að kynnast viðmælendum mínum og fara með þeim í gegnum allt ferlið. 

Leiðir þeirra til þess að finna jafnvægið á milli manneskjunnar og hlutverksins komu 

sterkt fram og sýn þeirra á það hvernig þeirra eigin sár geta nýst þeim í starfi. Þar á bak 

við var úrvinnsluferlið og trúarleg kjölfesta. Þessi upplifun þátttakenda ýtti undir minn 

eigin skilning á mikilvægi sjálfsvinnunnar og var mér hvatning til þess að vinna enn 

frekar með sjálfa mig. Helsti lærdómurinn sem ég dreg af þessari rannsókn er hvað 

úrvinnsluferlið er mikilvægur liður í vellíðan prestsins í starfinu. Sömuleiðis í 

samspilinu sem á sér stað á milli prestsins og skjólstæðings í sálgæslunni eða við 

andlega leiðsögn. Út frá niðurstöðum rannsóknarinnar er það afar áríðandi að prestar 

sinni eigin tilfinningalífi, vinni úr sársauka sínum og gangist við sér í heiðarleika.  

Guðfræðinámið virðist hafa gert öllum þátttakendunum gott og nýst í fleiru en í 

þekkingu á fræðasviðinu. Aukin trúarfullvissa, endurnýjuð trú, skýrari eða ný 

guðsmynd, sterkari sjálfsmynd, aukið sjálfsvirði og þroski eru atriði sem þau nefna til 

viðbótar við fræðin sjálf. Þar eru þau að tengja saman námskeiðin og þá handleiðslu 

og/eða leiðsögn sem þau fengu samhliða námi sínu, sum hérlendis og önnur erlendis. 

Það kemur þó fram að nokkur þeirra telja skort á handleiðslu og leiðsögn hér á Íslandi. 

Ég hef nú þegar lokið embættisprófi sjálf og get því tekið undir þetta, en ég hef þó enga 

handleiðslu fengið varðandi úrvinnslu minna eigin tilfinninga eða mála. Í náminu er 

nánast engin áhersla á sjálfsvinnu guðfræðinga eða verðandi presta. Þetta eru að mínu 

mati mjög mikilvægar upplýsingar sem guðfræðideildin, yfirstjórn kirkjunnar og 

handleiðsluteymi geta lært af og nýtt sér. 

Einnig tel ég dýrmætan lærdóm felast í framsetningunni á því hversu mikilvæg 

guðfræðin er. Praktísk guðfræði hefur töluvert gildi í sálgæslu og við andlega leiðsögn 

og vonast ég til þess að íslenskir prestar sjái og átti sig á notagildi guðfræðinnar í starfi 

sínu. Ég tel að prestar geti dregið lærdóm af umfjöllun Karle um hvernig dregið er úr 

fagstöðu presta. Þegar ég set það í samhengi við niðurstöðurnar, hér í þessu verkefni, 

varðandi bjargráð presta til að viðhalda jafnvægi, sem manneskjur í hlutverki hins særða 

heilarar og sem tákns, þá hljómar í huga mér setning Karle: „Presturinn þarf að taka 

fulla ábyrgð á sér, halla sér að Guði og styðja sig við fagþekkingu sína, guðfræðina.“ 

4.4. Lokaorð 

Nú þegar lokahönd hefur verið lögð á þessa ritgerð er komið um það bil ár frá því að 

hugmyndin byrjaði að taka á sig mynd og um hálft ár frá því að rannsóknin hófst. Það 

sem er mér efst í huga er þakklæti til viðmælenda minna sem gáfu mér svo fúslega 

hlutdeild í sjálfum sér. Það kom mér þægilega á óvart hvað þau voru viljug til að deila 

með mér sárum tilfinningum, erfiðum minningum, von sinni og trúarfullvissu. Mér 

þykir afar vænt um traust þeirra. Eins og fram hefur komið eru prestar undir miklu álagi 

og gladdi það mig að viðmælendur mínir töldu það ekki eftir sér að gefa tíma sinn í 

þetta verkefni. Það gefur mér tilfinningu fyrir því að þeim hafi þótt viðfangsefnið 

áhugavert og jafnvel mikilvægt. 

Viðmælendur lýstu álagi starfsins með mismunandi hætti og setti ég fram dæmi 

frá þeim, til þess meðal annars, að reyna að sýna fram á hvað streitan getur snert marga 

fleti í lífi prestsins. Þar má nefna til dæmis upplifun konu sem kemur inn í 

karlasamfélag og reynslu prestsins úti á landi sem kemur heim til konu sinnar eftir 

góðan göngutúr og þá mætir honum einstaklingur við eldhúsborðið með fréttir af erfiðu 

dauðsfalli. Einnig voru sett fram dæmi um að vinnuálagið minnkar ekki heldur eykst 

eftir því sem árin líða í starfinu, þar sem m.a. dauðsfall þýðir ekki minnkaða eftirspurn 

eftir þjónustu heldur aukna. Einnig dæmi um áhyggjur og vonbrigði presta sem finnst 

þeir ekki hafa nægan tíma í eftirfylgd. Þessi atriði öll tel ég vekja upp sára reynslu hjá 

manneskjunni sem er í hlutverki prestsins. Ég hefði viljað sjá eða heyra af meiri 

stuðningi, handleiðslu og utanumhaldi fyrir þessa dýrmætu þjóna kirkjunnar. Þetta helst 

að mínu mati í hendur við mikla áherslu þeirra á úrvinnsluferlið.  

Það að gangast við sér er hluti úrvinnsluferlisins. Karl segir áríðandi að 

sjálfsmynd prestsins hvíli ekki á embættisverkunum og að viðurkenningarþörf hans 

nærist ekki á því hversu mörgum verkum hann sinnir. Ég tel að slík viðurkenning sé 

brothætt þar sem hún er háð því að presturinn fái mörg verkefni og mælistika hvers og 

eins er ólík. Það má telja líklegt að með því að taka að sér fleiri og fleiri verk til þess að 

næra þessa þörf aukist álag í starfi prestsins sem getur ýtt undir þreytu í starfi. Þetta 

vakti hjá mér spurningu varðandi úthlutun verka í starfi en eins og Sigurlaug benti á þá 

veldur þessi misjafna verkaskipting einnig samkeppni á meðal presta. 

Mér þótti athyglisvert að fjórir af sex þátttakendum rannsóknarinnar töluðu um 

framtíðarsýn sem innifelur ósk um meiri stuðning innan samstarfshópsins, heiðarlegri 

samskipti vegna erfiðleikanna sem þau mæta í starfinu og faglegri handleiðslu innan 

kirkjunnar. Í ljósi rannsóknarinnar tel ég að það nýtist prestinum að horfa á sig sem 

særðan heilara, sjá sig sem brotið tákn eða sem aðfinnanlega manneskju. Sem er 

sammannlegt ástand. Að sjá sig sem fullkomna og undursamlega sköpun, manneskju 

sem þarfnast aðstoðar við úrvinnslu tilfinninga sinna og þeirra mála sem koma upp 

hverju sinni. Sú sjálfsmynd getur hjálpað prestinum að hvíla í þeirri fullvissu að það er í 

lagi að finna til, renna til og þurfa á stuðning annarra að halda. Slíkt viðhorf getur verið 

hvati að því að presturinn sæki sér þá handleiðslu sem hann þarfnast. Það mun svo 

væntanlega draga úr persónulegu álagi og minnka þar með líkur á kulnun í starfi. Ég tel 

því afar mikilvægt að prestsefni sem og prestar fái leiðsögn varðandi úrvinnsluferlið og 

styrka handleiðslu í gegnum starfið.  

Í framhaldi af þessari rannsókn þætti mér athyglisvert að gera rannsókn á 

handleiðslu presta og fá innsýn í það hvernig prestar nýta sér hana. 

Að lokum vil ég draga fram það sem ég tel vera rauða þráðinn í verkefninu, 

mennskuna. Manneskjan er dýrmæt og fullkomin sköpun þrátt fyrir að viðmið 

samfélaganna setji hana fram sem aðfinnanlega. Allar manneskjur renna til jafnvel 

þegar þær eru í góðu jafnvægi og upplifa sig í ágætu formi. Það átti til dæmis við um 

mig í dæminu sem ég tek í inngangi ritgerðarinnar, þegar hugur minn reikaði á meðan 

ég hlustaði á unglingsstúlkuna, enda er einbeiting manneskjunnar misskörp dag frá degi. 

Þannig getur daglegt ástand prestsins haft áhrif á starf hans.  

Áhersla fræðimannanna sem hér er vísað til sem og þátttakenda rannsóknarinnar 

er hliðstæð; vertu þú sjálf/ur, vertu sönn/sannur gagnvart eigin tilfinningum, hugsunum 

og atferli, leitaðu leiða til þess að styrkja jákvæða þætti þína og draga úr þeim neikvæðu 

og mundu að þú ert jöfn/jafn öðrum. Nýttu þér úrvinnsluferlið til að skerpa þig sem 

verkfæri við þjónustuna og leitaðu Guðs.  

Ég vil þakka viðmælendum mínum fyrir hugrekki í tjáningu, fúsleika til þátttöku 

í rannsókninni og fyrir tímann sem þau gáfu í þetta verkefni. Óska ég þeim alls þess 

besta í lífi sínu og starfi. 

